
CIMWANGÌCIISÂTÙ

 Bintu byônsò bìdi mwà kwenzeka, itàbùùjà
nàka.

Twìnyikààyi mitù yètù mpindyewu bwà mwâkù wà
disambila. Nè mitù yètù miinyika, ndi ndìkonka ní kùdikù
malòmba à pabwàwù atùdìku baswè kumanyisha kumpàlà kwà
Nzambì. Eelà ànu cyanza muulu, nè ànu mwînshì mwà cyanza
cyèbè amu, shààla ànu mulame dilòmbà dyèbè.
2 Taatù wa mu Dyulu, tudi nè kusàkidila bwà musangu
mukwàbò ewu wà kudìsangisha pàmwè, elu luseke lwà
Cyendèlèèlè. Nènku tudi bindìle mu dìndà emu divwijulula
dyà dikàndà dipyadìpyà dyà kûdì Wêwè, bwà kutùpèèsha
dikima bwà lwendu lùdì kumpàlà kwètù. Tudi badìsangìshe bu
mwàkenza bânà bàà beena Ebèlù mu maadìndà bwebwebwe,
bwà kupeta manà àvwà mabàlongolwela butùku abu, bwà
kubàkwàcisha mu ditùkù dìvwà dìlwa. Tudi badìsangìshe bwà
Manà à nyumà, mu dìndà emu, bwà kutùpèèsha dikàndà bwà
lwendu.
3 Mwînshì mwà cyônsò cyà ku byanza bìvwà byela muulu
abi, Wêwè udi mumanyè byônsò bìdìbo naabì dijinga abi,
Mukalenge. Nènku ndi nsambila disambila dyànyì, pàmwè nè
dyàbò, kumpàlà Kwèbè, bwà Wêwè kukùmbaja dijinga dyônsò
dìdìbo naadì. Ondòpàku babèèdì nè beena ntàtu, Mukalenge.
Tudi bamanyè nè Wêwè udi Nzambì, nè udi mwà kwenza bintu
byônsò, nè udi mulayè bwà kubyènza bu twêtù ànu mwà kwenza
ànu mùdì musambu mutwǎmbìle amu nè: Itàbùùjà Nàka, nè
mutùdì batèèlèje mêyì à butùmbi a nè:EndàNèAkùlàNèMfùmù.
4 Mpindyewu, Taatù Nzambì, bèneshàku Dîyì Dyèbè pàdìDi
dìpàtuka mu dìndà emu apa, nè swâkù bwà Dìpetèku ciikishilu
Cyàdì mu myoyi yètù, bwà Dyàmòna mwà kupàtula bintu bitùdì
tulòmba ebi, Taatù. Mu Dînà dyà Mukalenge Yesù mmutùdì
tulòmba nùnku. Amen.

Nudi mwà kusòmbaayi. Twasàkidila, mwanèètù wa bakàjì.
5 Ngèèla meeji nè bààkamba nè: “Mvwa nè disànka
pààkangambilàbo nè: ‘Lwâ tùya mu nzùbu wa Mukalenge.’”
6 Patùvwà tuumuka ku Hot Springs, makèèlèlà awu,
Mwanèètù Moore ùvwa wàmba nè: “Mwanèètù Branham,”
mwàkambàye, “wêwè, kwênakù upweka nè màshinyì mutàngìle,
ku Texas, nè pàmwè naanyì ku mpungilu aku,” yêyè nè,
“kwikishakù ndambù wa matùkù anyì?”
7 Mêmè nè: “Ndi nè masangisha àbìdì mààlabà.”

Yêyè nè: “Masangisha àbìdì?”
Mêmè nè: “Èyowà.”

8 Yêyè nè: “Mûdì uyiisha bikolè nùnku mwab’ewu,” yêyè nè,
“s’bìvwa bìkèngela bwà muntu kwikalayè wìkishakù lumingu
lujimà paanyimà pàà diyiisha dyônsò.” Yêyè nè: “Angàtà
mpaasàtà, pàdìye ùfila diyiisha dyèndè dyà mu dyàlumingu mu
dìndà, nè bikwàbò,” yêyè nè, “pashììshe ùdi wìkisha matùku
ônsò makwàbò à lumingu alu. Nènku, diinè adi, nènku pàmwǎpa
ndyà tusunsa makùmi àsàtù, anyì cintu bu nànku.” Ke yêyè
nè: “Wêwè udi muyiishè mêbà bu àbìdì anyì àsàtù mwab’ewu,
musangu wônsò,” yêyè nè: “biine abi, nku ditùkù nè ku
ditùkù, nè pàmwapa misangu yìbìdì ku ditùkù, nè pashììshe
kwenza mulongo wà babèèdì, dijingulula dyônsò adi.” Yêyè nè:
“Mpindyewu udi wamba nè newàlukile kumbèlu, bwà kwenza
masangisha àbìdì mu dyàlumingu?”

Mêmè nè: “Èyowà’s, mukalenge.”

Yêyè nè: “Udi ucyènza bìshi?”

Mêmè nè: “Dikwàcisha dyànyì dìdi dìfùmina kùdì
Mukalenge.” Nwamònu anyì?
9 Dîbà ndimanè kupìta, bu…mwǎmbì muntu kampàndà
katancì kakesè aka, mu disambila, ànu pangààbwedì apu. Dîbà
dikaadi dimanè kupita, nè dijinga ndinène, nènku tudi kaaba
aka mbwà kuteetakù kutwàia cyètù citùpà, bwà kwambulwisha
mu dîbà dinène ditùdì tusanganyiibwamù edi.
10 Mpindyewu, bu Mukalenge mwà kwanyisha, dilòòlò edi,
ndi muswè kwakula pa cyena-bwalu cyà nè: “Nsòmbelu webè
mmukùmbànyìne Èvànjeelìyò anyì?” Mbwena kwamba nè, ndi
muswè kucìkwàta pa mukàbà wà mêyì.
11 Nènku mpindyewu, ncyêna mumanyè ní bììkala mwà
kukwàta mukàbà wà mêyì mu dìndà emu, anyì to. Ndi mmòna
bàmwè mu cibambalu emu. Kùdi—kùdi bàmwè bàà ku bantu
bàdì muntwamu; ngèèla meeji nè bàdi bàcìkwàta. Mvwa…
Mvwa ndyàmbidila nè Mwanèètù Neville ùvwa mufwànyìne
kwenza cyôcì eci. Mvwa mulòmbe, mu dyàlumingu dishààle edi,
ànu bwà yêyè kwikala nè wendè…kutùngunuka nè mukenji
wèndè; nè pashììshe kutùngunuka, kundekela ndìfindèmu ànu
nè cintu kampàndà paanyimà pèndè. Kàdi, bôbò baswè kukwàta
dìleesònà dyà kàlaasà kàà Dyàlumingu pa mukàbà wà mêyì,
mòna’s, nebììkalè bîmpè.
12 Nè pashììshe, bu Mukalenge mwà kwanyisha, mu
dyàlumingu dìlwalwà edi, mbwena kwamba nè, bu Mukalenge
mwà kwanyisha nè twêtù biikàle kaaba aka, Ndi muswè
kwakula pa cyena-bwalu cîndì njinga kwakula kukaadi ntàntà
mule, nè mulayè nè mvwa mwà kwakula Mayiisha à nànku ku
tabernacle, dyàmbedi, Mayiisha àdì àkwàciibwa pa mikàbà yà
mêyì awu. Ndi muswè kufùnda lukòngò elu bwà dipoopela dyà
Yesù Kilistò pa nkùrusè; mu dìndà dyà dyàlumingu dìlwalwà
edi, bu Mukalenge mwà kwanyisha.

13 Nènku mpindyewu, dilòòlò edi, pa dîbà mwandamutekète
jaajaaja, anyì pa dîbà mwandamutekète nè tusunsa makùmi
àsàtù, kùdi—kùdi Diyiisha dyà nè “Nsòmbelu webè ùdi
mukùmbànyìne anyì?”

14 Mpindyewu, misangu mikwàbò, mu dyakula dyà Mayiisha
aa mùshindù awu, ndi ngàmba bintu byà bìtàmba kutàpangana.
Nènku ncyêna ànu bulelèlà menemene ngàmba nànku bwà
èkèleezìyà ewu, anyì cintu kampàndà to. Nudi bavùlùke nè,
pândì ngààkula, aci cìyaaya pa buloba bujimà. Nwamònu
anyì? Nènku tudi nè mukàbà wà mêyì mutèèka, pa buloba
bujimà, nè bàdi bàbweja Mayiisha aa mu bisuku nè meetu nè
myaba yônsò. Nènku Nyumà Mwîmpè ùtu misangu mikwàbò
ùndombola bwà mêmè kwamba cintu kampàndà cìdì cifwànyìne
kwikala cintu ciinè cìdìYe muswè bwà muntu kampàndà mu
Australie mwamwa, mwaba kampàndà, anyì cintu kampàndà.
Pa nànku, pàmwǎpa, mu ngiikàdìlù kampàndà, udi mufwànyìne
kwamba nè: “Èè, mpindyewu, ngiikàdìlù awu kêna kaaba aka
to. Cìdìye wàmbila aci ncinyì?” Pàmwǎpa mbwà mwaba
mukwàbò kampàndà, nudi numòna’s. Pa nànku, èyowà,
ndi mutwìshììbwe nè nudi bumvwè aci, nè Mayiisha aa
kî mmaludikila muntu nànsha umwe to. Mmaludikila ànu
Èkèleezìyà, mu kaabujimà, myaba yônsò, nè cyônsò cìdì
Mukalenge mufwànyìne kutùlombola bwà kwamba nè kwenza
aci.

15 Tudi bapìcìle mu cikondo cyà butùmbi mu Hot Springs
mwàmwa, nè mu disangisha dyà cyena-Mpenta dyà cyena-
kale. Ndi mutwìshììbwe nè bààbûngì bàà kunùdì mbamanyè nè
bàvwa mbeena Mpenta kuntwaku, munùvwà…nwênù bàvwà
bapwekèku. Èè, ànu, ncyêna mumanyè kasùmbù aku to. Mvwa nè
cyà kupweka ànu bwà lumingu lujimà, kàdi ndi mufìle matùkù
àbìdì anyì àsàtù. Kàdi ndi muswè kwamba cintu cìmwèpelè.
Mu disangisha adi, ncyà bushùwà nè bàvwa nè diitabuuja, bwà
kwitabuuja. Bu nè muntu wa kunùdì ùvwamù…

16 Nè, ndi mumanyè nè, inǎbànzà ewu, udi musòmbe mu
ditumba ewu, ncyêna mumanyè nè nganyì to. Anyì, apa mene,
ndi mumanyè nè yêyè ùvwakù. Nè ndi mumanyè nè bàmwè bânà
bèètù bàà balùme bàvwakù, Mwanèètù Jackson, nè bakwàbò,
Mwanèètù Palmer.

17 Ke cìdì bantu bàpeta pàdìbo nè diitabuuja ncyôcì aci.
Nwamònu anyì? Nuvwa bamòne mulongo wà dyondopa
awu anyì? Kakùvwa muntu nànsha umwe wâkabwela anyì
wâkapàtuka uvwa Nzambì kàyì mwondòpe to. Nwamònu anyì?
Nwamònu anyì? Nè pa nànku, paùdì nè diitabuuja…

18 Nè cikwàbò cintu, nkufwànyìne kwikala bàmwè bàà kunùdì,
bàdì bafwànyìne kupanga kuumvwa disaluka adi, dija dyà maja,
dyela dyà mbìlà. Èè, bàdi ànu…Kabèèna bàtàngila muntu

kampàndà to. Bàdi ànu bèèla mbìlà cyanàànà, kumpàlà kwà
Nzambì. Nwamònu anyì? Bìdi ànu bîmpè.

19 Kàdi, ndi muswè kwamba nè, ngùmwè wà ku—wà ku
musùmba wà bakàjì bàà mmwènekelu wa mutàmbe kwikala
wa mankendà bânkaadìku mumòne, nsukì mile ayi, nè—nè
bantu bàà mu meetu mwàmwa, lwà mu bisuku. Kàdi ncyêna
ngììtabuuja nè mvwa mumòne muntu kampàndà mwab’awu
mwikàlekù nè mmwènekelu wa cyena leelù menemene to, nudi
bamanyè cîndì muswè kwamba aci’s, nè mìshindù yônsò yà
bilaabu nè bikwàbò byônsò. Bìdi bìleeja…Ndi mwà kubènga
kupetangana naabò mu byônsò bìdìbo bàlongesha, kàdi ndi cyà
bushùwà mwà kupetangana naabò ku mêyì mwaba awu. Aci’s
cìvwa cìmweka bu beena Kilistò, bwànyì mêmè.

20 Pa nànku Mukalenge kundombola bwà kwakula pa cyena-
bwalu kampàndà, makèèlèlà awu, anyì dyàbwàbwa, mu
nkànkalà: Ànu Bwà Musangu Ewu kàbìdì, Mukalenge. Nènku
pììkalà èkèleezìyà, bàmwè bàà kùdìbo kuntwaku kabàyì
bamanyè to, ndi mwenzè aci mu kiipàcìlà kampàndà, bwalu
Mukalenge mmundombòle bwà kwenza nànku. Kasùmbu
kakesè aku kàvwa kàya mu cintu kampàndà, ke Mukalenge
kwambulwisha bwà—bwà kucyènza. Pa nànku, bìvwa ànu
bilenga byà dikèma. Ncyà bushùwà nè ndi…

21 Nudi bamanyè’s, maalu àdi ènzeka, wêwè kùyì nè dîsù
dyà nyumà to, kwêna ucyùmvwa to. Nwamònu anyì? Bìkèngela
ùdyanjilè kujingulula bintu abi.

22 Mêmè kubwela. Nènku Mwanèètù Ungren ewu, ewu
mmusangu ànu bu mwibîdì wûnkaadìku muumvwè muntu
awu wìmba. Ndi mwenzè ànu mbwela mu cibambalu amu,
ùvwa wìmba nè Ndi Ngènda Nè Ndi Nyiikila Nè Mfùmù. Mêmè
kudyàmbidila nè: “Abi kî mbilenga anyì’s!” Mùshindù mwinè
wùkaadìku Mfùmù…Nwamònu anyì? Wènda nè ùyiikila,
aci mbwena kwamba nè bwobùmwè bwà ku musangu nè ku
musangu. Kî ng’ànu mu èkèleezìyà to, kàdi, myaba yônsò,
kwenda nè kwakula nè Mfùmù.

23 Nè mwaba awu, tudi tubàndisha mêsù pa cimanu, nènku
kùvwa kartà kalamika pa cimfwànyì cikesè muntwamu, cyenzè
bu mwaba ùvwa muntu kampàndà dyèndè George Todd mu—
munzòlèle. Ncyênaku mumanyè nè mbwà cinyì muntu awu
mucyěnzè to. Pângàpa, pàmwǎpa, kàvwa ànu mwelè meeji
to, nè ùvwa mucìzòle nè ncimfwànyì cyà mukùnà, lwà mu
diitu mwàmwa, nè—nè kasùlù munkacì mwà kupweka. Nè ku
luseke lukwàbò lwà kasùlù aku, kwimàne kashà nè kânà kàà
kashà, nè maci mabàula, katàngìle dyàmwàmwà dyà kasùlù
aku. Ncyêna mumanyè mene Mukalenge Todd ní ùdi kaaba aka.
Ncyêna mumumanyè to. Kàdi, ndi muswè kwamba nùnku ewu,
Mukalenge kwakulaye naanyì pangààkatàngila cimfwànyì aci.

Nènku pàmwǎpa kàvwa mumanyè to, pàvwàye munkacì mwà
kucìzòla apu.
24 Nudi bavùlùke kaabwalu kàànyì kalonda kakesè kàà kashà
kàvwà muntu awu nè cyà kwasa, nè kashìbà kèndè aku anyì?
Èè, kàvwa mwaba awu nè kânà kààkù aku, nànku, peepì nè
mâyì à mwoyi. Nwamònu anyì? Busonsodi’s, mùshindù wùvwà
dishìnà dyà kashà adi mwaba awu nè kânà kààkù’s! Ke
mêmè kudyàmbidila nè: “Èyowà. Nè ku luseke lukwàbò, kùdì
kùsanganyiibwa, peepì nè micì mibìshi kashidi ayi, Ndi nè—nè
maamù nè mwânà kuntu kwàka, kàbìdì, bàdì bindìle kuntwaku.”
25 Twasàkidila, mwanèètù, Mwanèètù George Todd, pììkalè
muntu awu kaaba aka mu dìndà emu.
26 Mpindyewu, ndi muswè kwenza dìleesònà dyà kàlaasà kàà
Dyàlumingu. Ntu pa ciibidilu ntàmba kukàleepesha.
27 Kùdi cintu kampàndà cìdì munkacì mwà kunyunga mu
mwoyi wànyì, ncyêna mumanyè to, kubangila ànu ku makèèlèlà
awu. Mpindyewu tudi…bu Mukalenge…cìdi—cìdi ncyena-
bwalu kampàndà. Nkààdi ngènda nkùlakaja, nè ncyêna—ncyêna
mumanyè nè nênshaalè kaaba aka too nè ku dîbà kaayì to.
Kàdi kùdi lukonko lunène mu èkèleezìyà, lùdì lutèèke bantu mu
dishììlangana, nè mmwènenu mishììlàngàne.
28 Bu mùdì ànu didyà dyà “cimuma cyà pomme.” Nènku mvwa
muyiishè pa Diyiisha edi, nè ndi ngèèla meeji nè, nè mwoyi
mujimà, ndi mwà kucìjaadikila ku Mifùndu nè, kacìvwa bimuma
byà pommes to. Nwamònu anyì? Cyàkatwàla cibwejàkàjì bûngì
cyanàànà.
29 Nànku, pàmwǎpa, kumpàlà kwà twêtù kuumuka…Bìdi
bìkèngela bwà twêtù kwalukila mpindyewu, mu matùkù matwè
ku makùmi àsàtù, nudi bamanyè’s, kwalukila ku Arizona. Nè pa
nànku bu, kumpàlà kwà mêmè kuumuka, bu Mukalenge mwà
kwanyisha, ndi muswè kwangata Mifùndu. Nènku kanùcìkwàci
pa mukàbà wà mêyì to. Bôbò bacìkwàte, kanùsùmbishi mukàbà
wà mêyì awu to. Kanùcìlekèdì cìpàtuka to. Ndi muswè
kuumvwija Bulelèlà bwena dììnà bwà dibàkà nè difwà dyà
dibàkà. Ndukonko. Nè eci’s mmêbà à ndekeelu, “Pììkalà maalu
masokoka wônsò à Nzambì nè cyà kujika.” Kàdi makèèlèlà
awu, pâmvwà ngènda mbànda dyàmwàmwà dyà mikùnà apu,
kwîsù kùkaavwa kwàmba kutòòka, Nyumà Mwîmpè kumwèka
bu ùvwa ùngambila nè: “Kwàta aci pa mukàbà wà mêyì nè
ùcìlamè,” ncyênà mumanyè nè mbwà cinyì to, kàdi, “Bulelèlà
bwena dììnà bwà dibàkà nè difwà dyà dibàkà.”
30 Bàmwè bàà kùdìbo bàdi bàmba nè: “Bantu bàdi mwà
kusèlangana, bu bôbò mwà kudìcìpa nè bàvwa mu masandi.”
Nè bakwàbò bàmba nè: “Èè, bôbò bàkèngeshangana muntu nè
mukwèndè, nè—nè kabàyì mwà kusòmba pàmwè to; mbîmpè
kwikala nè mwoyi, pa buloba, mu ditalala, pamutù pàà
kwikala nè mwoyi mu ìfernò pa buloba.” Nè nkonko yônsò

mishììlèshììlàngàne ayi’s! Nè bàmwè bàbàsèlesha ànu mùshindù
kanà wônsò wà kale nàka. Nè bàmwè mbaswè kubàmyamina
mâyì mansantu, nè kubààluja ku kânà kakùlù, kwamba nè:
“Kacya kabàvwakù basèlàngàne to.” Nè bàbàbènesha, nè
bàbàluja cyàkàbìdì mu èkèleezìyà. Kùdi mìshindù yônsò yà
cibwejàkàjì. Kàdi, kwôkò kwikàle cibwejàkàjì bûngì nànku,
kùdi Bulelèlà mwaba kampàndà.
31 Ndi ngììtabuuja, nè ngàmba eci nè kaneemu kààbûngì, ndi
ngììtabuuja nè Mukalenge mmucìmbuulwile, nè ndi…Bulelèlà.
Nènku bu cyôcì mwà kubwela munkacì mwà maèkèleezìyà,
ncifwànyìne kusùnsulula cintu aci tupesetupese. Nè, pàmwǎpa
bìvwa bìkèngela kwenzacì nànku. Kàdi cìdi…Mbipìcììbwe nè
mêmè mulekèle ànu bampaasàtà, kulekela ànu bampaasàtà bàà
maèkèleezìyà, bàngàtè mukàbà wà mêyì awu. Nè kubàlekela
bôbò bàwèla, nènku dîbà adi bàdi mwà kubàngila kulombwela
apu. Kàdi ndi muswè ànu kucìkwàtakù pa mukàbà wà mêyì, bwà
kuleejakù Bulelèlà bwena dììnà bwàcì. Ndi ngììtabuuja nè edi
ke dîbà dìdì “maalu masokoka aa nè cyà kujika,” kujikijiibwa.
Mmalengììbwe, bu mungǎmbì, munda mwà bikondo, pa mikàbà
yà mêyì, bu mutùdì batwàle Bìtampì Mwandamutekète abi, nè
Bikondo Mwandamutekète Byà Èkèleezìyà.
32 Nènku tudi mpindyewu tukùngamangana nè cikondo
bwà Mpungi Mwandamutekète, nè pashììshe Mpànzà. Nènku
pàmwǎpa tudi bafwànyìne kwenza disangisha dyà mbingu yìbìdì
nè kusangisha byônsò bìbìdì pàmwè. Ndi muswè kubìkwàta pa
mikàbà yà mêyì.
33 Nè pashììshe, pa kuumusha aci, ndi nteeta mpindyewu
bwà kucìbalululabò, nè kucìvwijabò mikàndà, yà Bikondo
Byà Èkèleezìyà; mikàndà mwandamutekète yà cikondo cyà
èkèleezìyà, mikàbà yà mêyì mwandamutekète, nè kuyìvwija
mu mùshindù awu. Tudi mwà kuwènzejila ànu ku mushinga
mupuutula nè mwètù mwônsò, bwà muntu yônsò wàmòna
mwà kuwùpeta. Dîbà adi, bu Mukalenge mwà kunènga, nè
mêmè muya, nenùmòne nè bintu bîndì mwâmbè mu Dînà dyà
Mukalenge nebyènzeke ànu mùvwàBi byambììbwe amu. Kacya
kacìtukù cyânjì kupangila to, too nè mpindyewu, nè bìmwè byà
ku Cyôcì bìdi nè cyà kwenzeka pashììshe.
34 Nènku ndi—ndi nè dyeyemena dyà nè Mukalenge
neàtwangìshìle bwà kucyenza dyàkàmwè. Netùmanyishè bantu,
kumanyisha dîbà, bwalu kùdi bààbûngì bàdì baswè kulwa bwà
kutèèleja bintu abi. Nènku ndi—nènku ndi ngàànyisha aci.
35 Bu muntu nànsha umwe kàyì muCĭtàbùùje to, anyì
muCìtèèlèje, mbifwànyìne kwikala nè dikwàcisha kaayì kûndì,
bwà kwimana kaaba aka, kwamba ní ncinyì ní ncinyì pa Bwalu
abu? Nwamònu anyì? Ncifwànyìne kwikala bu mùdì kwimansha
dyâmpà pa mâyì. Bìvwa mwà kwikala bu…Bu muntu nànsha
umwe kàyì mwà kuCììtabuuja to, dîbà adi’s bìvwa bifwànyìne

kwikala bu mùdì kwela kwà mabwe à busàngà kumpàlà kwà
ngulube. Kàdi kùdi binunu kuvudija ku binunu bàdì bììtabuuja
Aci. Nwamònu anyì? Nè bàshààla bakwàte ku Dîyì dyônsò.
Nènku tudi baswè kubwejamù bààbûngì, nè mwètù mwônsò,
patwìkale—patwìkale badìlongolola bwà kwenza masangisha
aa, nè bwà butùmbì bwà Mukalenge. Nènku tudi nè dyeyemena
dyà nè Nzambì neàtùpèèshèci.
36 Nènku ncyêna muswè kucyènza to ànu too nè pândì
musonsòdììbwe kùdì Nzambì bwà kucyènza. Nzambì ùdi
nè cikondo bwà bintu byônsò. Nwamònu anyì? Kwêna nè
cyà kucìdyànjidila to. Wêwè mukòse blé kumpàlà…Bôbò
babwejamù katùmbà kàà dinowa naakù kumpàlà kwà kàyi
mwanji kuboba, udi ujìmija citùpà citàmbe bunène cyà blé webè
awu. Nwamònu anyì? Pa nànku, pàkaadì kùpàkupà pabwîpì
bwà kwediibwamù, Nzambì’s neàmwelèmu, dîbà adi netùbangè
dinowa. Kàdi ndi ànu…
37 Pàdìbi nè, ndi ndyùmvwa mucìncìmìkììbwe mùshindù awu.
Mêmè kudyàmbidila nè mvwa mwà kudìpàtulamù, mu katancì
kakesè. Ditùkù dijimà makèèlèlà awu, ncìvwa mwà kucyumusha
mu meeji àànyì to, bufùkù bujimà makèèlèlà dilòòlò awu. Mêmè
kuya kalààla bu pa dîbà dikùmi nè ìbìdì jaajaaja nànku awu.
Mvwa mulààle mêbà matwè ku àsàtù nànku awu, dilòòlò dìvwà
didyǎnjìdìle adi. Nènku makèèlèlà dilòòlò awu ncìvwa mwà
kumònakù tulù to. Ànu, Cintu kampàndà munkacì mwà kwamba
nè: “Kwàta Dibàkà Nè Difwà Dyà Dibàkà adi pa mukàbà
wà mêyì” Nwamònu anyì? Nànku ndi—ndi…Mukalenge mwà
kuswà, aci cyôcì citùngùnùke mu mwoyi wànyì nè Mukalenge
mundêjèku bikwàbò pa bwalu abu, èè, dîbà adi, nêngììkalè…
Ndi—ndi mwà kucìkwàta pa mukàbà wà mêyì. Nwamònu anyì?
38 Kàdi, vùlukààyi nè, ànu bwà bambi nkààyabò. Nudi
nulwa, kàdi, nè nutèèleja. Kàdi mukàbà wà mêyì wôwò
mwinè, lekèlaayi…Nwamònu’s, bwalu cìdi cìpàtuka munkacì
mwà masangisha, nè bàmwè biikàle mùshindù kampàndà, nè
bàmwè mùshindù kansanga, nè bàdyènzela wabò mmwènenu
sungasunga. Nènku ndi muswè bwà bambi naanyì kwikalabò
nè eci mu bìrô byàbò sungasunga, nènku kubàlekela bàbangila
ànu apu, bwalu bôbò ke bàdì bomekela bujitu abu. Mbôbò. Bu
mùdì kupweka bwà kuwèlela nzuji, bàmwè bàà ku banène bàà
ku tubàdì aba. Èyowà.
39 Kumòna cyàkambà Mukalenge pa bwalu ebu bwà Dibàkà
Nè Difwà Dyà Dibàkà. Ncintu cinsantu kupita mùdì bantu
bèèla meeji nè mmùdìci. Nè necìnwanganè ànu menemene nè
Dimiinu dyà Nyòka. Cintu ànu cìmwècìmwè aci, cyènda ànu
cìtùngunuka, awu’s ke maalu masokoka awu. Vùlukààyi nè: “Mu
matùkù à mwanjèlò wa mwandamutekète, maalu masokoka ônsò
à Nzambì àvwa nè cyà kujika,” Bintu byà kabìyì bimanya bììkala
Mukalenge mwà kutwìsha ku cibùngùbùngù abi. Mpindyewu,
too nè mpindyewu…

40 Mpindyewu vùlukààyi nè, mpa dîbà mwandamutekète nè
tusunsa makùmi àsàtù panùdì nubanga disangisha dyènù anyì?
[Mwanèètù Neville ùdi wàmba nè: “Èyowà.”—Muf.] Mpindyewu,
Mwanèètù Neville, wêwè nè diyiisha bwà dilòòlò edi, ùdìyiishè.
Nwamònu anyì? [“To, mukalenge.”] Nebìngangatè ànu bu dîbà
dìmwè anyì tusunsa makùmi ànaayi nè tùtaanu, nènku nênkwatè
bikwàbò abi pa mukàbà wà mêyì.
41 Mêmè ntu munangè kutèèleja Mwanèètù Neville. Ntu
mumunangè. Yêyè’s mmwanèètù. Nè ndi—ndi ngèèla meeji nè
yêyè mmwakudi wa dipòkò, mwambi mulenga wa dikèmà.
Nènku ndi…Cìmwè cintu bwà Mwanèètù Neville, cîntù muswè,
mpàdìye wàmba cintu kampàndà, ùdi nè nsòmbelu wa cìdìye
wàmba aci. Mpindyewu, ke—ke cintu cyà mushinga ncyôcì aci.
42 Nudi bamanyè’s, udi mwà kwikala nè nsòmbelu wa diyiisha
bwà muntu bîmpè kutàmba mûdì mwà kumuyiisha diyiisha.
“Bwalu nwênù biinè nudi mikàndà mifùndilangana, mibala kùdì
bantu bônsò.” Mpindyewu, twǎnjààyibì, kumpàlà kwà twêtù…
43 Tudi mwà kubuulula mabèji, kàdi bìdi bìkèngela bwà
Nzambì àkàngule dìleesònà dyà kàlaasà kàà Dyàlumingu edi, pa
nànku tùMulòmbààyi ànu bwà kwenza nànku.
44 Taatù wa mu Dyulu, tudi—tudi ku diitabuuja tutàngila ku
matùkù àcìlwalwà. Ndi munkacì mwà kutàngila mpindyewu,
ku diitabuuja, ku cintu kampàndà cìlwalwà, Mukalenge, pa
buloba, cììkalà mwà kusanga cisàmbà Cyèbè pàmwè. Patùdì
tumòna èkèleezìyà yà màngumba mitàmbe kupapakana nè
mitàmbe kushììlangana, cìdi bulelèlà cìsàka bantu pambèlu; ànu
mwàkadìbi mu Èjiipìtù amu, pâlò kampàndà ùjuuka, uvwa kàyì
mumanyè Yòzefù nànsha.
45 Ànu mwàkadìbi mu Allemagne, nè mu…mwàmwa mu
Russie, nè mu Italie, bantu bààkajuula ba-Joseph, Hitler nè
Staline, Mussolini, bàvwà bakìne beena Yudà abu. Byàkakèngela
bwà kwalukilabò mu buloba bwàbò. Nzambì, Udi nè mìshindù
yà dyenza maalu, yitùdì katùyì tuumvwa to. Nè Wêwè
wâkabàcìncimika. Kabàyi nzùbu nànsha umwe mu Allemagne
to; babànyènge byàbù byônsò. Kàbìdì, mu Italie, mu Russie,
kakùyì mwaba wà kuya to. Nènku bàvwa baalùjììbwe mu buloba
bwàbò, ànu bwà kuuja Dîyì.
46 Kaa, cyanza cyà dinanga cyà Nzambì’s wè! Mùshindù mwinè
wùdìbi, mîngà misangu, bìmwèka byà cikisu, byà mùshindù
wùdì bantu bàkènga, kàdi cìdi, nànsha nànku, cìdi ànu cyanza
cyà dinanga cyà Yèhowàh, cìlombola bânà Bèndè bakesè. Tudi
tuKusàkidila, Mukalenge.
47 Mpindyewu ndi ndòmba, Nzambì, bu mûndì mmòna ditùkù
dìdì dìngumba dìcìncimika beena kwitabuuja, diìbììpata,
dyàmba, nè: “Dînà dyàbò dìdi nè cyà kwikala mu mukàndà
wàbò awu, bwà cyanàànà mbajìmìne. Kabàyi nè cintu nànsha
cìmwè cyà dyenza nè cisùmbù cikwàbò aci to.” Cìdi ànu cyanza

cyà dinanga cyà Yèhowàh, munkacì mwà kubàlombola ku
Mucì wà Mwoyi. Ndi ndòmba, Nzambì, bwà muntu nè muntu,
ndi mumanyè nè nebììkalè nànku, bwalu Cìdi n’Dîyì Dyèbè,
nè Dyôdì kadyèna mwà kupangilakù to. Nènku swâkù bwà
tùlombodiibwè ku Mucì wà Mwoyi, bwà twamòna mwà kwikala
bapyànyì bàà Mwoyi wà Cyendèlèèlè, bwà kumòna cyanza
cyà Nzambì, nè twêtù, ku mêsù à diitabuuja, tudi tutàngila
dyàmwàmwà dyà mindìdìmbì yitùdì twendelamù leelù ewu eyi,
tumòna Buloba bulaya bùsanganyiibwa ànu pabwîpì kumpàlà
kwètù.
48 Bèneshàku Dîyì Dyèbè, mu dìndà emu, Mukalenge, ndambù
wa Mifùndu eyi nè tuntu tûndì mufùnde kaaba aka etu. Swâkù
bwà Nyumà Mwîmpè àlwe mpindyewu, pândì ndilambula mêmè
mwinè apa, bwà ditengudiibwa dyà ludìmì nè ngeelèlù wa meeji,
nè meeji. Nè èkèleezìyà ùdi ùlàmbula macì àbò à dyumvwa,
myoyi yàbò, nè twêtù bônsò, cyàpàmwè, bwà Wêwè kwakwilakù
neetù ku Dîyì Dyèbè, bwalu Dîyì Dyèbè dìdi Bulelèlà. Mu Dînà
dyà Dîyì, Yesù Kilistò, mmutùdì tulòmba nùnku. Amen.
49 Mpindyewu, buulùlaayi mu Bibles yènù, ku Mukàndà wà
Ekèsòòdè. Nènku mpindyewu ndi muswè kubala citùpà cyà
Mufùndu wa mu Ekèsòòdè, nshapìtà mwi3, kwambwila ku 1 too
nè ku 12. Tèèlejààyi ànu cyanàànà, nè ntèmà, patùdì tubala apa.
Ekèsòòdè, nshapìtà mwi3,1 too nè ku 12.

Mpindyewu Môsà ùvwa ùlama bisùmbù byà mìkòòkò
byà Yetèlò tatwěndè mwenu, mwakwidi wa ku
Miidyànà: nènku wàkalombola cisùmbù cyà mìkòòkò
too nè paanyimà pàà cipèèlà, nè kulwa ku mukùnà wà
Nzambì, ku Holèbà mene.
Ke mwanjèlò wa MUKALENGE kumumwènekelayè mu

ludìmì lwà kapyà kalàkuka munkacì mwà kaacipuka:
nènku…yêyè…ke yêyè kutàngila, nè, mònaayi nè,
kaacipuka kàvwa kàlàkuka kapyà, kàdi kaacipuka
kakàvwa kàbùtuka nànsha.
Ke Môsà kwamba nè: Nênkùdimukè mpindyewu, bwà

kumòna cìkèènà-kumòna cinène eci, cìdì nè kaacipuka
kàdi…bwà cinyì kaacipuka kakèèna kàbùtuka to.
Nènku pààkamònàMUKALENGE nè wàkakùdimuka bwà

kumòna,…
50 Ndi muswè kusùminyina pa aci’s!

Nènku pààkamònà MUKALENGE nè wàkakùdimuka
bwà kumòna, Nzambì kumubììkidila munkacì mwà
kaacipuka amu, wàmba nè: Môsà, Môsà. Ke yêyè nè: Ke
mêmè ewu.
Ke yêyè nè: Kùseemenyi pabwîpì apa to: kàdi kòpolà

bìsàbaatà byèbè ku makàsà èbè, bwalu mwaba wûdì
mwimàne awu ng’wa cijila.

Kàbìdì kwambayè nè: Mêmè ndi Nzambì wa tatwěbè,
Nzambì wa Abraham, Nzambì wa Izàkà, nè Nzambì
wa Yakòbò. Ke Môsà kusokokayè mpàla wendè; bwalu
ùvwa nè bwôwà bwà kutàngila Nzambì.
Ke MUKALENGE kwamba nè: Ndi cyà bushùwà mumòne

lutàtù lwà cisàmbà cyànyì cìdì mu Èjiipìtù, nè
ndi mutèèleje mwadi wàbò mùdìbo bàbàkèngesha
kùdì bamfùmù bàà midimu; bwalu ndi mumanyè
kanyinganyinga kààbò;
Nènku ndi mutùùluke bwà kubàsùngila ku byanza

byà beena Èjiipìtù, nè bwà kubàpàtula mu buloba abu
kubàbweja mu buloba bwîmpè…buloba bwalàbàle, nè
buloba bùdì mabèèle nè bwici bìtuuta nkòkà; mu mwaba
wà beena Kaanàànà,…beena Hitì,…beena Hiwì,…
beena Yebùsà.
Mpindyewu ki bwà cinyì, mòna nè, mwadi wà bânà

bàà Izàlèèlà mmulwè kûndì: nè ndi kàbìdì mumòne
dicìncimikiibwa mùdì beena Èjiipìtù babàcìncìmìke.
Ki bwà cinyì lwâkù mpindyewu, nè mêmè nênkutùmè

kùdì Pâlò,…
51 Nudi numòna anyì? “Ndi mutùùlùke.” Kàdi nè: “Ndi
nkutùma wêwè.” Nzambì, ùya mu mmwènekelu wa muntu.
“Ndààku.” Ngǎnjì mbalèbi mvensà wa 10 cyàkàbìdì.

Ki bwà cinyì lwâku mpindyewu, nènku mêmè
nênkutùmè kùdì Pâlò, bwàwêwè kumònamwàkupàtula
cisàmbà cyànyì bânà bàà Izàlèèlà mu Èjiipìtù.
Ke Môsà kwambila Nzambì nè: Mêmè ndi nganyì, bwà

mêmè kuya kùdì Pâlò, nè bwà mêmè kupatula bânà bàà
Izàlèèlà mu Èjiipìtù?
Ke yêyè nè: Ncyà bushùwà nè nêngììkalè neebè; nè

eci necììkalè cimanyinu kûdì, bwà nè mêmè ngudi
mukutùme: Pawàpàtukà…

52 Mfwìlaayikù luse.
…Pawàpàtula cisàmbà mu Èjiipìtù, nenùkwàcile

Nzambì mudimu pa mukùnà ewu.
53 Ncìyì mumòne, kumpàlà to, kàdi ndyùmvwa
munsonsòdììbwe mu ndòndò menemene kùdì Nyumà mu dìndà
emu, ndi mucìbàkùle ànu mwab’awu. Nzambì, munkacì mwà
kwaluja musadidi Wendè kùvwàye munyeeme, Wàkamupèèsha
cimanyinu cyà mukùnà. Ncìvwakù mwanji kucìmòna to ànu
dîbà adi mene. “Eci necììkale cimanyinu cyà Cyendèlèèlè kûdì.”
Nwamònu anyì?
54 Mpindyewu netwìkalè mwà kwakula, mu dìndà emu, pa
cyena-bwalu cyà cimwangì ciibîdì cyà cisàmbà cyà Nzambì,
anyì dibììkila dyà kupàtuka dyà cisàmbà cyà Nzambì. Cimwangì

mbwena kwamba nè “bapàtula; babììkìdììbwe bwà kupàtuka;
buumùshììbwe ku.” Nènku ndi muswè kukwàta mudimu nè
cyôcì aci bu cyena-bwalu, cyà cimwangì ciibîdì cyà cisàmbà
cyà Nzambì. [Mwanèètù Branham ùdi ùcììnyika nè Cimwangì
Ciisâtù, mu disangisha dyà dilòòlò—Muf.]
55 Mpindyewu, bàvwa bapetè bimwangì byàbûngì, mu
bushùwà bwà bwalu, kàdi ndi ngààkula bwà cikondo cìvwà
Nzambì mubììkìdìshe cimwangì, ditàpuluka nè mwaba
wùvwàbo bàsanganyiibwa, mu cikondo cyà mpindyewu.
Mwab’ewu, Nzambì ùdi munkacì mwà kudìlongolola bwà
kuuja Dîyì Dyèndè dilaya dyà buNzambì dyàkafìlàYe kùdì
Abraham adi, nè kùdì Izàkà, nè kùdì Yakòbò. Bidimu, nkàmà
yà bidimu bìkaavwa bipìte, kàdi, nànsha nànku, Nzambì
kàtukù ùpwa mwoyi mulayì Wèndè to. Mu muvù, mu cikondo
cikùmbànyìne, Nzambì ùtu misangu yônsò ànu ùvwija mulayì
Wèndè mujaalàme.
56 Ki bwà cinyì, nudi mwà kushààla batwìshììbwe nè cìdì
Nzambì mulayè mu Bible ewu, Yêyè neàcyěnzè. Kabyèna ànu
bìkèngela bwà kuteeta kwela meeji ku cintu cikwàbò nànsha
cìmwè to, bwà kwamba nè: “Èè, mupròfetà awu ùvwa, pàmwǎpa,
ùvwa mupììle,” anyì nè, “aci kacìvwa mwà kwenzeka mu ditùkù
edi to.” Dîbà adi kumwekabì kabìyikù mwà kwenzeka to,
kutàmba mùdìbi bìmwèka kabìyikù mwà kwenzeka mpindyewu
emu. Kàdi Nzambì’s wàkacyènza, nànsha bìshi, bwalu Yêyè
wàkalaya nè Ùvwa mwà kucyènza.
57 Kàdi tàngilààyi mùdìYe ùcyènza bipeepèle’s. “Ndi
mutùùlùke. Ndi mûmvwè mwadi. Ndi muvùlùke mulayì Wànyì.
Nènku Ndi mutùùlùke bwà kucyènza, kàdi Ndi nkutùma wêwè.
Wêwè cyenzè. Nêngììkalè neebè. Cyà bushùwà, Nêngììkalè
neebè. Bwikadi Bwànyì bùdì kabùyì—bùdì kabùyì bùpangila
abu nebwìkalè neebè kwônsò kuwàyà. Kùcììnyi to.” Nwamònu
anyì? “Ndi mpweka bwà kusùngila.” Ndi mutwìshììbwe nè meeji
à nyumà àdi àbàkula aci. Nwamònu anyì? Nwamònu anyì? “Nê—
Nê—Nênkutùmè, bwà kufikisha cisàmbà Cyànyì ku cimwangì.
Kubàpàtula, nènku Nêngììkalè neebè.”
58 Mpindyewu, mmunyì—mmunyì mutùdìku mwà kwikisha’s,
mmunyì mùdì diitabuuja mwà kucìkwàta mwab’awu’s.
Nwamònu anyì? Nzambì neàcyěnzè. Yêyè ngudi mucìlayè.
Nànsha byôbì bìshi, bìdì byènzeka nànsha biikàle binganyì,
anyì cìdì muntu mukwàbò kanà yônsò ewu wàmba ciikàle cinyì,
Nzambì neàcyěnzè, nànsha bìshi, bwalu Yêyè ngudi mucìlayè.
Nè Yêyè ùdi ùcyènza cipwekèle bikolè, mu mùshindù wà nè,
cìdi—cìdi cìpìcila dyu—dyumvwa dyà meeji mapilulùke àdì
mafwànyìne kuteeta bwà kulukakaja lungènyì pa bwalu abu nè:
“Mmunyì mùdìbi mwà kwenzeka’s?”
59 Ncyêna nswa kwamba nè muntu kampàndà mpindyewu,
mwikale nè meeji mîmpè, nè mulonge bîmpè, nè muntu awu

kààkuCyùmvwa to. Abi’s bìdi ànu bîmpè, nè bilenga byà dikèma,
pàdìye ànu ùkwàta naabi mudimu kabìyì bwà kulukakaja
lungènyi to, kàdi, nkolèshìlù mulenga udiyè nendè awu, bwà
kwitabuuja Nzambì. Cyôcì aci cìkudimunyiibwa mu bupwekèlè
bwà kutèèleja cìdì Nzambì mwâmbè, nè kuCììtabuuja. Dîbà adi
nkolèshìlù wendè awu neàmukwàcìshè.
60 Mònaayi’s. Kàdi pàdì muntu ùteeta kulukakaja lungènyi nè:
“Kî ncifwànyìne kwenjiibwa to,” dîbà adi aci cìdi cìmusàka kule
nè Nzambì, misangu yônsò, dîbà dyônsò, pàdìye ùteeta bwà—
bwà kutèèleja cìdì, dyumvwa dyèndè yêyè mwinè. Nwamònu
anyì? Wêwè kùyì umvwa to, nè Bible mwikàle wàmba cintu
kampàndà, ùCìtwa ànu: “Amen.” Cìlekèla cìye ànu mùshindù
awu.
61 Mpindyewu, pamutù pàà kutàngila Mifùndu eyi, nudi
mwà kuyìfùnda, mu dìleesònà dyà kàlaasà kàà Dyàlumingu
edi. Kàdi ndi mufwànyìne, pàmwǎpa, bu nwênù mwà kuswà
kucìtàngila. Kàdi, dyàmbedi, ndi naayì bûngì cyanàànà kaaba
aka. Twǎnjààyi…
62 Kumpàlà kwà twêtù kujandula cìdì cimwangì eci cyùmvwija,
nènku nêmfwànyikijè cimwangì eci mpindyewu…cimwangì cyà
dîbà adi, nè cimwangì cyà mpindyewu, kàdi mònaayi ní kacyèna
ànu cyèndela pàmwè menemene to. Cìmwè cyà ku byôbì abi
ncyà mu bufùki. Nè bintu biinè bìmwèbìmwè byàkenzàYe mu
bufùki ebi, Ùdi ùcìfwànyikija cyàkàbìdì, ùcìvwija mubidi wà
bwalu bwàcì mu nyumà, cimwangì cyà nyumà.
63 Bilenga be, bwà kumòna Dîyì dyà Nzambì! Mmunyì
mùdì muntu mufwànyìne kwamba nè kî nDisonsola? Eci’s
cìvwa nkùkaadi bidimu bitwè ku binunu bìbìdì nè nkàmà
mwandamukùlù, nudi bamanyè’s. Nè mùshindù wàkalayàYe,
nè cìdìYe mwenze nè mucìtèèke mwaba awu bu cileejilu,
mùshindù wùdìYe—wùdìYe—wùdìYe wènza mundìdìmbì wà
cintu kampàndà bwà kufìla bujaadiki bwà—bwà cyà bushùwà.
Ndi ndwa pa cyôcì aci, dilòòlò edi, pankacì pàà ngondo nè dîbà,
bu Mukalenge mwà kwanyisha.
64 Kàdi, dyàmbedi, tudi nè cyà kukenketa Genèsè bwà kumòna
nè mbwà cinyì bàvwa mu Èjiipìtù. Bwà cinyì bantu bàà Nzambì
bàvwa bafwànyìne kupàtuka mu buloba abu? Kàdi twamb’eku
twamb’eku, Nzambì wàkalaya cyôcì aci, ànu mwaba wùvwà
cibangidilu cìsanganyiibwa, nè Abraham, Izàkà nè Yakòbò, mu
Pàlèstinà, Nzambì wàkabàpèèsha buloba abu, nè kwamba nè:
“Ki bwôbù ebu.” Kaa, dîbà adi, bwà cinyì bantu kî mbafwànyìne
kwikala mu mwaba wùvwà Nzambì mubàlongòlwèle awu?
65 Ke lukonko lwà leelù ewu ndwôlò alu, kàbìdì. Nzambì
mmutùpèèshe Mpenta. Yêyè mmutùpèèshe Mukàndà wà
Byenzedi. Mmutùpèèshe Nyumà Mwîmpè, bwà kutùlombola
nè kutùludika. Yêyè mmutùpèèshe Buloba. Kàdi twêtù tudi
bapàtùkeMù bwà cinyì? Bwà cinyì èkèleezìyà ùdi pambèlù

pààBù? Bwà cinyì èkèleezìyà munène wa beena Kilistò leelù ewu
kêna nè mwoyi cyàkàbìdì bu Mukàndà wà Byenzedi, mwikàle
ùpàtula cintu cìmwècìmwè aci? Kùdi kabingìlà kampàndà bwà
bwalu abu.
66 Tudi bônsò bamanyè nè tudi batàpùlùke, nè tudi mu
ngiikàdìlù wa wènza bwôwà. Nè ngiikàdìlù mubì mutàmbe udi—
udi bwena Kilistò kacya busòmbèlemù awu, ke ùdikù leelù
ewu. Nènku tudi pa…ànu pa ciibi anyì cibwelelu cyà—cyà
cilumbulwidi cinène, cyà cyènza bwôwa citèèka bwà èkèleezìyà.
Nè kumpàlà kwà cilumbulwidi eci kwenzekacì, Nzambì ùdi
ùbììkidisha cimwangì, ànu mwàkenzàYe musangu awu amu.
Mpèkaatù yà beena Amòlà yìkaavwa midìkùngwìje mushikì,
pa nànku Yêyè—Yêyè ùbììkidisha cimwangì cyà—cyà nyumà.
Mpindyewu twǎnjààyi kwalukila cyànyimà bwà katancì kakesè
cyanàànà, mu cifwànyikijilu, bwà kujandula.
67 Bààkapweka mu Èjiipìtù, ànu bwà mukàwu bwà mwanààbò.
Ki bwà cinyì Izàlèèlà ùvwa mu Èjiipìtù mwinè musangu awu,
pambèlu pàà buloba abu. Vùlukààyi nè, milayì yà Nzambì yìvwa
ànu mpàvwàbo bashààle mu buloba abu.
68 Mpindyewu nudikù mwà kumòna citùvwà twamba mu
disambila, kùkaadi katancì anyì? Bwà cinyì byàkakèngela bwà
Nzambì kupapisha mwoyi wà Pâlò? Mbwà kwaluja bantu
mu buloba bulaya, kumpàlà kwà Yêyè kubàbènesha, bwà
kubàtwàdila Maasìyà.
69 Mmunyì mùvwàYe nè cyà kupapisha mwoyi wà Hitler, bwà
kulwishayè beena Yudà, pàvwàye yêyè mwinè citùpà mwena
Yudà? Mmunyì mùvwàYe mufwànyìne kucyènza mu Staline, mu
Mussolini? Nwamònu anyì? Bantu bàdì kabàyì basonsòdììbwe,
bu mùdì ditùnga kampàndà, bàdi—bàdi…Bìkèngela bwà
Nzambì àngatè bi—bintu bìdìbo nè mwoyi ku byôbì, mikenji
yà ditùnga, misangu yàbûngì, bwà kuvwija milayì Yèndè yìlwa
milelèlà. Pa nànku, byàkakèngela bwà kupapishaYè myoyi yà
bamfumù bàà cimbàmbila abu, bwà kwaluja beena Yudà abu ku
buloba bulaya. Bìvwa bìkèngela kwikalabì mùshindù awu.
70 Mpindyewu tudi tusangana, nè, mu dipweka, Yòzefù…
Tudi bamanyè bwalu-bulonda abu, patùdì twalukila mu Genèsè,
nè nudi ànu mwà kucìbala. Bwalu, ndi mulwè ànu pashììshe
ndambù bwà kubanga dìleesònà dyà kàlaasà kàà Dyàlumingu
dile edi, nènku nêndìtàcìshè bwà kulwijakaja.
71 Mònaayi mpindyewu. Nùbalààyi bwalu-bulonda abu
panwìkalà mwà kukòòkesha, bwà Yòzefù, mwikàle muledììbwe
paanyimà pàà bânà bààbò, udi wa ndekeelu mulondè. Meeji
à nyumà neàcìbàkùlè mpindyewu mene. Yêyè kàvwa mwânà
wa ndekeelu to; Benyàmìnà ke ùvwa wa ndekeelu. Kàdi, mu
diipaciibwa, tàngilààyi. Yòzefù nè Benyàmìnà bàvwa bânà bàà
muntu bàà mashi mu kaabujimà, nè ànu bàbìdì abu bàvwà bânà
bàà muntu. Kacya Benyàmìnà kààkapetakù dijinguludiibwa

to ànu pààkatwìlanganàye nè Yòzefù. Nènku kumutù kwà
bakwàbò abu, Benyàmìnà mmupèèshììbwe bitùpà bìbìdì byà
byônsò byàkafìlà Yòzefù abi. Èyo. Mònaayi mpindyewu, tudi
tusangana nè mwômò amu, bàvwa…
72 Ùvwa mwangàcììbwe munkacì mwà bânà bààbò bwalu ùvwa
wa nyumà. Ùvwa muntu munène, nànsha mùvwàye mutàmbe
kupwekela wa musùmbà awu amu, mutàmbe kupwekela wa ku
musùmbà awu. “Nè bààkamukìna kakùyì bwalu to.” Kabìvwa
bìkèngela kwikalabò bamukìne to. Bìvwa bìkèngela kwikalabò
bàmuneemeka. Bwalu, bwà cinyì bààkamukìna? Mbwalu ùvwa
mwanààbò anyì? Kî ng’aci menemene to. Bààkamukìna bwalu
Nzambì wàkakwàta nendè mudimu kutàmba mwàkenzàYe nè
bakwàbò bônsò abu. Nwamònu anyì? Wàkamupèèsha dyumvwa
dyà—dyà—dyà—dyà nyumà. Ùvwa mwà kuumvwija bilòòtà, ànu
mu byôbì menemene. Nè yêyè ùvwa mwà kudyanjila kwamba
maalu àvwà mwà kwenzeka, ànu menemene, ànu mùshindù
ùvwàwu menemene. Nènku yêyè—nènku yêyè kààkeelaku mbata
muulu to.
73 Wàkamòna ci—cilòòtà cyà bisùmbù byà myepu ayi
yìnamina kumpàlà kwà yèndè myepu, nè pashììshe bânà
bààbò kumukwàcilabò ciijì. Kwamba nè: “Ndi ncinka, dîbà adi
nè, wêwè munsantu mukesè mubùnguluki wa mu malaba ewu,”
mu ngaakwìlù mukwàbò nè, “nebìkengelè bwà twêtù kwinama
kumpàlà kwèbè dîngà ditùkù anyì?” Kàdi’s ke mùshindù
awu wàkenzekàbi. Nwamònu anyì? Mmunyì mùvwà bantu
banène baleebàlè bàà mfyondo abu biinàme kumpàlà kwà
kakwàcikwètù kakesè aku, kàà kakàyì mushinga aku kiimàne
mwaba awu? Kàdi bààkacyènza, ncyà bushùwà nè bààkacyènza,
nè bààkasèngeleela bàlòmba luse. Kàdi kàvwa mwanjì kulwa
mu bukolè to, nànsha nànku, nudi numòna’s. Ùvwa ànu dîbà
adi mu mmwènekelu wa mwânà.
74 Nè pashììshe tudi tusangana nè, mu kwenza kwà cyôcì
eci, nè Yòzefù wàkuumushiibwa munkacì mwà bânà bààbò,
màngumba awu, nè wàkasòmba pàà nkààyendè. Nwamònu anyì?
Bânà bààbò, bônsò mu ditùnga amu. Ke dîbà adi kulwakù cintu
kampàndà cyà cinène. Tudi bamanyè nè Izàlèèlà…pàvwàbo
ànu basòmbèle mu mwaba wàbò wà cisòmbedi awu, nè bashààle
balamàtekù. Mpindyewu, aci’s ncintu cîmpè cìmwèpelè, bwà
kushààla mu mwaba awu. Bilondèshìle myaba, ncyà bushùwà.
Kàdi, mbajìmìje Nyumà.
75 Biitabi bàà maalu ànu mùdìwu mafùndììbwe, leelù ewu,
mbamanyè kaaba kàdìbo, ku mmwènenu wa mamanya à mu
mutù wa Bible, kàdi kakwèna Nyumà to. Bààkabènga Yòzefù,
kuMwelabò pambèlù. Kabàvwa baswè kwikala naaCì bwalu
to. “Mmusùmbà wà bansantu babùnguluki bàà mu malaba.
Cìdi…Katwèna baswè kwikala naaCì bwalu to.” MbaMwipàte,
baMusùmbìshe, kùdì bàà pa buloba. Bàvwa pambèlu pàà
bwobùmwè bwàbò.

76 Mpindyewu, ku dyenza dyà nànku, bààkuumushiibwa mu
mwaba wàbò, kuyabò naabò mu Èjiipìtù, ndekeelu wa byônsò.
77 Mpindyewu, bwalu-bulonda bwà bânà bààbò bàà mukàwu
aba bùdi cyà bushùwà bùpàlakajiibwa bikolè nè cibadi cyà
nyumà cyà leelù ewu. Tudi—tudi bônsò bamanyè aci, nè aci’s
mmukàwù ànu wètù wà cyena dììnà ewu, kî mbukezùke to.
Mmukàwù wà kale, wà manyaanù, wà bukooyà. Nwamònu
anyì? Kakwènakù bukezùke mu mukàwu to. Nwamònu anyì?
Cìdi ànu mukàwu wètù wà bukooyà ewu. Pàdìbi nè, bàdi
bàmòna Bible umwèumwè awu, nè ngiikàdìlù wa Nzambì
umwèumwè wâkafùnda Bible awu, mwikàle ùDìshìndika, nè
pashììshe kuCìdyombola kakùyì kabingìlà to. Mukezùke…
Èè, kî mmukezùke to. Ànu mûngǎmbì nè, mmukàwù wà
manyaanù. Kutàngila mùdì Nzambì wòndopa babèèdì, ùbììsha
bafwè, Nzambì umwèumwè uvwa nè mwoyi mu matùkù à
bàpostòlò awu! Èvànjeelìyò umwèumwè wâkafùndabò awu, bwà
lwendu lwà nyumà elu, n’Nzambì umwèumwè udi wenza cintu
cìmwècìmwè aci. Pa nànku kî ncîngà cintu to ànu mukàwu,
bamwipàte nè: “Nè katwàkwikala naaCì munkacì mwètù to.”
Nwamònu anyì? Kubììpata’s!
78 Bààkadyàmbidila, bânà bààbò’s, nè kabàvwa bafwànyìnekù
kwikala nè mudimu nè muntu bu nànku to, pa nànku: “Bwà cinyì
kubènga kumuunusha?”
79 Ke cìdì, cintu cìmwècìmwè cìdì cyenzèke leelù ewu. Bàdi
bèèla meeji, nè: “Bwalu èkèleezìyà yètù mmishààle yà mamanya
à mu mitù, tudi nè misùmbà yà bantu bàdì nè mvwàdilu
mutàmbe bulenga, bulongolodi butàmbe bunène, bambi bàà
batàmbe kwikala bàà meeji matwè, nè katwèna dijinga nè
Nyumà Mwîmpè mu mùshindù wùvwàYe kale wàwa awu
to.” Bwalu, mbûle tèntè. Mu ngaakwìlù mukwàbò, byenzedi
bìdi byàkula nè dîyì dikolè kutàmba mêyì: Nè maasèmìnêrè
àbò, nè àbò…bwongò bwà buumùntù bwàbò—bwàbò, nè
didìsanga dyàbò pàmwè nè—nè dikòkangana pa cintu eci,
mbatàmbe kukùmbana, nè meeji àbò sungasunga à mu mutù
awu, bwà kutèèka Èkèleezìyà mu bulongàme, kupìta mùvwà
Nyumà Mwîmpè mwà kucyènza. Pa nànku, kabèèna kàbìdì
Nendè dijinga to. “Ncintu kampàndà citùdì katùyì naacì
dijinga leelù ewu to. Cìdi, matùkù ààcì àkaadi mamanè
kupìta.” Mpindyewu, aci kî ncyà bushùwà anyì? “Kabyèna
bìtùkèngela Nyumà Mwîmpè bwà kwondopa babèèdì to. Tudi
nè bangàngàbukà. Kabyèna bìtùkèngela Nyumà Mwîmpè bwà
kwakula mu myakulu to. Tudi bônsò bantu bàà meeji.” Nènku
panùdì nwenza nànku, nudi nuumusha, mu cintu cyènu cyônsò
aci, Nshinga wa disùngila.
80 Yesù wàkambila beena Yudà abu, mu matùkù Èndè nè:
“Kanùtukù babalè nè: ‘Dibwe dyàkabèngiibwà adi ke Dibwe
dinène dyà mu ditumba dìdì nzùbu mujimà musòmbèlepù’ anyì?”

81 Mpindyewu, nudi bamòne cîndì njinga kwamba aci anyì?
Ndi mutwìshììbwe nè nudi—nudi mwà kuumvwa aci. Bwà
ne, ka—kabingìlà kàà cyôcì aci mpindyewu, mbwalu bàvwa
bèèla meeji nè kabàvwa bafwànyìne kwikala naaCì dijinga to.
“Kabyèna bìtùkèngela baakudi bàà mu myakulu to. Kabyèna
bìtùkèngela bandamunyi bàà myakulu to. Kabyèna bìtùkèngela
kàbìdì bapròfetà bàà Dipungila Dikùlukulu bwà kutùtèèkabò
mu bulongàme, ku Nyumà Mwîmpè to. Tudi tuCyùmvwa.”
Nwamònu anyì? Bàkaadi batèèke ndongolwelu mwenza ku
byanza byà bantu bwà kwangata kaaba kàà Nyumà Mwîmpè.

82 Ki bwà cinyì, kùdi bantu bàdì basungula, bàdì nè mênà
mu Mukàndà wà Mwoyi wà Mwânà wa mùkòòkò, kabèèna
mwà kucììtaba to. Bàdi nè meeji à nyumà, nènku ki bwà
cinyì kabèèna mwà kucììtaba to. Kabèèna mwà kucìtwàlakù to,
nànsha byôbì nè baatatwǎbò nè baamamwǎbò bàvwa basòmbèle
mu èkèleezìyà kanà yônsò wa cyena bulongolodi ewu.

83 Pàdì èkèleezìyà wènza, ùdi…pàmwǎpa kî mmufwànyìne
kucyàmba ànu buludì to. Kaa, to. Kabààkuciteejaku buludi
to, kàdi byenzedi byàbò bìdi bìcìjaadika. S’ki Dîyì ndyôdì edi.
Nè Nyumà Mwîmpè ùdi ùcìjaadika munkacì mwà bôbò abu,
pàdìYe mwà kubàsanga pàmwè apu, nè Yêyè ùcìdi ànu wòndopa
babèèdì, nè ùbììsha bafwè, nè wàkula mu myakulu, nè wìpata
baadémons. Pa nànku, mbilondèshìle ku…cìdì munda mwà
muntu.

84 Bu mùvwà Màndàmù Arganbright kuntwaku, munkacì mwà
kwela meeji ku cyôcì aci, ditùkù adi, musòmbe kuntwaku mu
kajila, munkacì mwà ditùùla bisoosà, pàvwàye munkacì mwà
kukosa mashìnde. Mêmè kupìcila mwaba awu, ànu ku luseke
lwèndè aku. Yêyè kàvwa mummanyè to, ke mêmè kumulekela
ànu ùtùngunuka. Mvwa ànu mutàngìle.

Mpindyewu mònaayi Nyumà Mwîmpè mu mudimu Wèndè
munène awu.

85 Èkèleezìyà ùdi ùdyùmvwa nè kêna ùkèngela Nyumà
Mwîmpè to. Èkèleezìyà neyìkwambìlè nànku’s. Nènku bantu
bàdi mwà kujuukila kuulu nè kukupèèsha muyiikì wà mamanya
à mu mutù wà, mufwànyìne kukufikisha ku dicììtabuuja.
Mpindyewu twanji kwimanyina apu, kasunsa kàmwè. Yesù
kàkambakù nè bìbìdì abi mbifwànyìne kwikala bitàmbe
kuseemena pàmwè: “Mbifwànyìne kuseeswisha Basungula
mene bu nè bìvwa mwà kwenzeka”? Miyiiki yà beena mamanya
à mu mutù mmifwànyìne kwikala mitàmbe kusheemakane,
mu mùshindù wà mifwànyìne—mifwànyìne kuseeswisha bantu.
Cintu’s ng’évànjeelìyò, mbantu bàdì mwà kukwàta dîyì adi nè
byanza mu mùshindù wà nè, ùvwa mwà kwamba kufikisha
muntu kanà yônsò wa mamanya à mu mutù ewu, bu wêwè mwà
kweyemena ànu mamanya àbò à mu mutù awu, mbafwànyìne—

mbafwànyìne kupììsha Nyumà Mwîmpè, nè—nè kulonda njila
wa muntu awu. Tudi tumòna aci.
86 Mpindyewu, aci’s ke cintu cìmwècìmwè cyàkeelàbo meeji
bwà Yòzefù, nè bààkamuumusha. Nènku, kaa, mu Èjiipìtù
mwàmwa, kaa, mùshindù mwinè wutùdìku mwà kwela meeji’s,
mùshindù mwinè wûndì mwà kupìcisha mêbà’s. Udi mwà
kushààla kaaba aka munda mwà bidimu bìsàtù nè kùyikù ushìya
cyena-bwalu aci to, muunyà nè bufùku, kàdi kutùngunuka ànu
nè kujandula bimpòkòtò binène byà mìsà byà Nyumà Mwîmpè.
Meeji à nyumà àdi mwà kutàngila mu Èjiipìtù mwàmwa nè
kumòna dikèngeshiibwa adi dìjuuka; mwà kumòna Yòzefù
mwangàcììbwe, bwà dikengeshiibwa dyàmòna mwà kujuuka.
Nè pashììshe kumòna Nzambì, nè lukàtà Lwèndè munda mwà
nkàtà, bintu byônsò byènda ànu mu byôbì menemene. Kumòna
Potìfà ùbènga Yòzefù; kumòna mashimi awu mambììbwe. Nè
kumòna Yòzefù mu bùlokò, nè mwedi wèndè mukolè mòna bule,
mwipata munkacì mwà bânà bààbò. Kàdi pashììshe, dyàkàmwè,
Nzambì kubwelamù. Nwamònu anyì?
87 Mùshindù mwinè wutùdì mwà kumòna lukàtà alu munda
mwà nkàtà, lùnyùnguluka’s wè! Ndongamu munène wa Nzambì
munkacì mwà kufikisha byônsò too nè ku cimwangì eci,
nè ku cikondo eci pììkalàYe mufwànyìne kubììkila cisàmbà
Cyèndè mu buloba abu cyàkàbìdì, kucyàluja mu kaaba, mu
ngiimànyìnù mùvwàYe mwà kubàbènesha nè kutèèka munkacì
mwàbò Ewu wâkalayaYè nè Ùvwa mwà kutèèka munkacì
mwàbò awu. Bìvwa bìkèngela kwikalabò mu buloba bwàbò.
Vùlukààyi nè, bìvwa bìkèngela bwà kupàtukabò mu buloba
bùvwàbo bàsanganyiibwamù abu, nè kubwela mu buloba bwà
mulayì, kumpàlà mene kwà Maasìyà wabò mulaya awu kulwayè.
88 Nènku bìdi bìkèngela bwà Èkèleezìyà kwenza cintu
cìmwècìmwè; kupàtuka mu musùmbà wà babèngi abu, kubwela
mu mulayì, kumpàlà mene kwà Maasìyà kumwèneshiibwa
kumpàlà kwàbò. Nudi nucìmòna anyì? Mwoyi wà Maasìyà,
mumwènèshììbwe, wùlongolola Èkèleezìyà, Mukàjì-musèla.
89 Mukàjì ùsèdiibwa kùdì mulùme kampàndà, kàdi kàyì
ùpetangana nendè to, mbifwànyìne kwikala cimvundù cyà—
cyà mùshindù kampàndà, dîbà dyônsò. Kàdi pàdì mulùme nè
mukàjèndè, mulundà wendè mukàjì, mukàjèndè-musèla, pàdìbo
mu dyumvwangana dipwàngàne, bu musùùkà wùmwè nè meeji
àmwè, bwalu nebììkalè mubidi ùmwè.
90 Dîbà adi, pàdì Èkèleezìyà mwà kubwela mu dyumvwangana
dyà bwena adi nè Nzambì, too nè pììkalà dimwèneshiibwa dyà
Mubàki dimwènèshììbwe mu Mukàjì-musèla, bwalu nebììkalè
umwe! Kaa, dìleesònà dinène kaayìpu’s wè. Èyo.
91 Mpindyewu, vùlukààyi nè, meeji à nyumà àdì àmbula cyôcì
eci awu, àdi mwà kumòna cifwànyikijilu nè mubidi wà bwalu,

nè kucìbàkula. Bwà aci, tudi ànu mwà kushààlapù mêbà àbûngì.
Tàngilààyi cìdì cyènzeka.

92 Kàdi mbwà cinyì tudi bindìle bidimu byônsò ebi, kwambwila
ànu ku dijiba dyà mâyì dyà ciikishilu dyà cikondo adi? Nudi
bamanyè’s, Bible ùdi wàmba, nè: “Èkèleezìyà wàkanyeema kuya
mu cipèèlà, mùvwàye mudììshììbwe bwà cikondo nè cikondo.”
Kàdi mbwà cinyì byônsò ebi bìvwa nànku? Bwà nè tudi…
Nwamònu anyì? Cìcìdi ànu nkàtà yà Nzambì mu nkàtà.

93 Bwà cinyì Nzambì kàtukù mwenzè cyôcì eci, kùkaadi
ntàntà mule, pàdì balùme basòmbe nè crayons, nè—nè
bakàjì, nè bàteeta kubadika ànu cikondo? Bu mùdì Nzujì
Rutherford nè bààbûngì bàà kùdìbo, nè: “Yesù ùlwalwa mu
cidimu cyà 1914.” Nè—nè Maamù Shipton wàkadi naacì kale
wàwa paanyimà pàà cyôcì aci, nè bikwàbò, bikondo byônsò
ebi. Nènku, nwamònu’s, pàdìbo bàpìcila ku cyôcì eci, ku
cìdìbo bateetètèète bwà kudifwànyìkijila pa Mifùndu aci,
nwamònu’s, bààkacìnyangakaja. Ncisokoka. Ncisokoka ànu
bulelèlà menemene. Kàdi mmunyì mùvwà Mufùndu mwà
kuDìlwisha, pààkambà Yesù nè: “Muntu nànsha umwe kî
mmumanyè kasunsa anyì dîbà”? Nwamònu anyì? Nwamònu
anyì? Bàdi ànu bàpeta katùpà kàà Mufùndu nè kukwàtaKù.

94 Udi nè cyà kwangata Cintu cyônsò mu kaabujimà. Dîbà
adi, pììkalàbi nè Nzambì ùdi mu cyôcì aci, dîbà adi Nzambì
neàmwèneshè nè aci m’Bulelèlà. Bu mùdì dyondopa dyà kùdì
Nzambì, dyôdì kadìyì Bulelèlà to, dîbà adi kî m’Bulelèlà to;
Nzambì kààkwikala naadì bwalu to. Kàdi Yêyè ùCìmwènesha
nè m’Bulelèlà, dîbà adi Cìdi Bulelèlà. Ànu mùdì Yesù…

95 Nzambì wàkamba nè: “Kwôkò kwikale muntu munkacì
mwènù, udi mupròfetà, anyì wa nyumà, nêngààkulè nendè.
Nènku cìdìye wàmba aci cyôcì cyènzeke, dîbà adi nùcìtèèlèjaayi.
Ki cyôcì aci. Kàdi pììkalàbi nè cipròfetà cyèndè ncibì, dîbà
adi…” Nzambì kêna mwà kwikala mutùpàkàne to. Yêyè kêna
nè mikàlu to, kàtu mwà kupangila to, wa ngulu yônsò, nè Yêyè
kêna mwa kwikala mu ntùpàkànyì to. Pa nànku, muntu awu
yêyè wàkula, dîbà adi bìdi bìleeja muntu awu. Yêyè mwambè
mêyì èndè sungasunga, neàpangilè. Kàdi yêyè wàkula Mêyì
à Nzambì, kaèna mwà kupangilakù to, bwalu n’Nzambì udi
wakula. Dîbà adi, disonsodiibwa dyèndè dìdi dìfùmina kùdì
Nzambì, nè nedììkalè…bìdi bìkèngela ànu dììkalè dilelèlà.
Mùshindù awu ngwàkamba Nzambì bwà kucyàmba. Mùshindù
awu ke wùdì Bi-…

96 Mu Dipungila Dikùlukulu, Yêyè wàkamba nè: “Bôbò kabàyì
bààkula bilondèshìle mikenji nè bapròfetà to, mbwalu kabèèna
nè Mwoyi munda mwàbò to, kakwèna Bukênkè munda mwàbò
to.” Cyà bushùwà. Bìdi bìkèngela bwà kwakulabò bilondèshìle
mikenji nè bapròfetà. Nè cipròfetà, anyì cintu cikwàbò kanà

cyônsò eci, cìdi nè cyà kwikala bilondèshìle Dîyì. Kabìyì nànku
to, s’mbyà mafi. Nwamònu anyì?

97 Mpindyewu, tudi tusangana nè byônsò ebi mbyenzèke,
bwalu, mbindìdììbwe. Matàbuluja: dyà ba-Méthodistes, ba-
Luthériens, ba-Baptistes, ba-Campbellites, nè—nè bakwàbò
bônsò bashììlèshììlàngàne abu. Mbapetè matàbuluja manène.
Ba-Nazaréens, ba-Pèlerins de la Sainteté, beena Mpenta, bônsò
mbapetè matàbuluja manène. Kàdi cimwangì cinène aci kî
ncilwè to. Bwà cinyì? Nzambì wàkambila Abraham nè Yêyè
neàmulamè mu buloba ànu dîbà adi mene, kàdi bubì bwà—
bwà beena Amòlà kabùvwa bwanji kuula tèntè to. Nènku
Nzambì wàkindila, nè lutùùlù lwônsò. Bantu abu, bàteeta ku
didìfwànyikijila, bàdi mwà kumòna Mifùndu yìdìtwà mu cintu
kampàndà. Kudìtwabo ànu mu cintu kampàndà, kwambabò nè:
“Edi ke ditùkù.Edi ke dîbà mene.” Kàdi nudi nupanga kuumvwa
nè bubì bwà beena Amòlà kî mbwanjì kuula to.

98 Bidimu nkàmà yìnaayi mbìvwabo mwà kwikala benzè mu
Èjiipìtù mwàmwa, nè kupàtudiibwamù. Kàdi ncyà bushùwà
nè bôbò bààkashààla bidimu nkàmà yìnaayi nè makùmi
ànaayi, bwà dibèngà dyà mupròfetà. Byàkakèngela bwà
kutwàla bikwàbò, bu bidimu bitwè ku makùmi ànaayi mu
cipèèlà amu, kumpàlà kwà Nzambì kubàpàtula. Môsà ùvwa
ùsanganyiibwa mu cipèèlà bidimu makùmi ànaayi kumpàlà
mene kwà kwalukilayè bwà kubàsùngila, nudi numòna’s. Bidimu
makùmi ànaayi kupìtabì, cipòòlù cikesè, bwalu bààkabènga
mukenji.

99 Mpindyewu, bidimu makùmi ànaayi mu cikondo cyà Nzambì
mbifwànyìne kwikala bu kasunsa kàmwè nè citùpà, bwà dîbà
dyètù edi. Ke dishììlangana dìdìku ndyôdì adi. “Bidimu cinunu
bìdi ànu ditùkù dìmwèpelè.” Nwamònu anyì? Kî mbifwànyìne
mene kwikala kasunsa kàmwè to, mbikolè. Mònaayi’s, mu aci.

100 Mpindyewu dîbà dìkaadi dyènda dìpìta. Bwà cinyì? Nzambì
ùdi nè mwoyi mule, mudìtwe mu kwindila, mutàngìle. Kulekela
ba—ba-Luthériens bàjuuka mu ditàbuluja, pashììshe bàdìvwija
bulongolodi. Ba-Méthodistes bàjuuka mu ditàbuluja; bàdìvwija
bulongolodi. Kulekela John Smith, wa èkèleezìyà wa ba-
Baptistes, ùjuuka nè ditàbuluja dinène; bàdìvwija bulongolodi.
Beena Mpenta bàjuuka nè dyalujulula dyà mapà; bàdìvwija
bulongolodi. Too nè pàdì bubì bǔla nè mu katòngobelà, dîbà
Nzambì mmucyòke, ke pashììshe cimwangì eci pwâ.

101 Nènku tudi tucìmòna, bwà nè bantu bôbò biinè bàdi
mwà kumònakù paanyimà mu njila wà cikondo, nè cintu
aci ncyedììbwe mulawu. Bàdi bàngata mulungu wà ngôlò nè
civwàlù cilenga cyà Baabùlòònà, cyàkàbìdì. Nènku aci’s ke cintu
cìdì cyèla milawu munkacì mwà bantu, pàdì bantu bàteeta
kufunyika mmwènenu yèndè sungasunga pa bìdì bìtàngilà bintu.

102 Bìkèngela tùshaalè nè Dîyì adi. Ke mêyì matùma à Nzambì
ngôwò awu, àvwa nè: “Kî mbwà kulenga cintu nànsha cìmwè
mu cimenga aci to, cimenga cyela mulawu aci. Kùcìlengìku to.
Cìlekèlè.”
103 Kàdi Akànà wàkadyàmbidila nè ùvwa mwà kwangata
mulungu wà ngôlò nè kwikala nè nsòmbelu mulenga wa kalolo
bu mùdì bakwàbò bàà pa buloba abu, nè civwàlù cilenga cyà
beena Baabùlòònà. Kaa, kùdi beena Akànà bûngì cyanàànà
mu bitùùdilu’s we! Nwamònu anyì? Kàdi’s cintu ncyedììbwe
mulawu, nè ku musangu nè ku musangu ncyedììbwe mulawu.
Cyàkeediibwa mulawu kubangila ànu ku Nsangilu wa Nicée
mene, ku Nicée, ku Loomò, cyedììbwe mulawu kubangila ànu
apu. Kàdi Nzambì mmulekèle bubì bûla, too nè mùkaadi cikondo
cyà beena Amòlà cyàmba kuula.
104 Nènku mpindyewu muntu kanà yônsò udi nè dyumvwa
dyà nyumà ewu, nwàvùlukaayi nè, ndi ànu mutùngùnùke
nè kutèèla, dyumvwa dyà nyumà, nudi mwà kumòna nè
bubì bwà ditùnga edi mbûle tèntè. Mmudyěnzè bulongolodi
nè mudyenzùlùle bulongolodi, nè mudìvwijè bulongolodi nè
mudìvwijè bulongolodi. Nè mpindyewu mmudyenze nsangilu,
nè kudìsanga nè cintu kampàndà cikwàbò. Bubì mbûle. Dîbà
dyǎkànyì bwà cimwangì, dîbà dyǎkànyì dyà dibììkila bwà
kupàtuka, kuya ku Buloba bulaya. Kî mmulayì, ànu ditùngà
dikwàbò cyanàànà dyà kuyamù to; kàdi Kumbèlu, Bukalenge
bwà bidimu cinunu, cikondo cyà dibììkila bwà kupàtuka.
Bubì bwà ditùnga edi (nembùlengè cyàkàbìdì dilòòlò edi, bu
Mukalenge mwà kwanyisha) mbuujììbwe tèntè. Ndikooyìke.
105 Wêwè udi wamba nè: “Mwanèètù Branham, ditùnga dyûdì
musòmbèlemù adi anyì?” Èyowà’s, mukalenge. Cyà bushùwà.
Wêwè udi wamba nè: “Bu mwena mwàbò wa mu États-Unis,
kabìvwa bìkèngela bwà wêwè kwamba nànku to.” Dîbà adi,
kabìvwa bìkèngela bwà Elìyà kwikalayè mubììkìle mulawu
pa Izàlèèlà to, pèndè yêyè mwikàle mwena Izàlèèlà dîbà adi.
Bakwàbò bapròfetà abu kabìvwa bìkèngela kwikalabò beele
ditùnga adi mulawu nànsha bwalu bôbò bàvwa beena Izàlèèlà.
106 Kàdi bôbò bàvwa ànu bààkula, kî mmeeji àbò bôbò to,
kàdi Dîyì dyà Mukalenge. Nwamònu anyì? Mbilondèshìle ku
mwaba wunùdì nusunyina disonsodiibwa dyènù. Mbilondèshìle
ku mùshindù wùdìdi dìlwila. Cyôcì cìbèngangana nè Dîyì,
cìlekèlaayi. Nènku ndi ndòmba muntu kanà yônsò bwà
kujaadika nè Aci cìdi cìbèngangana nè Dîyì.
107 Bible kî mmwambekù nànku, mu Bwàkabuulwibwà 13
anyì? Mwaba awu ke wùdì ditùnga edi dìmwènekela. Ditùnga
ndipèèsha nombà wa dikùmi nè ìsàtù, ditùngà dyà mukàjì.
Mmukàjì, mu Bible. Mukàjì ùdi pa dìkùtà dyètù dyà cinjànjà
cyà mfrangà yètù. Nditùngà dyà mukàjì. Mmwaba ùdi dibola
dyà bakàjì dìbangila, dìtwàdijila, mwaba wùdidi dìkajikila.

Dibola dyàkabangila mu Edènà, ku dibènga kwitabuuja Dîyì
dyà Nzambì. Mwab’ewu ke wùdìci cìtooyishila bakàjì bayiishi
nè bikwàbò bônsò. Bukooyà bwà buloba bùdì bùpàtukila mu
Hollywood, ditùnga dibì ditàmbe mu buloba bujimà; difwà dyà
mabàkà ditàmbe bûngì, kupìta bakwàbò bàà pa buloba basanga
pàmwè. Nwamònu anyì? Bwà cinyì? Nenùjandulè dìmwè dyà
ku matùkù àdì panshì aa, bu Mukalenge mwà kwanyisha.
Nenùmonè nè mbwà cinyì, cintu cyela mulawu eci. Nudi mwà
kumòna bufofo bwà cintàkanyì cyà dishipa dyà dibàkà cìdì
Sàtaanà mubwikìle bantu pa mêsù eci. Tudi mu dîbà dìdì
dìkwàcisha bwôwà. Ndekeelu wetù ùdi pabwîpì menemene
mpindyewu, ngèèla meeji. Mbabolè, babolè too nè penyì.
108 Ùdi ùmwèneka mu Bwàkabuulwibwà 13, nombà dikùmi nè
ìsàtù. Nènku vùlukààyi nè, wàkajuuka bu mwânà wa mùkòòkò,
budìshikaminyi bwà ntèndeleelu. Kàdi pashììshe kupetayè
bukolè bwà kùdì nyama wa lwonji; cimfwànyì cifwànàngàne
nendè. Nènku yêyè wàkaakula nè bukòòkeshi bwônsò, nè
wàkenza bintu bibolè bìmwèbìmwè bìvwà nyama wa lwonji
mwenzè kumpàlà kwèndè abi. Pashììshe ngambìlaaku nè kî
ncyamba mu cipròfetà cyà ditùnga edi anyì? Ngiikàdìlù wa
beena Amòlà ùdi ànu wàmba kuboba, bwalu bàkaadi babange
kukwàtamù mudimu.
109 Nènku nànsha paapà wetù mupyamùpyà, kiipàcìlà kèndè
kanène nkàà kusangisha bânà bèètù pàmwè. Nènku, bwà dîsù
dyà mubidi, ke cintu cyà dyenza ncyôcì aci. Kàdi, mu mêsù
à Nzambì, cìdi cìbèngangana nè Nyumà Mwîmpè. Katwèna
mwà kusambakana nè cyôcì aci to. Nè èkèleezìyà yônsò
neàbììkidiibwè mu nsangilu awu. Pàtukààyi mu cintu aci, nè
lùkàsà nè mwènù mwônsò. Newàngatè cimanyinu cyà nyama wa
lwonji, kùyì mumanyè cyûdì wenza aci to. Pàtukà muntwamu.
110 Ndi ntèkemena nè meeji à nyumà àdi mwà kucìbàkula.
Ndi mutwìshììbwe nè nudi nucìmòna. Kàdi ndi ndìkonka,
pambèlu pààpa. Nànsha bìshi, kwêna mwà kukùmbula ditùngà
nè ditùngà dyônsò to. Udi mwà kudìtùmina mikàbà yà
mêyì. Nzambì neìkalèku nè mùshindù kampàndà wà kubàkula
meeji awu mwaba wùdì dimiinu adi dimyamìnyììbwe awu.
Cyà bushùwà. Nènku pàdì ànu Bukênkè bùàlenga [Mwanèètù
Branham ùdi ùtuutakaja byanza—Muf.], mbutùùke, bìkèngela
Mwoyi. Bu mukàjì mutekète wa ku ciinà cyà mâyì awu,
kwambayè nè: “S’ki Cyôcì aci.” KuCìkwàtayè.
111 Pàtukààyi mu cintàkanyì aci. Ncyedììbwe mulawu.
“Cyedììbwe mulawu?” Ngambìlaayibì tǔng mwaba wùkaadiku
umwe mudìshìnde nè mujuuke cyàkàbìdì. Ngambìlaayikù
umwèpelè ukààdikù mujuuke uvwa kàyì mudìshìndè awu. Pa
nànku, nudi mwà kumòna nè cintu aci ncibì. Èyo.
112 Bubì kabùvwa bwanjì kuula to, bwà beena Amòlà, pa nànku
byàkakèngela bwà bôbò kunènga nè kwindila kumpàlà kwà

cimwangì. Kàdi pààkuulà bubì bwà beena Amòlà, pashììshe
kulwaku cimwangì cyà nyumà, anyì cimwangì cyà mu bufùki
eci, bwà kulombola bantu ku buloba bwà mu bufùki, kùvwà
mwena Amòlà wa mu mubidi musòmbèle musangu kampàndà,
bùbììkidiibwa nè mbuloba bwàbò.
113 Nè bubì bwà dìngumba dyà beena Amòlà mbudìbììkìle bôbò
biinè nè “Èkèleezìyà,” ntàntà mule be, too nè mùkaadì bubì
bwàbò bwàmba kuujiibwa.
114 Kùlwalwa cimwangì kampàndà, mwìkalà Nzambì mwà
kuleeja nè nganyì udi nganyì awu; mwaba wìkalà Èkèleezìyà
Yêyè mwinè, Mukàjì-musèla wa Yesù Kilistò, mwà kwikala
mu cimwàngì, mu Buloba bùdì bulayììbwe abu. “Mu Nzùbu
wa Taatù Wanyì mùdi bisòmbedi byàbûngì, mu mwaba
ewu.” Kabyèna bìkèngela bwà wêwè kuya Kuntwaku nè
kulwangana mvità mwàkenzàbo amu to. Bukaadi bumana
kulongolola. Ntentà wa pa buloba ewu yêyè munyangùke,
tukààdi nè mukwàbò mwindìle: “Bwà nè mwaba wûndì Mêmè,
ke wunwìkalà pèènù.” Cimwangì cinène cìdì pabwîpì’s!
115 Tàngilààyi nùmonè mwàkenza Nzambì cimwangì aci,
cyàkenzàYe…mìshindù yà didìlongolola dyàkenzàYe, nè
kulonga ànu katancì kakesè cyanàànà, pashììshe kutàngila leelù
ewu. Èyo. Mònaayi, kumpàlà kwà cimwangì eci: “Kwàkajuuka
pâlò kampàndà—kampàndà uvwa kàyì mumanyè Yòzefù to.”
Nwamònu anyì? Pâlò kampàndà uvwa kàyì mumanyè Yòzefù to.
“Kàvwa mumanyè Yòzefù to.” Yòzefù ùvwa uleeja cinyì? Citùpà
cyà nyumà mu cimwangì cyà nyumà eci.
116 Ke yêyè ùjuuka mpindyewu nè: “Tudi budììkadidi.”
(“Mukàjì ùvwa mudììshììbwe bwà cikondo, cikondo, nè citùpà
cyà cikondo.”) Kàdi ndekeelu wa byônsò kwàkajuuka mu—
mu Yòz-…anyì pâlò kampàndà wa cimbàmbilà uvwa kàyì
mumanyè budìshikaminyi bwà ntèndeleelu to, bwà kubàsanga
pàmwè. Kacìnùpìcikù to. Kwàkalwa cikondo cìvwàku pâlò,
dyàmbedi, uvwa nè cyà kulwa.
117 Nè malongolodi àvwa nè nsòmbelu wa ùsànkisha, miikale
nè mwoyi ànu mùdì ditàmba disomeka, munda mwà mvinyò
mulelèlà wa bwena Kilistò, kàdi dìcìdi ànu dìkwàma mamuma
àdì à ku cibangidilu awu: bakàjì, bavwale bu bàdì kabàyì
bavwale; balùme, beena mamanya à mu mitù, kàdi bàvila bukolè
bwà Nyumà. Kàdi, yêyè mmusòmbèle mu dînà dyà èkèleezìyà
wa beena Kilistò. Mmwonjì wà mvinyò musomeka. Kàdi Cidimà
awu ùdi ùlwa mpindyewu bwà kusònza mwonjì wà mvinyò
awu, mwàkambàYe nè Yêyè neěnzè amu. Yônsò yìvwà kayìyì nè
bimuma ayi yìvwa mikòsà nè miimansha mu kapyà nè mibùtula.
118 Ncintu cyà cyènza bwôwà bwà kwamba, kàdi Bulelèlà
bùtu misangu mikwàbò bùmwèka bwènza bwôwà, bu mûmvwà
munwǎmbìle, mùshindù wùdì Nzambì ùpìcishila bânà Bèndè
mu mâyì à ndòndò nè lusenga lwà luntekà nè bikwàbò. Yêyè

ùdi ùcyènza mùshindù awu. Vùlukààyi nè, di—dibùngù dìdi
nè cyà kusùnsuludiibwa tupese, tusùnsukilà, tupese tukesè
bwà kufwìmbuludiibwa nè kwenzuludiibwa cyàkàbìdì. S’bìdi
bìmwèka bu cintu cyà cìkwàcisha bwôwà bwà kucìbùtula,
kàdi bìdi nè cyà kwenjiibwa nànku, bwà kupeta dibùngù
difwìmbulula cyàkàbìdì, lupànzà anyì cyônsò cyûdì munkacì
mwà kwenza aci.
119 “Kùvwa pâlò wâkajuuka, uvwa kàyì mumanyè Yòzefù
to.” Nè cyôcì aci cìvwa mbangilu wa mbangilu. Aci cìvwa
mbangilu wa cimwangì. Nènku pàdì cintu aci cìbanga kwangata
mbùngakeenu, ku bukolè bwà—bwà cìdììdì, cibanga kwangata
mbùngakeenu, Nzambì ùdi ùbanga kudìlongolola. Bubì bwà
beena Amòlà bwàkuula. Cikondo cyàkalayàYe Abraham
cyàkuula, nè cikondo cyà disùngidiibwa cìvwa pabwîpì.
120 Kàdi Nzambì wàkaanyishila pâlò kampàndà bwà kujuukayè,
uvwa kàyì mumanyè Yòzefù awu, nè Ramsès wàkalediibwa.
Nènku ànu paanyimà pàà Seti kulwakù Ramsès. Nè Ramsès ke
wakadi ewu uvwa kàyì mumanyè mabènesha à Yòzefù nànsha.
Nè—nè yêyè kàvwa mumanyè cìvwà luseke lwà nyumà alu to.
Yêyè ùvwa ànu kampàndà wa meeji mapìtèpìte à cìdììdì, mu
mùshindù wà nè ùvwa mwà kwangata Èthiopie nè matùnga
makwàbò ônsò, ku dikàndà dyà bùsàlaayì. Nènku aci’s ke cyônsò
cìvwàye mumanyè, cìvwa ndikàndà dyà bùsàlaayì.
121 Nènku ndi ngèèla meeji nè, bu muntu kanà yônsò ewu
mwikàle wa nyumà, mmufwànyìne kumòna cìdì munkacì mwà
kwenzeka mpindyewu eci. Tudi tupeta pâlò udi kàyì mumanyè
budìshikaminyi bwà ntèndeleelu to. Pààkabanga mfùmù wetù
wa ditùnga mudimu wèndè, yêyè kàvwa muswè kudìcìpakù
ku cyôcì aci to, bwà nè ùvwa wìtabuuja budìshikaminyi bwà
ntèndeleelu.
122 Kàdi bìshi bwà ditùkù adi patùvwà nè cilumbù cyà
disungulujangana eci, lwà mu Sud mwàmwa? Pàvwà nguuvènà
wa—wa Alabama ewu…Mvwa njingakù nè nyiikilanganèku nè
mwambi awu, Martin Luther King awu. Mmunyì mùdìku muntu
mwà kwikala mulombodi, kàdi kulombola cisàmbà cyèndè mu
butèyì bwà lufù? Pììkalàbi nè bantu abu bàvwa bapika, mvwa
mwà kwikala kuntwaku, nkooci wanyì muvùùla, ndisuba nè
mwànyì mwônsò bwà bantu abu. Kî mbapika to. Mbeena ntanda.
Mbeena ntanda bàà ditùnga. Bwalu mbwà “kuya kwà mu
kàlaasà.”
123 Bantu abu, bôbò nè mwoyi mukolè kàdi kabàyì bamanyè
bintu abi to, kwêna mwà kubweja mu bantu, bintu byà
nyumà, bàdì bapàya nè makolè à cìdììdì to. Bìkèngela bàcǐtàbe,
bàlediibwè cyàkàbìdì, pashììshe nebàmonè bintu ebi.
124 Kàdi, muntu ewu, bu mêmè ànu mwà kwakulakù nendè;
ùlombola bantu bàà mushinga mukolè abu, mu dînà dyà
ntèndeleelu, mu butèyi bwà lufù mwìkalàye mwà kubàshipa

binunu kuvudija ku binunu! Kabèèna…Bàdi ànu bàngata lu—
luseke lwà mubidi.
125 Muntu ewu, mwanèètù wa bafììke, pààkalwa dibìnduluka
dinène adi mu Louisiana, mvwa nsanganyiibwa kuntwaku mu
cikondo aci. Pàvwà…Kùvwa mwambi kampàndà wa bafììke,
mwanèètù mununu wa mushinga mukolè, mwimàne mwaba awu
nè kwamba, kulomba bàsàlaayi nè: “Ndikù mwà kwakula naabò
anyì? Mbantu bàànyì.” Ke mwambi mununu ewu kujuukayè,
mwaba awu, kwambayè nè: “Ndi muswè kwamba, mu dìndà emu
nè, kacya ncìvwakù nè bundù bwà dikòbà dyànyì to. Mumfwìmbi
wanyì mmungenzè cîndì eci.”
126 Mùshindù awu ke wùdìYe muswè bwà yêyè kushààla.
Mùshindù awu ke wùdìYe muswè bwà muntu yônsò àshaalè. Ùdi
wènza bilòngò bitòòke, nè bilòngò byà bleu, nè meekala ônsò
à bilòngò. Kanùbìsopàkajiku to. Kanùbìsopàkàjìku to. Nudi
nulwisha bufùki.
127 Yêyè nè: “Kacya ncìtukù mwânjì kudyùmvwa bundù bwà
dikòbà dyànyì to, too nè mu dìndà emu.” Yêyè nè: “Pândì mmòna
cisàmbà cyànyì cìjuuka cyènza bintu bìdìbo bènza mpindyewu
ebi,” yêyè nè, “s’bìdi bìmfikisha ku dibùùmvwa bundù.”

Mêmè kudyàmbidila nè: “Nzambì àbèneshè dîyì adi.”

Yêyè nè: “Wêwè’s neùjuule ànu ndululu.” Yêyè nè:
“Tàngilààyi bilongelu bìdì apa ebi. Bu nè katùvwa nè bilongelu
to,” yêyè nè, “nùnku’s mbishììlàngàne. Kàdi nganyì udi nè
bilongelu bitàmbe bwîmpè mu Louisiane emu?” Yêyè nè:
“Twàngatààyibì, cileejilu, cimenga cyètù, Shreveport.” Yêyè nè:
“Kùdi cilongelu cyà batòòke lwà kuntwaku, ncilongelu cyà kale.
Mbatwìbàkìle cikwàbò’s. Kabèèna nànsha nè cyamu cìmwè to,
cintu nànsha cìmwè cyà dinaya bwà bânà. Twêtù tudi naabì
byûle bulà ntèntè. Nènku pa kuumusha aci, mbatwibàkìle ciinà
cyà mâyì cinène, cyà katankù, cyà mabwe à matòòke mafinùnùke
bwà bèètù bânà. Nè tudi nè balongeshi bàà batàmbe bwîmpè
bàdì mwà kupeteka.” Yêyè nè: “Cinùdì baswè kuyiila kuntwaku
ncinyì, patùdì nè citàmbe bwîmpè apa? Mbwalu kaayì ebu
neenù’s?” mwàkambàye.
128 Nènku bantu abu, bôbò nè: “Rah!” Bààkajibakaja dîyì adi.
Ki bwalu mbwôbù abu’s, nwamònu’s, disonsodiibwa dibì.
129 Bu nè bantu abu bàvwa bapika. Bôbò mbânà bèètù bàà
balùme nè bàà bakàjì. Bu bè bàvwa bapika, mvwa mufwànyìne
kwamba nè: “Tùdìsangààyi ànu naabò nè tùpwekè tùye mu
mùsèèsù bwà kutontolola cintu aci.” Bôbò kî mbapika to.
Mbeena ntanda biikàle nè makenji àmwèàmwè àdì muntu
mukwàbò kanà yônsò ewu naawù. Cìdi ànu musùmbà wà
disonsodiibwa dìdì difùmina mu ìfernò, bwà kufikisha bantu
mùlìyô mujimà ku dishebeyiibwabò. Bàdi bàbanga dibìnduluka.
Cyà bushùwà, ndyôdì. Kî mbîmpè to.

130 Balùme nè bakàjì bàdi nè àbò makenji sungasunga. Bânà
bèètù bàà bafììke, nè beena Japon bèètù, nè bàà kàlaabi, batòòke,
bafììke, nè cyônsò cìvwàbo aci, kakwèna dishììlangana bwà
diikala dyàbò to, kùdì Nzambì. Tudi bônsò bafùmìne ku muntu
umwèpelè, Adàmà. Kàdi pììkalabi nè Nzambì mmutùtàpùlùle nè
mutùshintulule meekala mashììlàngàne, tùshaalààyi mùshindù
awu. Bu nè mvwa muntu wa—wa kàlaabi, mvwa mufwànyìne
kujinga kushààla mwena Japon, anyì mwena Chine. Bu nè
mvwa muntu wa—wa—wa bafììke, mvwa mwà kuswa kushààla
mùshindù awu. Nzambì nguvwa mungenzè mùshindù awu.
131 Bwà kwamba menemene, kùdi byàbûngì bìdì bìtàngila cisà
cyà bafììke bìvwà bìkèngela bwà cisà cyà batòòke kwikalacì
naabì. Kabàtu bàtàmba kudìtàcisha mu lungenyi to. Mbatàmbe
kwikala bàà nyumà. Kùdi bintu cinunu bìdì bìbàtàngila bìdì
batòòke kabàyì nànsha mwà kulenga to. Nzambì ngudi mubenzè
mùshindù awu.
132 Nganyì udikù mwà kwimba kutàmba kòralè wa bafììke?
Mpenyì paùdìku mwà kupeta mêyì awu? Nkààdi mubàmòne
bàfùmina ku malaba à kule kwaka, bàvwà kabàyì bamanye nè
ncyěpì cìdì cyanza cyà balùme nè cyà bakàjì to. Bifuku makùmi
àsàtù anyì makùmi ànaayi bishììlàngàne byàbu, nè bàdi bìmba
mu mùshindù wà nè, mfùmù mwibishi mwimàne mwaba awu,
wàmba nè: “Ncyêna ànu mwà kucìlenga to.” Ùtu mulongeshe
kòralè munda mwà bidimu, nè ewu ùvwa mwà kwikala nè cyona
cyà muulu, nè cyà panshì, nè bikwàbò byônsò. Yêyè nè: “Ndi
mutèèlejè aci, ànu bipwàngàne menemene, nànsha mùdìbi mu
mwakulu mushììlàngàne.” Bàdi nè mapà.
133 Kàdi, nudi numòna’s, bìkèngela bwà bintu byônsò ebi
byènzekè, byônsò abi ànu bwà mwena cìdììdì kampàndà unùvwà
nwênù aba basungùle nè màshinyì ènù a diibila awu.
134 Nènku ditùkù adi, pààkimanà nguuvènà awu mwaba awu,
mudìcìpe nè musungùla mu mudimu awu, kùdì bantu abu, kàdi
cilumbù ncyà disungulujangana bilondèshìle mukàndà wà mêyì
makùlù à ditùnga, bwà nè ditùnga dyônsò—dyônsò dìdi mwà
kudyàngacila wadì mmwènenu pa bwalu abu. Kààkacyùka to,
kàdi wàkabala dîyì dikùlù dyà ditùnga, wàmba nè: “Mpindyewu,
cilongelu cìdi cìtwàla disungulujangana.” Bàdi nè cilongelu
kuntwaku. Nènku ànu bânà bàbìdì bàà bafììke mbàvwà baswè
kubwela mu cilongelu aci, pààbò biikàle nè cilongelu citùmbùke
cyàbò sungasunga. Kàdi kwimanayè è kwamba nè: “Cinyì?”
Yêyè’s wàkabala mene dîyì dikùlù dyà ditùnga.
135 Pashììshe pààkaalukilàbi kùdì mulùmyànà utùdì nendè
kaaba aka ewu, udi kàyì mumanyè Yòzefù, budìshikaminyi.
Ùkeba tukàndà twà bafììke atu, kàdi kàyì mumanyè nè cìvwa
ncisùmbù cyà ba-Républicain cìvwà cibàpe budìshikaminyi,
dyàmbedi. Bàsùmbisha makenji ààbò à bwanààbutè, ku cintu
bu nànku, bwà kubàlombola mu butèyi bwà lufù, bwà kuleeja

nè ndongolwelu yônsò mukwàtakaja kùdì bantu ùdi nè cyà
kudìshìnda. Cyà bushùwà menemene. Kàdi Mukalenge Kennedy
wàkavwija balami abu bàà ditùnga, nè kwaluja buludi bantu
abu too nè mwîsù mwà batatwǎbò sungasunga biimàne mwaba
awu mwînshì mwà dîyì dikùlù dyà ditùnga. Aci kàdi kukòsacì
cyàkàbìdì dîyì dikùlù dyà ditùnga.
136 Bôbò nè: “Katwàkulwangana mvità to. To, mukalenge.”
Ke yêyè nè: “Ndi ntekemena nè ditùnga dìdi mwà kujandula
nè katwèna kàbìdì nè mwoyi mu mungàlààtà to, kàdi mu
bukòòkeshi bwà cimbàmbilà bwà bùsàlaayì.”
137 Nudi bamanyè cyakwidi cyà kale aci cyà nè: “Paùdi ànu
démocrate wa ku sud, ki ciwìkala misangu yônsò.” Ncyêna
mumanyè mpindyewu to. Uh-huh. Ncyà bushùwà nè muntu
neìkalè nè cyumvwilu cikùmbàne bwà kutàbuluka ku cintu
kampàndà. Nwamònu anyì? Lekèlaayi bantu bàà mushinga
mukolè abu kwàbò kwà tàlàlàà. Kanùbàshipì to, lwà kwînshì
aku.
138 Bu mulùmyànà wakaasa mwanèètù wa balùme awu cingoma
mu mwongo, dilòòlò adi, nè cingoma aci, nè bânà bèndè
bakesè nè mukàjèndè mu nzùbu amu. Nànsha yêyè awu
mwikàle nganyì, aci’s ncyà ciipanshì nè cishààdìle. Èyowà’s,
mukalenge. Mvwa kujinga kwikala mulumbulwishi pa cilumbu
aci, musangu ùmwè. Uh-huh. Uh-huh. Kwasa muntu awu ku
cingoma, wàlukila kumbèlu kùdì mukàjèndè nè bânà bèndè.
Yêyè’s mmwena ntanda, ùdi nè bukenji bwà kutwa ku cìdìye wèla
meeji nè ncîmpè aci, muntu mwîmpè. Fòtô mu cikàndàkàndà cyà
Life, mwânà mukesè wa balùme awu ùdila mwadi bwà tatwěndè.
Nè muntu kampàndà mupidyè diitabuuja kuntwaku, kumwasa
cingoma paanyimà, mu dibùcikila.
139 Ke cyûdì ukafika paùdì ubènga Kilistò. Ncyà bushùwà. Ke
kùdì ditùnga dijimà dikafika, dyônsò mu cìdììdì. S’mbundù bwà
dikèma’s, kàdi’s ke citùvwà baswè ncyôcì aci. Tuvwa bacìjaadìke
mu disungulangana edi.
140 Mwanàànyì mukesè wa balùme ùvwa ùngambila, mu dìndà
emu nè: “Papa, baataatù beena lwendu abu, pààkafikàbo
munwemu, bàvwa bônsò bàà mu dìngumba kampàndà dyà
èkèleezìyà edi anyì? Bàvwa bônsò…” Yêyè nè: “Bàvwa bavwàle
nkooci minène anyì?”
141 Mêmè nè: “To, munanga wanyì. Bààkalwa mwab’ewu bwà
budìshikaminyi bwà ntèndeleelu. Ke cyàkalwilàbo mwab’ewu,
bwà kupàtukabò mu bintu byà mùshindù awu.” Nudi bamòne
kùdìci cikafike mpindyewu anyì? Bìdi bìleeja nè makalenge ônsò
aa adi nè cyà kudìshìnda.

Ndi nè cyà kwambuluja.
142 Cintu cìmwèpelè cîndì ndòmba ncyà nè, Mwanèètù Martin
Luther King wàtàbulukakù bushùwà. Yêyè ùtu munangè
cisàmbà cyèndè; kakùyì mpatà to. Kàdi bu yêyè ànu mwà

kumòna mwaba wùdì disonsodiibwa dyèndè. Mbifwànyìne
kwikala nè dikwàcisha kaayì bu wêwè mwà kuya mu kàlaasà,
mùlìyô mujimà wènù mulààdika kuntu kwàka, bafwè? Kî
mbifwànyìnekù kwikala ànu nè, nkuya mu kàlaasà, ànu
mùshindù wùmwèwùmwè awu anyì? Mpindyewu, bwà—
bwà nzala, bu nè bìvwa mbwà cintu kampàndà cikwàbò,
bupika, muntu awu’s ùvwa mufwànyìne kwikala mufwile
dipàndà bwà kufila mwoyi wèndè bwà bwalu bu nànku,
bwalu bukùmbànyìne, nè aci’s ncifwànyìne kwikala bwalu
bukùmbànyìne. Kàdi ànu bwà kuya mu kàlaasà, ncyêna—
ncyêna ncìmòna to. Nwamònu anyì? Ncyêna ngèèla meeji nè
Nyumà Mwîmpè ùdi ùpetangana nendè pa bwalu abu to, nànsha
kakesè. Bìdi bìsalula bantu bônsò, mu musùmbà wà bapate mitù
nè bintu, nudi numòna’s.
143 Ànu—ànu mwàkenzà Hitler, mu Allemagne mwàmwa,
kubàlombola buludì nè kubàbweja mu butèyi bwà lufù,
beena Allemagne bàà mushinga mukolè abu. Kàdi’s bààkalààla
citàndàbèèlà ku binunu byà mìlìyâlà, anyì mìlìyô, bambàtàngàne
mwaba awu ewu pamutù pàà mukwàbò.
144 Nènku ncintu ànu cyôcì cìmwècìmwè aci menemene. Nènku
vùlukààyi nè, mêmè ndi pa mukàbà wà mêyì. Nenùcìmònè,
pashììshe, pàmwǎpa paanyimà pàà mêmè mumanè kuya.
Ke cyôcì aci menemene cììkalà mwà kwenzeka. Bantu bàà
mushinga mukolè abu nebàfwe kuntwaku, bu njiiji. Cìdi cìbanga
dibìnduluka, bônsò bàbìdì batòòke nè bafììke abu nebàlwanganè
cyàkàbìdì, nè nebàfwe ànu mùdì njiiji amu. Kàdi cinùdì nupeta
ncinyì pàdìci cyônsò aci cìjika? Musùmbà wà bantu bafwè.
145 “Kàdi kwàkajuuka pâlò uvwa kàyì mumanyè Yòzefù
nànsha.” Cintu cìmwècìmwè aci leelù ewu, muntu kampàndà
mmujuukè nè mwenzè mucìpù mu—mu Maison Blanche
mwàmwa, wîkala kàyì mwà kudìcìpa ku mucìpù wèndè to,
wîkala kàyì mwà kudìcìpa nè ùdi wìtabuuja mu budìshikaminyi
bwà ntèndeleelu nànsha.
146 Paapà mupyamùpyà ewu ùdi wàmba cinyì? Cìmwè…Bintu
bìnaayi bìdìye naabì. Cìmwè cyà kùdìbi, nkusangisha beena
Mishòònyì nè beena Kàtòlikè pàmwè. Nènku bwà muntu kanà
yônsò wa mamanya à mu mutù ewu, ke cintu cyà dyenza ncyôcì
aci. Kàdi bilondèshìle Bible, ncintu cibì cyà dyenza. Nè Bible
mmwambè nè neběnzè nànku.
147 Tuyaayibì kule ndambù. Pa dîbà edi, Ramsès, mu Èjiipìtù
mwàmwa, ùvwa wènda ùkola. Bukolè bwèndè bùdi munkacì
mwà kukola. Muntu wa mubidi, Ramsès, ùvwa wènda ùkola.
148 Muntu wa mubidi, mufwìlakanyi nè Kilistò, ùdi munkacì
mwà kukola mpindyewu. Ku cìdììdì, yêyè ùkaadi mumanè
kufika ku Maison Blanche. Mu ntèndeleelu, yêyè’s ùkaadi
mumanè kubweja bantu bônsò mu cimvundù cyà dikèma, mu
mùshindù wà nè nebàponè ku cyôcì aci mu bushùwà bwà bwalu.

Nè balombodi bàà cyena-màngumba, pàmwè nè èkèleezìyà
yônsò udikù mu ditùnga emu awu, ùkaadi mu nsangilu wa
maèkèleezìyà. Ramsès udi munkacì mwà kukola. Nè bàdi bônsò
munkacì mwà kudìsanga pàmwè, nènku ke cììkalàbo naacì
ncyôcì aci. Nènku cìdi cyènza cinyì? Cìdi cyènza bukolè, nyama
ànu bu wa kumpàlà awu.
149 Pashììshe kùlwalwa dikèngeshiibwa pa bônsò bààbènga
kudìsanga naacì, nè dyenzejangana dyà ku makàndà. Dîbà
nedììkalè dimanè kupìta dîbà adi’s. Ukààdi mumanè kupeta
cimanyinu aci. Kwàmbi nè: “Mêmè nêncyěnzè dîbà adi” to.
Mbîmpè ùcyěnzè mpindyewu. Ramsès ùvwa munkacì mwà
kukola.
150 Kàdi nwâvùlukaayi nè, pàvwà Ramsès munkacì mwà kukola
mu bukolè, mu Èjiipìtù apu, Nzambì ùvwa nè Môsà mu cipèèlà.
Yêyè pèndè, ùvwa wènda ùkola. Ramsès ùvwa nè ndongolwelu
wa cìdììdì. Nzambì ùvwa nè ndongolwelu wa nyumà, ku
mupròfetà, mudìlongòlòle bwà kutùùluka, bwà kwakula nè
bantu.
151 Bônsò bàbìdì abu bàdi munkacì mwà kukola cyàkàbìdì.
Necììkalè diteetangana dyà makàndà, dìmwè dyà ku matùkù
àdì panshì aa. Cikondo kacìcyèna kule to pììkalàku mwà
kulwa diteetangana dyà makàndà. Bu mùdì cyà mubidi…
Bu mùdì Mifùndu yàmba nè: “Cyà mubidi ncimfwànyì cyà
cyà nyumà.” Kwêna mwà kuumukakù to. Ki cyôcì aci. Cìdi
ànu kumpàlà mene kwà mêsù ènù eku. M’Bulelèlà. Tàngilààyi
Èkèleezìyà mpindyewu, ùbììkila bwà kupàtuka, wàngata bukolè.
Nyumà Mwîmpè mwikàle ùpweka, maalu masokoka à Nzambì
miikàle mabuulula nè matèèkììbwe mu bulongàme. Nwamònu
anyì? Nènku ànu mwab’ewu, ùkaadi mu Maison Blanche. Nè
Èkèleezìyà ùdi munkacì mwà kuDìsanga pàmwè, amen, kî
ndìngumba to; ùpàtuka mu bupika bwà mibì, kule nè beena
Amòlà, cisàmbà cìdì cidìshikàmìne. Kaa!
152 Nzambì ùvwa nè Môsà, mupròfetà Wendè uvwa nè cyà
kulwa awu. Nànsha mwàkadìye mumanè kwamba cipròfetà,
nè bijaadìkììbwe nè yêyè ùvwa wa bushùwà, kàdi nànsha
nànku yêyè ùvwa mu cilongelu cyà cipèèlà, musokoka kule
nè bakwàbò bàà pa buloba abu. Kàdi ùvwa mulongèshììbwe,
mwikàle munkacì mwà kulongeshiibwa, mu cipèèlà mwàmwa.
153 Mwena lukunà neàfilè, misangu yônsò, wendè ndongolwelu.
Nè bupidyà nebùmwitàbè, bwalu mwena lukunà ke cimanyinu
cyà mamanya à mu mutù.
154 Mpindyewu, vùlukààyi nè, kùdi ànu àbìdì. Kanùpu eci
mwoyi to. Kùdi makolè ànu àbìdì. Bùmwè mbukolè bwà nyumà,
bwà Nyumà Mwîmpè. Bukwàbò ndyabùlù, bùkwàcila mudimu
ku bukolè bwà mamanya à mu mutù. Bwalu, ke mwaba
wàkabwelelàye, mu budimi bwà Edènà, ku makolè à mamanya
à mu mutù, bwà kufikisha Evà ku diitabuuja mmwènenu wa

mamanya à mu mutù, wùbèngangana nè Dîyì. Ànu bitòòke tòò nè
mwàbì mwônsò, bânà’s mbafwànyìne kuumvwa aci. Nwamònu
anyì? Nwamònu anyì? Nènku mùshindù awu ke wùdìbi, too nè
ku ndekeelu.
155 S’ki cyôcì eci, mu Èjiipìtù, mu dìndà emu. Kùdi bukolà
kampàndà bwà mamanya à mu mutù bùdì munkacì mwà
kukwàta mudimu mu Ramsès, bùmufikisha ku bukòòkeshi. Nè
kumujuula, udi kàyì mumanyè budìshikaminyi bwà kulekela
cìvwà Yòzefù mwenzè aci, cìvwà èkèleezìyà mwenzè ku
cibangidilu aci.
156 Nènku mpindyewu tudi tumòna cintu cìmwècìmwè aci,
bukolè kampàndà bwà mamanya à mu mutù bwikàle bùkwàta
mudimu munkacì mwà maèkèleezìyà, nè mbubànde too nè ku
mutù wa maalu à ntèndeleelu ùdì kawùyi ùcyùka cìdì Bible
wàmba to. Bàdi nè ndongolwelu wabò bôbò. Kî ncìdì Bible
mwâmbè to. Ncìdì èkèleezìyà mwâmbè. Nè beena Mishòònyì
bààkadìtwamù, mu mùshindù wà nè tusùmbù twàbò tukesè
atu, bu mùdì aka nè: “Èè, bushùwà’s. Èè, ndi mumanyè nè
Ùdi wàmba Cikampàndà, kàdi ndi nnwàmbila nè, matùkù awu
àkaadi mamanè kupìta.”
157 “Cimwènekelu cyà difwànà dyà Nzambì, kàdi biikàle bàvila
bukolè abu.” Mufùndu wônsò mu Bible wùdi wùkùfunkuna
buludi.
158 Mpindyewu nudi numòna nè mbwà cinyì ndi muswè kukwàta
eci pa mukàbà wà mêyì nè kucìtùmina bantu’s. Dîbà dyàfikì.
Bìkèngela bwà bulelèlà bùmanyiibwè. Cimwangì cìdi pabwîpì.
Nwamònu anyì?
159 Citùpà cyà—cyà mamanya à mu mutù cìdi cìmwèka
cipwàngàne. Nè cyôcì ciinè ncipwàngàne, cìdi ànu mu cyôcì
menemene; kàdi, cipwàngàne, disonsodiibwa dyà Sàtaanà.
160 Nè pashììshe, dîbà dyônsò adi, dìvwà, Ramsès wa mamanya
à mu mutù ewu wènda ùkola nè mutàngìle ku nkwasa wa
butùmbi. Nènku vùlukààyi nè, yêyè wàkakola pàmwè nè Môsà
bu mwanààbò, nwamònu’s, mwanààbò nè Môsà. Byàkakèngela
bwà umwe wa kùdìbo kwangatayè nkwasa wa mamanya à mu
mutù, ànu mùvwà Yòzefù kùdì bânà bààbò amu. Kàdi bààkenza
cinyì nè Yòzefù mwânà awu? Kumwipatabò mu Dîyì. Dîyì
dìdi Nzambì. Nènku bààkiipata Dîyì, nè kwitaba twìtabààyi
kampàndà. Nènku mpindyewu twìtabààyi wàlu kushààla nè
bukolè.
161 Éyì Nzambì wa yààyà, bantu bàmonèku aci’s! Mmunyì
mûndìku mwà kukwàta mudimu nè dîyì dikwàbò kàbìdì?
Mmunyì mûndìku mwà kucìvwija citàmbe kutòòka ku Mifùndu,
ku disonsodiibwa dyà Nyumà Mwîmpè, nè tudi kaaba aka’s?
162 “Kaa,” mûdì wamba, “èè, mpindyewu, aci cyôcì cifùmìne
kùdì Paapà Jean, anyì Paapà Kampàndà, anyì Mwèpiskòpò

Kansanga!”

Nudi numòna nè Nzambì wàkangata musòmbedi kampàndà
mukesè wa mu cipèèlà anyì?

Wêwè udi wamba nè: “Mmunyì mùdì byônsò abi mwà
kwikala byà mafi?”
163 Nzambì ùtu ùkwata mudimu nè muntu-nkààyà, kî nnè
bisùmbù to. Nè muntu-nkààyà; Nzambì wàngata Wendè—
Wendè, wàngata Wendè awu’s. Cintu cìmwèpelè cìvwà cìkèngelà
kwikalaYè naacì mmuntu umwèpelè uvwaYè mwà kukwàta
nendè mudimu. Ke cyônsò cìdìYe muswè cìdi ànu muntu
umwèpelè. Ùdi ùteeta bwà kubàpeta, mu cikondo nè cikondo
cyônsò. Bu Yêyè mwà kupeta ànu muntu umwèpelè’s! Yêyè
wàkapeta muntu umwèpelè mu matùkù à Noà! Muntu
umwèpelè mu matùkù à Elìyà! Muntu umwèpelè mu matùkù
à Yone Mubatiiji. Ànu muntu umwèpelè ke cyônsò cìdìYe
ùkèngela. Mu matùkù à balumbulwishi, Yêyè wàkateeta bwà
kupeta muntu umwèpelè, Shimìshòònà, kumupèèsha bukolè
bunène, kàdi yêyè wàkabùsùmbisha kùdì mukàjì kampàndà nè
kufofomijiibwa. Mbalumbulwishi; kabìvwa nànku to. Nzambì
ke Mulumbulwishi. Nwamònu anyì?
164 Nudi numòna’s, leelù ewu, Yêyè ùdi ùteeta bwà kupeta
muntu umwèpelè udiYè mwà kupeta mu cyanza Cyèndè, wîkala
mwà kwamba Bulelèlà, wîkala kàyì naacì bwôwà to, wîkala kàyì
mwà kutekesha bisuusu to, wîkala kàyì mwena mêyì maswika
to; muntu umwèpelè udiYè mwà kukwàta mu cyanza Cyèndè nè
kuleeja Dîyì Dyèndè dìdi nè mwoyi, nè kuDìleeja Yêyè mwinè nè
mwoyi. Ndi ngèèla meeji nè Yêyè ùdi nè muntu wa mùshindù
awu mulongolola. Ndi ngììtabuuja nànku. Ndi ncììtabuuja.
Ndi ànu…ngììtabuuja Bible bikùmbàne, bwà kwitabuuja nè
Yêyè mmufwànyìne kumupeta, ncyà bushùwà, udi mufwànyìne
kwamba Bulelèlà.
165 Paanyimà pàà katancì, tudi tujandula nè, paanyimà pàà
twêtù bamanè kupìcila mu bilongelu byônsò ebi. Mpindyewu
tàngilààyi. Mwena lukunà ùdi ùleeja cintu kampàndà, meeji
à mu mutù awu, bwalu mwena lukunà ùdi munkacì mwà
kukwàcila mudimu pa mamanya à mu mutù. Kàdi meeji à mu
mutù neàsombè panshì nè kulukakajilapù ngènyì, nè kwamba
nè: “Mpindyewu, indila ànu kakesè. Kabyèna nànku nè, cìdì
nsangilu kampàndà…”
166 Mvwa nyiikilangana nè muntu kampàndà ditùkù adi, ke
yêyè nè: “Tàngilà, Billy!” Ùdi ùkwàta mudimu bwà Kùmpànyì
wa Midimu yà Mbùlàmàtadì, muntu mulenga maalu. Ke yêyè
nè: “Ndi muswè nkukonkèku cintu kampàndà.” Yêyè nè: “Udi
mwena Irlande’s.”

Mêmè nè: “Èyowà’s, mukalenge.” Mêmè nè: “Mêmè ntu ànu
bu udi udyùmvwa bundù bwà aci, kàdi, nànsha nànku, ke cîndì.”

167 Ke yêyè nè: “Èè,” yêyè nè, “kwêna mumanyè menemene nè
bìvwa bìkèngela bwà wêwè kwikala mwena Kàtòlikè anyì?”
168 Mêmè kwamba nè: “Ndi mwena kàtòlikè, uh-huh, kàtòlikè
kàà ku cibangidilu aku, uh-huh.” Nudi bamanyè’s, Èkèleezìyà
wa kumpàlà ùvwa ng’Èkèleezìyà wa kàtòlikè.
169 Nudi bamòne kùdìci cikafike, leelù ewu anyì? Cyàkabangila
ku Mpenta, kàdi bulongolodi mbucìtèèke mwaba ùdici
mpindyewu. Tàngilààyi Mpenta, kwalukilayè buludì nè
kudyènza bulongolodi nè kwenzayè cintu aci bu èkèleezìyà
wa kumpàlà wa Kàtòlikè. Nènku bàdi bàmba kwikala kule leelù
ewu ànu bu bôbò, ànu mùdìbo bayè kule mu bidimu binunu
bìbìdì amu. Nènku bidimu makùmi àtaanu mbibàfikìshe
pabwîpì nè ku cyôcì aci. Nwamònu anyì?
170 Yêyè nè: “Kwêna witabuuja nè pàdì kasùmbù kàà meeji à
bukwǎntèndeleelu,” s’ki bwalu mbwôbù abu, “bàsòmba pàmwè
nè bèèla meeji pa cintu kampàndà, nè cisùmbù cijimà aci mwà
kumvwangana, kwènakù wela meeji nè mbafwànyìne kwikala
ànu ndambù…Bwalu, ntu ndwa bwà kukutèèleja uyiisha,” yêyè
nè, “kàdi mêmè ncyêna mpetangana neebè ku mêyì to.”
171 Ke mêmè kwamba nè: “Mùshindù wùmwèpelè wûdìku mwà
kujaadika nè dibèngangana dyèbè dyà ku mêyì adi dìdì mu
dyôdì, nku dìcìjaadikila ku Bible.”

Yêyè nè: “Bible kêna bwalu nè aci to.”
172 Mêmè nè: “Bwèbè wêwè, Kî mmufwànyìne kwikala nànku
to. Kàdi, bwànyì mêmè, Ùdi cyônsò cìdì nè bwalu. Wamònu’s,
Ùdi Dîyì adi.”
173 Ke yêyè nè: “Kwènakù wela meeji nè musùmbà wà meeji
à bukwǎntèndeleelu matèèka pàmwè, mmafwànyìne kwikala
mîmpè bikolè, nè biikàle batwìshììbwe bwà kwikala babinge,
kutàmba ànu kakwàcikwètù kakesè, kakàyì kalonge mukàndà
bu wêwè kùnu anyì?” Ke mêmè kwamba…“Èè,” kwambayè
nè: “mbunganyì bûdì naabù bwà kwamba cintu cìbèngangana
nè ci-…anyì cìbèngangana nè wetù—wetù èkèleezìyà? Pààbì,
kùvwa, munda mwà cikondo, pààkenzàbo nsangilu wa kumpàlà
wa èkèleezìyà, bu mûvwà mucyàkùle amu, kuntwaku bufùku
kampànda…” pààkumvwàye cyôcì eci, bikondo byà èkèleezìyà,
bwà nsangilu wa bukwǎntèndeleelu ku Nicée, mu Loomò, nè
kwenza èkèleezìyà wa Kàtòlikè wa cyena Loomò. Yêyè nè:
“Kwêna mumanyè nè kùvwa bantu binunu nè binunu, bàà
nyumà, bantu batùma kùdì Nzambì basòmbe mu nsangilu awu
anyì? Nènku kwenàku wela meeji nè meeji àbò mmafwànyìne
kwikala matàmbe kukùùmbanyine bwà kumanya diswa dyà
Nzambì, kupìta èèbè wêwè udi apa ewu, paanyimà pàà Nzambì
mumanè kujaadika munda mwà bidimu binunu bìbìdì nè
èkèleezìyà awu mmubingè anyì?”

174 Mêmè nè: “Kacya Yêyè kàtu mwanji kucíjaadikakù to.”
Mêmè kwamba nè: “Èkèleezìyà awu yêyè mwikàle Èkèleezìyà
wa Nzambì, tùmumònèbi ùkwàma mwàkenzà Èkèleezìyà wa
kumpàlà musangu awu amu. Tùmùmònèbi ùpàtula bintu
byàkenzàbo musangu wà kumpàlà. Pàdìbi nè, nànsha Bible
ùdi wàmba, nè: ‘Nànsha katòba kàmwè anyì katòba kàmwè
kakààkupangilakù ku Cyôcì aci to.’ Nè Yêyè wàkamba nè: ‘Ewu
yônsò wadìdìnga kuumushila Dîyì dìmwè ku Cyôcì eci, anyì
wasàkidilaKù dîyì dìmwè awu, cyèndè citùpà necyùmushiibwè,’
nànsha ciikàle nsangilu wa bukwǎntèndeleelu anyi ní ncinyì
cyônsò cìdìku aci: ‘ku Mukàndà wa Mwoyi.’ Kwèndè nkujike.”

Yêyè nè: “Billy, wêwè’s udi ànu nè meeji kàyì mu ôwò to.”
175 Ke mêmè nè: “Dîbà adi, ngèèla meeji, musangu kampàndà
mu buneemè bunène bwà Izàlèèlà, pàkaavwabò batàpùlùke
ànu mùdì beena Mishòònyì nè beena Katolike batàpùlùke leelù
ewu emu, Izàlèèlà ùvwa muswè kushààla Izàlèèlà.” Kàdi mêmè
kwamba nè: “Tudi tusangana nè bàvwa nè mfùmù dînà dyèndè
Yèhoshàfàtà, muntu mwakàne wâkateeta bwà kulama mi—
mi—mikenji yà Nzambì awu. Kàdi bàvwa nè mukwàbò lwà
mwab’ewu dyèndè nè Aakàbà, wâkasèla mukàjì kampàndà, wa
cìdììdì, ùteeta bwà kudyà bulunda nè ditùnga dikwàbò, nènku
wàkasèla umwe wa ku bânà bààbò bàà bakàjì abu, Izàbèlà,
nè kumubweja mu…munkacì mwà cisàmbà cyà Nzambì.”
Cintu cìmwècìmwè citùdì twenza, nè kubwejamù aci. “Nènku
mukàjì awu wàkalwa mukòòkeshi; ke kufikishayè Aakàbà
ku dyamba cikampàndà, nè kufikishayè Aakàbà ku dyamba
cikansanga.” Cintu cìmwècìmwè aci cìdìbo munkacì mwà
kwenza mpindyewu. Ke mêmè kwamba nè: “Diteetangana dyà
makàndà kulwadì.”
176 Bàvwa baswè kusangisha èkèleezìyà yônsò yìbìdì pàmwè,
mùdìbo bàteeta bwà kwenza mpindyewu amu. Kàdi—kàdi
bwà Aakàbà…Kàdi nànsha bwà Yèhoshàfàtà, muntu wa
bulongolodi awu, bàmba nè: “Èyowà. Aci’s necììkale cîmpè.
Cisàmbà cyèbè ncisàmbà cyànyì. Twêtù bônsò tudi beena
Kilistò. Tudi bônsò beena kwitabuuja. Tùdìsangààyi.” Kàdi
pààkafikàye ku diteetangana dyà makàndà, kwambayè nè:
“Kwênakù wela meeji nè bìvwa bìkèngela bwà twêtù kuya
kasambila bwà bwalu ebu anyì? Bìvwa bìkèngela bwà twêtù
kukonka Mukalenge.”

Ke yêyè nè: “Èyowà’s,” mwàkambà Aakàbà.
Ke kwambayè nè: “Nênkwambìlè mùdì bwalu’s. Tùpetààyikù

mupròfetà wa Mukalenge.”
177 Kàdi, nudi numòna’s, Aakàbà ùvwa nè ndongolwelu uvwayè
wèla meeji nè ùvwa wa Mukalenge. Yêyè nè: “Ndi naabò nkàmà
yìnaayi mijimà, balongèshììbwe nè balongesha tùlaasà.” Nè bàdi
bàmba mùdìbo bapròfetà bàà beena Ebèlù, mùdì bisùmbù byà
bambi bènza leelù ewu emu.

178 Ke kubàpàtulabò, nè kubèèla lukonko bwà mwìkalè bi—
bipeta byà mvità. Nè yônsò wa kùdìbo bààkadìsanga nè
kudìswìka pàmwè, ànu mudi nsangilu wa bukwǎntèndeleelu
wènza leelù ewu emu, ke kulwabò nè lukonko kuntwaku.
“Bàndaaku. Mukalenge ùdi neebè, bwalu buloba abu mbwetù
twêtù bushùwà. Nènku wìpatè beena Suulìyà abu kuntwaku,
anyì beena Pelèshèètè. Kubàpàtula, bwalu buloba abu mbwètù
twêtù.” Aci’s cìdi cyùmvwika cyà meeji. Nwamònu anyì?
179 Kàdi, nànsha nànku, mu mwoyi wà Yèhoshàfàtà amu,
kabìvwa byùmvwika bîmpè to. Yêyè nè: “Ndi mumanyè nè udi
nè bambi nkàmà yìnaayi bàà bukwǎntèndeleelu balongesha
bîmpè kuntwaku. Nènku bônsò bàdi nè dîyì dìmwè, too nè
mwàkenzabo nsèngù yìbìdì yà cyamù cifììke nè kwamba nè:
‘EMU MMÙDÌ MUKALENGE WÀMBA.’ Kàdi tudikù ànu mwà
kupeta mukwàbò anyì?”
180 Yêyè nè: “Mfùmù kàmbikù nànku to,” mwàkambà mwena
cìdììdì awu. “Mfùmù kàmbikù nànku to, bwalu bantu aba
mbantu balongèshììbwe. Mêmè ndi mubàlongèshe, mêmè
mwinè.” Ki cyôcì aci. Nwamònu anyì? Ki cyôcì aci. “Ndi
mulongèshe bantu aba. Kàdi, kùdi mukwàbò, kàdi ntu
mumukìne.” Nwamònu anyì? Yêyè nè: “Awu’s m’Miika, mwânà
wa Imla, kàdi,” yêyè nè, “mêmè ntu mumukìne. Yêyè kêna cîngà
cintu to ànu muntu mupidyè diitabuuja ewu munkacì mwàbò.
Ùdi misangu yônsò ànu ùbàtàndisha. Ùdi misangu yônsò ànu
ùngambila nè ndi mupììle. Tàngilààyi bukalenge bwànyì.”
Èyowà’s, bùtàngìlaayi, tàngilààyi nè mbukooyà kaayì bùvwàbu
bùsanganyiibwamù.
181 Tàngilààyi dìngumba dyènù, leelù ewu nè: “Biikàle nè
cimwènekelu cyà difwànà dyà Nzambì kàdi bàvila bukolè
bwàdì.” Nwamònu anyì? Kaa, nudi mwà kwikala mùlìyô
mukwàbò, nè cinunu cikwàbò, nè bantu balongèshììbwe bîmpè
bitàmbe, kàdi nudi penyì mu Nyumà? Dikàndà dyèbè dìdi penyì,
dìvwà mu Shimìshòònà, pààkiimanàye mwaba awu, mûngǎmbì
ditùkù adi amu? Nè mmwènekelu wenù munène yônsò awu, nè
kashinga kônsò muntwamu, kàdi kàyìmu nè Mwoyi to. Nyumà
ùkaavwa mumuumùke. Kàvwa nè dikwàcisha to. Mwânà mukesè
awu nguvwa umulombola eku nè eku; mêsù mafofomija, bwà
muntu mukàjì kampàndà. Byà mwomùmwè nè mùdì èkèleezìyà,
leelù ewu, mulombola eku nè eku kùdì cìdììdì, bèèpiskòpò,
bakùlù, nè bintàkanyì byà mìshindù yônsò. Balùme bàdì bàdya
cibàngà, bwà kupeta dyambulwisha kampàndà dyà kùdì bantu,
nè bikwàbò byônsò. Tudi penyì? Pa nànku patùdì tufika pa kaaba
aka…
182 Kutùmabò muntu bwà kwangatabò Imla, anyì…kî n’Imla
to; kàdi Miikà, mwânà wa Imla. Kutùmabò muntu bwà
kumwangata. Ke kwambayè cipròfetà nè kubàmbilayè nè
Aakàbà ùvwa mwà kushipiibwa bu yêyè mwà kubànda
kuntwaku.

183 Ke mwèpiskòpò wa mutàmbìdìle awu kumunàngulayè dipì
mu mbàngà. Ùvwa nè meeji matòòke pa bwalu abu. Kwambayè
nè: “Nyumà wa Nzambì mmuyiilè penyì pàdìYe muumùke kûndì
apu?”

Yêyè nè: “Neùmòne.” Uh-huh. Uh-huh.
184 Yêyè nè: “Mwelaayi mu bùloko. Mwelaayi mu bùloko bwà
munda. Numudììshè dyâmpà dyà kanyinganyinga, nè mâyì à
kanyinganyinga. Nènku pângììkalà mwalùkìle mu ditalala,”
yêyè nè, “nêntàngilè bwalu bwà mulùmyànà ewu.”
185 Nènku, Imla, mumanyè nè yêyè ùvwa mu bulelèlà
nè Nzambì! Bwà cinyì? Cìkèènà-kumòna cyèndè cìvwa
cikùmbànàngàne nè Dîyì. Yêyè ùvwa mupròfetà. Nè nyumà
wendè nè cìkèènà-kumòna cyèndè bìvwa menemene bìnwàngana
ànu nè mupròfetà, Elìyà. Yêyè nè: “Wêwè mwalùkìle, nànsha
kakesè, dîbà adi Nzambì kî mmwakùle naanyì to.”
186 Mpindyewu, mêmè kwambila muntu ewu nè: “Cìvwà cilelèlà
ncyà nè, nsangilu wa bukwǎntèndeleelu mùvwà bantu balùme
nkàmà yìnaayi basungula basòmbe pàmwè, basungula kùdì
bantu, anyì kakwàcikwètù kapidyè diitabuuja kasungula kùdì
Nzambì?”

“Èè,” mwàkambàye, “èè, mmunyì mûdì mufwànyìne
kumanya dishììlangana?”
187 Mêmè nè: “Twàlukilààyi ku Dizòla adi!” Mmunyì mutùdì
tumanya mwà kwibaka nzùbu pàdìku kakùyì dizòla?
188 Bu bììkalakù biimàne katancì kakesè, nè bajandule nè
mupròfetà awu, Elìyà, wàkeela Aakàbà mulawu, nè kwamba nè:
“Mbwa yìvwa mwà kulàka mashi èndè.” Nènku ke cyàkenzàyi.
Mmunyì mùvwàye mwà kub-kubènesha cìvwà Nzambì mwelè
mulawu?
189 Mmunyì mûdìku mwà kubènesha cintu kanà cyônsò cìdì
Nzambì mwele mulawu eci? Pàtukà mu cintu aci. Umùkàku.
Bwelà mu Kilistò. Amen.
190 Mpindyewu mònaayi’s. Kàdi mulwishi neàleejè bwalu
kampàndà. Mwena lukunà neàlongololè cintu kampàndà,
kucìlongolola, kàdi meeji à mu mutù àmba nè: “Ncyà bushùwà.”
191 Ke mwaba wùvwà mwanèètù wa mushinga mukolè ewu
ùsanganyiibwa. Muntu ewu, kwambayè nè: “Mbimwèke ànu bu
nè…Tàngilààyi kùnweku. Nudi bamanyè’s, nè, bu twêtù bônsò
mwà kwikala pàmwè, bu èkèleezìyà umwe, kanwènakù nwela
meeji nè tuvwa bafwànyìne kwikala bîmpè bitàmbe kutàmba
mùshindù wutùdì batangàlàjììbwe mpindyewu ewu anyì?”
192 Aci kacyèna cyùmvwika cyà meeji anyì, bu beena Mishòònyì
bônsò nè beena Kàtòlikè mwà kudìsanga nè kubwela mu
dyumvwangana kampàndà dyà buuwetù anyì? “Kàdi mmunyì
mùdì bàbìdì mwà kwenda kabàyì bumvwàngàne?” Mmunyì
mûdì mwà, pàdì musùmbà wùmwèmwab’ewu kawùyì wìtabuuja

mu dyondopa, mukwàbò awu wàmba mùdìwu wìtabuuja
bulelèlà, mukwàbò awu wùcìtèèka mu cikondo kampàndà cyà
kale? Bàmwè kabàyì mene bììtabuuja Bible. Nènku panùdì
nusangisha cyôcì aci pàmwè, cinùdì nupeta ncinyì? Nzambì kî
mmufìdi wa cibwejàkàjì to.
193 Kumpàlà mene kwà Nzambì kutèèkaYè mene Èkèleezìyà
Wendè mu bulongàme, bààkindila matùkù dikùmi à muunyà
nè à bufùku, too nè mwà kalwàbo bônsò “mu mwaba wùmwè,
nè dîyì dìmwè.” Nènku ke Nyumà Mwîmpè ulwàlwa awu bwà
kulombola, kacìyì nsangilu kampàndà wa bukwǎntèndeleelu to.
Nwamònu anyì? Ndi ntèkemena nè nudi bumvwè eci. Mònaayi’s.
194 Awu’s mmwena bupidyà, kàyì nè lulamatu ku Dîyì dyà
Nzambì to, udi kàyi ùmona cìdì Dîyì dyàmba to, kàdi ùteya
ntèmà ànu ku dilukakaja dyèbè sungasunga dyà ngènyì. Ke
cyàkenzà Evà ncyôcì aci, dyàmbedi. Wàkeeyemena dilukakaja
dyèndè dyà ngènyì.
195 Sàtaanà kwambayè nè: “Mpindyewu, tàngilà kùnweku. Kî
ncyà lungènyì anyì? Ndi mumanyè nè Dîyì dìdi dyàmbaCyôcì aci.
Kàdi, indìlà kakesè, kî mbyà lungènyì bwà—bwà nè uvwa mwà
kwikala bîmpè bitàmbe bu wêwè mumanyè kusunguluja cîmpè
nè cibì anyì?”

“Mòna’s, èyo.” Pashììshe yêyè kucyàngata. Nwamònu anyì?
Ncyà bushùwà.
196 Ke mùshindù wùdìbi nè dilukakaja dyà ngènyì awu.
Mpindyewu, bupidyà nebùye misangu yônsò ànu ku dilukakaja
dyà ngènyì, kàdi diitabuuja kadyàkucìlengakù to.
197 Kabìvwa bifwànyìnekù kwikala byà meeji bwà taatù wetù;
ku cyôcì aci nkwàkafùmina taatù wa diitabuuja dyètù, Abraham,
utùdì twêtù aba bânà bèndè ku diikala “mu Kilistò.” Kî
mbifwànyìnekù kwikala byà lungènyì bwà mukàjì kampàndà wa
bidimu makùmi àsambòmbò nè bìtaanu, nè uvwayè musòmbe
nendè, kacya ànu kwônsò kùcìvwàye mwânà wa bakàjì aku,
bwà nè kàvwa mwà kupeta mwânà wa mu dibòkò anyì?
Nènku pàkaavwàye nè bidimu lukàmà, anyì makùmì citèèmà,
nè yêyè nè bidimu lukàmà, kàdi kakùyì ànu mwânà to.
Kabìvwakù byà lungènyì, mùvwà musùmbà kampàndà munène
wà bangàngàbukà nè maalu à mamanya benzèje Sarah diteeta
anyì? Kwamba nè: “Mòna’s, matrice èndè’s mmûmè. Mijilu yà
mabèèle mmyûme, kùkaadi bidimu makùmi ànaayi. Mwoyi
wèndè, bukolè bwèndè abu, kàvwa mwà kudìtwa mu bìsaamà
byà buledi to.” Mòna’s, cìdi ànu cyà lungènyi.
198 Kàdi Abraham wàkacìbènga. “Kààkatènkakanakù ku
mulayì wà Nzambì, ku bupidyà to. Ùlwishangana nè dilukakaja
dyà ngènyì, yêyè kààkatenkakanakù ku mulayì wà Nzambì
to, nànsha ciikàle cinyì. Bwalu yêyè—yêyè wàkatwà Nzambì
mushinga nè mmukùmbàne bwà kwenza byônsò byàkambàYe
nè Neěnzè abi.”

199 Mpindyewu, bânà bàà Abraham bàdi penyì mu dìndà emu?
Nwênù bambi bàdì bàcììna, nudi nucììna, bwà dyâmpà dyènù
nè mâyì, mu mùsèèsù, bu nwênù mwà kuumuka mu Baabùlòònà
amu. Diitabuuja dyènù dìdi penyì? Davìdì wàkamba nè: “Mêmè
ewu mvwa nsongà, kàdi mpindyewu nkààdi mununu. Kacya
ncìtukù mwanjì kumòna mwakàne mulekela, anyì Dimiinu
Dyèndè dìlòmba dyâmpà to.” Kùcììnyi to. Shààla nè lulamatu
kùdì Kilistò.

200 Kàdi bupidyà nebùpetè dilukakaja dyà lungènyì. Ke
cyàkenzàbu. Mpindyewu nwacyǔmvù anyì? Bupidyà mbulààdìle
pa dilukakaja dyà ngènyì, bintu byà ditùkù dyà leelù edi.
Diitabuuja kadyàkucyènzakù to.

201 Diitabuuja dìdi dìtàngila Dîyì. Kàdi diitabuuja dìdi
dìdìtèèka pa Lubwebwe lùdì kalùyì mwà kunyungishiibwa
alu, Dîyì dyà Cyendèlèèlè dyà Nzambì. Amen. Diitabuuja
kadìtu dìtàngila ku dilukakaja dyà lungènyì to. Nànsha wêwè
mwà kuleeja nè mbifwànyìne kwikala bîmpè bìshi. Dîyì dyôdì
dyàmba nè “to,” diitabuuja dìdi dììkishila mwaba awu. Ke
mwaba wà cijila wà ciikishilu wà diitabuuja ngwôwò awu’s.

202 Ndi muswè kunùkonka nwênù ba-Luthériens, mu dìndà
emu, nwênù ba-Baptistes, nè nwênù beena Kàtòlikè, nè nwênù,
cyônsò cinùdì aci, nwênù bantu bàà cyena-màngumba pa
buloba bujimà. Mmunyì munùdì mwà kuteeka diitabuuja
dyènù pa dìngumba dyènù adi, pàdìdi dìbèngangana nè Dîyì?
Ndiitabuuja dyà mùshindù kaayì dinùdì naadì? Nudi nè bukolè
bwà dilukakaja dyà lungènyì, kàdi kî ndiitabuuja to. “Bwalu
diitabuuja dìdi dìfùma ku dyumvwa,” dyumvwa dyà nsangilu
wa bukwǎntèndeleelu anyì? Nudikù ànu mwà…Ambè nè,
nudi bafwànyìne kupeta aci mu Kabala-matùkù kàà Mufikilu
wà Dilediibwa dyà Bainǎbànzà Bakùlàkàjì, kàdi kanwênaku
nucìpeta mu Dîyì dyà Nzambì to.

203 “Diitabuuja dìdi dìfùma ku dyumvwa, nè dyumvwa ku Dîyì
dyà Nzambì.” Amen. Ngambilaayiku muntu umwèpelè udi mwà
kwamba cintu cìbèngangana nè Cyôcì aci, kàdi kwamba nè
n’Dîyì dyà Nzambì. Pàdìbi nè: “Maulu nè buloba nebìjiminè,
kàdi Dîyì adi kadyàkujìminakù to.”

204 Diitabuuja dìdi dìsangana Dîyì bu mwaba wàdì wà diikisha.
Dìdi dìbànda buludì kumutù kwà Lubwebwe lwà Cyendèlèèlè
alu, Kilistò Yesù, Dîyì adi, nè dìlààla panshì apu nè dììkisha.
Mpeepèlè yìkungulè. Bipeepèlè bikolè bìnyùkushè. Dyôdì’s
ndikùbììbwe, kashidi. Dyôdì’s dìdi dìkishila mwaba awu pa Dîyì
adi. Ke mwaba wùdì diitabuuja, diitabuuja dilelèlà dyà bwena
Kilistò, dììkishila awu’s. Mwaba wà ciikishilu n’Dîyì, bwalu
ndimanyè nè Nzambì neàDìjaadìkè kumutù kwà byônsò, kumutù
kwà yônsò wa ku beena lukunà Bèndè. Nànsha cyôcì cìmwèka
cibì cyà bìshi, nè nànsha mwena lukuna mubwele munyì, ne

nànsha wêwè ùmwèka bu mucìmùnyììbwe munyì, diitabuuja
dìdi ànu dìmanya.
205 Mpindyewu, kunùdì nwênù babèèdì, kaa, mùshindù mwinè
wûndì njinga kunùfikisha ku dyùmvwa eci’s wè! Paùdì
ubàkula diitabuuja adi, nè newìkalè mwà kwondopiibwa;
bwalu bwônsò—bwônsò bùdì bwènzekà, bintu bikwàbò byônsò,
bimanyinu byônsò, bileeji byônsò bìdi mwà kufunkuna nè
wêwè udi upùnga nè lufù, kwàdyàkunyungakù to! Mwaba wàdì
wà ciikishilu mmu mwaba wa cijila wà Dîyì dyà Nzambì,
pàdì diitabuuja, diitabuuja dishùwashùwâlè dìdìtèèkamù. Kî
ndiitabuuja dyà budìngìbudìngì mpindyewu to; diitabuuja. Kî
nditèkemena to; kàdi diitabuuja. Ditèkemena dìdi pambèlu
apa, ditèkemena nè dìvwamù. Diitabuuja dìkaadi munda,
ditàngìle pambèlu, dyàmba nè: “Ncyenjììbwe.” Nwamònu anyì?
Ke diitabuuja ndyôdì adi. Ke mwaba ngwôwò awu wùdì
diitabuuja dìpetela kaaba kààdì kàà ciikishilu, bwalu ndimanyè
nè Nzambì kààdyà, kààdyàkulekelakù mwena lukùnà wèndela
pamutù Pènde to. Kacya kàtukù mwênzè nànku to. Diitabuuja
ndimanyè nànku, pa nànku, nànsha cintu cìmwèka bìshi.

Noà ùvwa mumanyè nè bwâtù abu bùvwa mwà kulèlema.
Nwamònu anyì? Ncyà bushùwà bìdi nànku.

Danyèlè ùvwa mumanyè nè Nzambì ùvwa mwà kukànga
mukana mwà nyama yà ntambwe.

Bânà bàà beena Ebèlù mbamanyè nè Nzambì ùvwa mwà
kwimanyika kapyà.
206 Yesù ùvwa mumanyè nè Nzambì ùvwa mwà kuMubììsha ku
lufù, bwalu Dîyì ndyâmbè nè: “Ncyàkulekela musùùkà Wèndè
mu ìfernò, anyì ncyàkwitaba bwà Wa Cijila Wanyì àmonè dibola
nànsha.” Ùvwa mumanyè nè dibola dìvwa dìbanga kwenzeka
munda mwà mêbà makùmi mwandamutekète nè àbìdì. Yêyè nè:
“Munda mwà matùkù àsàtù Nêmbiikè ku lufù.” Nwamònu anyì?
Dyàkangata kaaba kààdì kàà Cyendèlèèlè mu mwaba wà cijila
wà Dîyì dyà Nzambì, nè pôpù apu kwimanadì.
207 Dilukakaja dyà meeji nedìteetè nè mwàdì mwônsò bwà
kujingulula nè: “Èè, ndongolwelu ewu ùdi nè cyà kwikala
mutàmbe bwîmpè. Eci’s ke Cyôcì aci.” Mbimwèke bîmpè bwalu
udi utàngila nè meeji à mu mutù. Udi mwà kujaadika dilukakaja
dyà ngènyì.
208 Kàdi kwêna mwà kujaadika diitabuuja to. Bwalu, bu
wêwè mwà kudìjaadika, kacìcyèna kàbìdì diitabuuja to. Kàdi
diitabuuja ndimanyè ànu Dîyì nè mulayì, nè nditàngìle
ku cintu cyûdì kùyì umòna aci. “Diitabuuja ndilenga dyà
bintu bitèkemena, cileeji cyà bintu bìdì kabìyì bìmwèka to.”
Kwêna mwà kulukakaja lungènyì to. Ncyêna mwà kujaadika
mwìkalàbi mwà kwenzeka to. Ncyêna mumanyè mwìkalàbi mwà
kwenjiibwa to. Ncyêna mucìmanyè to, kàdi ndi ncììtabuuja. Ndi

mumanyè nè bìdi nànku, bwalu Nzambì ngudi mwambè nànku.
Aci ncikòse bwalu.
209 Ke bwà cinyì ndi mumanyè nè Eci ncyà bushùwà. Ndi
mumanyè nè Dîyì ndilelèlà. Ndi mumanyè nè Mukenji ngwà cyà
bushùwà, bwalu Wùdi mu Dîyì. Nè ndi mmòna Nzambì udi nè
mwoyi ùkwàta mudimu munkacì Mwàwù, bwà kujaadika. Tudi
mu cimwangì, cyà bushùwà menemene.
210 Nànsha lufù lwinè kalwèna mwà kunyungisha diitabuuja
to. Bantu bàdi bììmana ànu mu lufù, mu…ànu mumpàlà mwà
lufù, nè bèèla mbìlà yà bucìmunyi bwà dibììkà dyà ku lufù. Pôlò
nè: “Wêwè lufù, kalonda kèèbè kàdi penyì? Lukìtà, bucìmunyi
bwèbè bùdi penyì?” Nwamònu anyì? “Bwalu, Kilistò wàkabììka
ku lufù, nè aba bàdì mu Kilistò nebàpatukè pàmwè Nendè ku
Dilwa Dyèndè.” Nwamònu anyì? Kwêna mwà kucìshintululakù
to. Èyowà’s.
211 Diitabuuja dìdi dìvwija Dîyì dyà Nzambì mwaba wàdì wà
cijila wa diikisha dyàdì dyà Cyendèlèèlè. Dìdi dìlààla mu Dîyì
dyà Nzambì. Mònaayi, cyàkàbìdì’s.
212 Mpindyewu, tucìdi ànu nè ndambù mukwàbò mukesè,
wa tusunsa tutwè ku makùmi àbìdì nè tùtaanu, pììkalàbi—
pììkalàbi kabìyi bìnùtàcisha to. [Disangisha dìdi dyàmba nè:
“Amen.”—Muf.] Ndi—ndi muswè kutùngunuka nè mukàbà wà
mêyì ewu, bwà katancì kakesè cyanàànà.
213 Mònaayi mfùmù, mfùmù mupyamùpyà wâkajuuka awu,
uvwa kàyì mumanyè Yòzefù awu. Dìyelè dyèndè dyà kumpàlà
dìvwa cinyì, bwà kubùtula bukolè bwà Izàlèèlà? Dìvwa nnè
bânà bààbò balela. Ncyà bushùwà anyì? Wàkateeta bwà
kubùtula bânà bààbò balela. Mpindyewu tèèlejààyi nè ntèmà.
Dyabùlù umwèumwè awu, mu mmwènekelu mushììlàngàne
wa bumfùmù, wàkateeta bwà kubùtula Mwânà umwèpelè wa
Nzambì. Nwamònu anyì? “Kubùtula bânà, dyàmbedi, kumpàlà
kwà bôbò kubanga.” Dyabùlù ùtu nyuunyi wa meeji matwè, wa
budìmù. Yêyè’s mmumanyè mwà kutuuta cintu aci kumpàlà kwà
kubangacì. Yêyè mmucìmanyè. Nwamònu anyì?
214 Nènku cintu cìmwèpelè cyûdìku mwà kwenza, bwà
kumucìmuna, nkweyemena Kilistò, nè kudìpwekesha
wêwè mwinè nè kuMulekela ùkulombola. Nwamònu anyì?
Kwàdyàkucyènzakù mùshindù mukwàbò nànsha wùmwè to.
Makolè èbè à mamanya à mu mutù awu kâdyàkucyènzakù to.
Bìkèngela ùcǐtàbùùjè. Shààla wêwè ànu muMweyèmène. Yêyè
ke Mulami wa mìkòòkò. Kî mbwalu bwà mìkòòkò bwà kulama
mubwàbwà kule to. Mbwalu bwà mulami wa mìkòòkò. Kàdi
mìkòòkò yìdi nè cyà kushààla nè mulami wa mìkòòkò, bwà
kushààlayì mu dikùbiibwa. Ke mwaba wànyì wà dikùbiibwa
ngwôwò awu, mmu Kilistò; nè Kilistò ùdi Dîyì. Ke mwaba wà
dikùbiibwa ngwôwò awu.

215 Mònaayi’s. Dyabùlù, mu mmwènekelu wa—wa Ramsès,
mfùmù, cintu cyà kumpàlà cyàkenzàye cìvwa nkubùtula
bânà, ku lufù lwà mu bufùki elu. Nènku Mwânà wa Nzambì
mmwenzè ànu ùlediibwa…Yêyè ùkaavwa muumùke mu
Èjiipìtù, bwalu Nzambì wàkabùtula Èjiipìtù, wàkamwela
mulawu. Kààkaalukilakù to, kubangila ànu piinè apu. Pashììshe
yêyè ùvwa mu Loomò; Sàtaanà wàkatentemuna nkwasa
wendè—wendè awu kuya ku Loomò. Nènku cintu cyà kumpàlà
cyàkenzà Loomò, bwà kumubùtula yônsò, bwà kupeta, kwikala
mutwìshììbwe; dyabùlù, mu ndongolwelu wa cyena Loomò awu,
wàkateeta bwà kubùtula (cinyì?) Mwânà wa Nzambì, ànu kwinè
kwônsò aku. Dyabùlù umwèumwè awu’s!
216 Nènku, leelù ewu, yêyè mmwenzè cintu cìmwècìmwè aci,
ku cimanyinu cyà nyumà mpindyewu, cyà butèndeleedi, ùjìkula
bwena Kilistò, kàdi kwangata nsongààkàjì yètù nè kuyìsèlesha
kùdì nsongààlùme yà beena Kàtòlikè, kàdi kubàfikisha ku
dikolesha bânà bààbò beena Kàtòlikè, bwà kunyangakaja
bukolè bwà luseke lukwàbò alu. Ke démon wenù nyêyè awu’s.
S’ki démon wenù awu musòmbe pa tukùnà mwandamutekète,
muvwàle cifulu cyà butùmbì cyà matumba àsàtù, ànu mutàlàme
nè mudìmùke, wa meeji matwè, wa mamanya à mu mutù bu
nyòka; dimiinu dyà nyòka, bânà bèndè, bàkwàta mudimu nè
ngenzèlù umwèumwè wa mamanya à mu mutù awu. Tàngilààyi.
217 Pashììshe bàdi bàshipa bânà abu, mu bikondo bikwàbò
bìbìdì. Bàdi bàshipa bânà abu nè cinyì? Misangu yìbìdì.
Mpindyewu vùlukààyi, tàngilààyi yìbìdì ayi, nè pashììshe yìsàtù.
Nwamònu anyì? Wàkashipa bânà, misangu yìbìdì yà kumpàlà
ayi, nè lufù lwà mubidi. Nènku musangu wà ndekeelu ewu, ùdi
wàngata bânà nè ùbàshipa nè lufù lwà nyumà, bàsèlangana,
kusèlangana kwà cibwejàkàjà.
218 Danyèlè kààkambakù cintu cìmwècìmwè aci, mu bukalenge
bwà cyamù cifììke nè diima ebu, bwà nè nebàsopakajè mamiinu
awu, bàteeta bwà kunyangakaja bukolè bwà cisàmbà cikwàbò
aci anyì? Nènku ke cìdìbo bènza aci’s, too nè mùdìbo bapetè cintu
aci mpindyewu. Mbabwejè mfùmù wa ditùnga. Mpindyewu,
cintu cìdì cìlonda cinùdì nè cyà kwenza, nkutèèka—nkutèèkamù
Kàrdìnalè. Kubwejamù nzùbu mujimà wa mudimu awu, kàdi
dîbà adi cinwìkala mwà kwenza ncinyì?
219 Cintu cìdì cìlondà cìdìbo bènza, bàdi bàngata mfrangà
yàbò nè—nè bàfuta dibànzà dyà États-Unis, nè kuyìsombela
ku èkèleezìyà, nè pashììshe bànùsùmbisha bônsò. Èyowà.
Mpindyewu, tudi—tudi nè mwoyi leelù ewu, munkacì mwà
kufuta mabànzà ètù à kù baabèndè kwàka, nè mfrangà yà bitàdì
bììkalà kabìyì mwà kufuciibwa to too nè paanyimà pàà bidimu
makùmi ànaayi bimanè kupìta. Katùcyèna kàbìdì nè mfrangà
to. Kàdi èkèleezìyà ùdi naayì. Bible kêna wàmbakù nè: “Ùvwa
mulengeja nè ngôlò anyì”? Nènku, kaa, ekèlekèle! Kàdi wêwè…



40 DÎYÌ DYAKULA

220 Mùshindù awu ke wùdìci cyènza, nwamònu’s, nusèlesha
bânà bèènù bàà bakàjì, bânà bàà bakàjì bàsèdiibwa kùdì
bèènù bàà balùme, nukolesha bânà bèènù mu cyena Kàtòlikè,
menemene, cìdi cìbàshebeya nè lufù lwà nyumà. Bible kî
mmwambèkù, nè: “Yêyè mmufwànyìne kumwimansha mu
bulààlù bwà maalu à buloba, nè kushebeya bânà bèndè nè lufù
lwà nyumà anyì”? Bwàkabuulwibwà 17. Nwamònu anyì?
221 Cìdi misangu yônsò ànu Dîyì. Nànsha wêwè muyè penyì,
cìcìdi ànu Dîyì. Bìkèngela dìkumbananganè ànu menemene nè
cimfwànyì aci. Kabìyì nànku to, kî n’Dîyì to, kî n’Dîyì to. Wêwè
kùyi mwà kucìfikisha ku dipìta mu Bible mujimà to, dîbà adi
ncyà mafi.
222 Tàngilààyi. Mu cikondo eci, Nzambì ùvwa munkacì mwà
kulongesha musadidi Wendè bwà mudimu wèndè. Munkacì mwà
kumulongesha, kule nè mêsù àbò, kule nè ndongamu yàbò,
màyelè àbò awu. Nudi munkacì mwà kucìbàkula anyì? Pambèlù
pàà ndongolwelu wabò wa cyena-bulongolodi awu, Nzambì
ùvwa munkacì mwà kulongesha muntu bwà kiipàcìlà Kèndè.
Ùvwa ànu mucìlekèle cìtùngunuka. Kumulekela ùsèla, nè kupeta
mukàjèndè nè bânà, mwânà awu Gershom. Ùvwa nè nsòmbelu
mwîmpè menemene, ùmubènesha kuntwaku. Kàdi, dîbà dyônsò
adi, Yêyè ùvwa ùmulongolola, ùmulongesha.
223 Nzambì nè mwena lukunà Wendè bàkenza, mu mubidi
musangu awu, ànu mùdì Nzambì nè mwena lukunà Wendè
bènza mu nyumà mpindyewu emu. Bààkabàshebeya nè lufù lwà
mubidi elu; mpindyewu nè lufù lwà nyumà. Nwamònu anyì?
Nzambì ùvwa munkacì mwà kulongolola muntu wa mubidi,
mupròfetà Wendè, bwà kupwekayè mu Èjiipìtù. Nè Sàtaanà
ùvwa munkacì mwà kulongolola Ramsès, muntu wendè wa
mubidi awu, nwamònu’s, ùlongolola muntu wa mubidi (cinyì?)
bwà kushebeya, anyì kusangisha beena Èjiipìtù bônsò nè beena
Ebèlù pàmwè, kubàshìya ànu bàbàsadila bôbò abu.
224 Ke bwà cinyì bìvwa bikolè menemene bwà kulukakaja meeji
kulwishangana nè ndongolwelu wà tùlaasà udi mwà kujaadika
mmwènenu yèndè. Nwamònu anyì? Ncyà bushùwà. Meeji èndè
neàye misangu yônsò ànu ku dilonga dyà tùlaasà. Mamanya à
mu mutù nè dilukakaja dyà lungènyì kabyèna nànsha bìCìmòna
to.
225 Nuvwakù bamòne Mikenji Dikùmì yà Cecil DeMille anyì?
Ngèèla meeji nè bààbûngì bàà kunùdì bàkaadiku bayìmòne.
Mêmè ncìtu ngììtabuuja byà diya ku dibandila dyà sèndèmâ
abi to, bintàkanyì byônsò ebi. Kàdi ndi mwambìle èkèleezìyà,
bwà nè muntu kanà yônsò udi, bu yêyè kàyi nè cikwàbò cyà
kwenza, uvwa muswè kucìmòna awu, mbifwànyìne kwikala
bîmpè bu yêyè muswè kucìmòna, bwalu, ncìvwa mufwànyìne
kulekela…Dyàmbedi, bàmwè bàà ku bânà bèètù bààkaya.
Bààkalwà kungambila. Ncitukù mwanji kuya ku sèndèmâ to

munda mwà bidimu byàbûngì. Ndekeelu wa byônsò, mêmè
kupweka kwînshì eku, pàvwàci cìsanganyiibwa ku eci cibweledi.
Mêmè kucìtàngila. Mêmè kumòna cìvwàci. Pashììshe mêmè
kwambila èkèleezìyà nè: “Nwênù baswè kuya kamòna aci, bìdi
ànu bîmpè.” Ke cyôcì aci’s. Cìvwa cilenga, cilenga kumòna cyà
dikèma.
226 Mùshindù wùvwà budìmù bwà dyabùlù abu, mùshindù
wùvwàyemù wa budìmù, mùshindù wùvwàye—wùvwàye
ùbwelamù bwà kushipa bânà abu. Nè mùshindù wùvwà meeji à
mamanya à mu mutù awu macyangùle nè maciitàbùùje, bwalu
bàvwa mwà kucìmòna’s! Cìvwa cyà meeji. Kaa, mùshindù
mwinè wàkadì Nzambì, dîbà dyônsò adi, mwikàle ulongesha
mupròfetà ewu’s wè! Nè mùshindù wùvwà Èjiipìtù ùlongesha,
mu cìdììdì, mwinè Ramsès ewu, bwà kwangata bukòòkeshi’s
wè! Ke pashììshe ditembangana dinènè dyà makolè kulwadì,
dîngà ditùkù, pankacì pàà bukolè bwà mu mutù nè bwà nyumà.
Nènku Ramsès, nè tunzambì twèndè twônsò atu, ùvwa mwimàne
mwaba awu ùpòngololamù mâyì, bwà—bwà kubènesha nzambì
wa Nil awu. Nzambì kumutuuta, nè mashi kubùùkawù mu yêyè
amu. Yêyè ùvwa nè…Kaa, mvwa—mvwa ndyàmbidila nè bìvwa
byà bìkòka ntèmà, nwamònu’s, bwà kumòna cìvwà cyenzèke
aci’s. Kaa!
227 Mpindyewu tàngilààyi. Beena mamanya à mu mutù
nebàdìbwinkè misangu yônsò ànu mu dilukakaja dyà lungènyì.
Nènku kêna mwà kumòna luseke lwà nyumà to, bwalu ncyà
mamanya à mu mutù. Kaa, nànsha dîbà dikwàbò kanà dyônsò!
Kabèèna mwà kucìmòna mpindyewu to.
228 Kabàvwa mwà kucìmòna mu matùkù à Elìyà to. Mmunyì
mùvwà mupròfetà wa kale wa kwîsù kushìtàkane ewu
mufwànyìne…

Nzambì àmfwìlèku luse bwà kwamba cintu bu nànku. Kàdi
ndi—ndi mupangìle kuvwija…Nè Nzambì mmumanyè nè ndi
nteeta kwenza—kucìvwija cyà macimbu nè mwànyì mwônsò,
bwà nwamònakù Nyumà wa—wa Nzambì.
229 Bu mwàkamba Pôlò nè: “Kacya ncyêna mulwè kunùdì,
ngààkula nè myâkù yà diseeswisha nè lungènyì, bwalu meeji
ènù mmafwànyìne kulaluka ku lungènyì. Kàdi ndi mulwe nè
bukolè bwà Nyumà Mwîmpè, bwà dyènù—bwà dyènù—dyènù—
ditèkemena dyènù nè dyeyemenyiibwa byàfwànyina kwikisha, kî
mmu lungènyì lwà muntu to, kàdi mu bukolè bwà dibììkà dyà ku
lufù bwà Yesù Kilistò.”
230 Ke bwà cinyì ndi mvwija cyôcì eci cicimbàkàne, mu dibììkila
mupròfetà munène, wa difwànà dyà Nzambì ewu nè: “wa kwîsù
kushìtàkàne.” Bwalu, yêyè’s ùvwa mufwànyìne kwikala cintu
cyà—cyà mmwènekelu wa wènza bwôwà, bwà kwimana kuulu,
ku luseke lwà mwakwidi muvwàle bilàmbà bîmpè, nè kudìbììkila
mùdìye mulùme wa Nzambì.

231 Mutàngìlaayi’s. Nudi mwà kumòna cijila cyà mwakwidi awu,
mu meeji à mu mutù. Nudi mwà kumòna mukàbà wà cilàmbà
mulembeleja ku mutù, nè cikùdimuna…nè efòdà mwadija pa
cyâdì cyèndè apu. Nudi mwà kumòna maanyì à dilaabiibwa, à
mu bufùki aa, pa mwedi wèndè apu, àpweka too nè ku bizemba
byà mùzàbì wèndè. Nudi mwà kumòna mùdì tupyà twà mulàmbù
tùteema, nè mishìngà yônsò mu bulongàme. Mpindyewu, ke
kùvwà meeji à mubidi mafwànyìne kwikala mayè nkwôkù aku.
232 Ke cìdìbo bàteeta kwenza leelù ewu ncyôcì aci, dîsù, ciibi
cyà musùùkà. Kàdi, nudi numòna’s, dîsù dyà nyumà paanyimà
mu dîsù adi!
233 Bààkatàngila muntu mununu wa mmwènekelu wa kwîsù
kushìtàkàne mwimàne mwaba awu, nè myôsà mu cyâdì cyèndè;
nè cipese cyà cisèbà cinène menemene, cyà mùkòòkò cijìngila mu
cimònu, cyà cisèba, mukàbà wà pa cyâdì musenya lwà mu cifùkà
cyèndè amu, nè, pàmwǎpa ku makàsà kutupù, mabòko makesè à
kale manyàne awu, nè minyiinyi milembèlèle mùshindù ewu; nè
mwedi mutòòke, wùpeepa kwîsù kwèndè kwônsò; nè dikombo
dikònyàngàle mu cyanza, mwimàne mwaba awu. Kàdi dîsù
dyà nyumà dìvwa mwà kumòna bukolè bwà Nzambì bùpàtuka
pambèlu apu, bwalu cìvwa cikùmbànàngàne ànu menemene nè
Dîyì. Kî ncìdì mamanya à mu mutù àmòna to; cìdì dîsù dyà
nyumà dimòna’s!
234 Nè dîsù dyà—dyà mubidi, leelù ewu, dìdi dimòna èkèleezìyà
wa ùbàlakana, bwobùmwè nè mulombodi wa cimenga, anyì—
anyì ní ncinyì cikwàbò, mu bulongolodi bwà màngumba aa.
Kàdi bàdi bàpanga kumòna bukolè bwà Nyumà Mwîmpè,
pàdìYe mwà kubììsha bafwè nè kwondopa babèèdì. Nè—nè—
nè mùshindù…Nwamònu anyì? Bàdi—bàdi bàtàngila, nè bàdi
bàbandila Hollywood, nè bàbandila bantu mu mùsèèsù.
235 Bakàjì, leelù ewu, bàdi bèèla meeji nè: “Èè, ewu mukàjì,
Susie, yêyè’s ngwa mu èkèleezìyà. Ùdi nè nsuki yèndè
mibèbula. Mmulaabe bilaabu kwîsù. Bantu bônsò mu cimenga
mbamunangè.”
236 Ndi ndìkonka bwà mu Dyulu’s? Nwamònu anyì? Pàdìci
cìbèngangana nè Dîyì, Nzambì kêna mwà kucììtabakù to.
Yêyè’s—Yêyè’s mmufwànyìne kwikala ùDìlwisha Yêyè mwinè.
Mmufwànyìne kwikala ùvila Dîyì Dyèndè Yêyè mwinè. Nènku
bìmanyikè nè, Nzambì kààdyàkwenzakù nànku to, nànsha
maulu nè buloba bijìmìne. Bakàjìi babèbula nsukì bàdi mulawu,
ku mêsù kwà Nzambì, anyì mukàjì walwàta civwàlù cìdì
cìkumbanyina muntu mulùme. Nwamònu anyì? Dîsù dyà nyumà
dìdi dìCìkwàta; bàdi nè mwoyi bwà Cìcìlwalwà. Meeji à mubidi
àdi nè mwoyi bwà kulukakaja lungènyì pa bintu byà musunya
byà ditùkù edi.
237 Mònaayi mpindyewu nè, Nzambì munkacì mwà kwenza
cyôcì eci, kàdi nànsha nànku bantu kabàvwa bacìmanyè to.

Meeji à musunya àvwa ènda pàmwè nè dilukakaja dyà ngènyi.
Nzambì ùdi mpindyewu munkacì mwà kubììkila cimwangì cyà
nyumà. MùvwàYe mubììkìle cimwangì cyà mubidi bwà cisàmbà
Cyèndè, Ùdi ùbììkila cimwangì cyà nyumà leelù ewu, bwà
(banganyì Bèndè?) Basungula Bèndè, ànu bwà Basungula Bèndè.
238 Mpindyewu, Èjiipìtù kàvwa mwà kumòna nè Izàlèèlà ùvwa
mu bulelèlà to, nànsha mùvwà mashi à mwânà wa mùkòòkò ku
ciibi nè pa dikunji dyà mukamba, nè bintu bìvwà munkacì mwà
kwenzeka abi.
239 Nènku Nzambì kuntwaku, ùkwàta mudimu mu mupròfetà
ewu, nè wàngata dîyì dyà muntu. Ùmulekela ùjuuka mwaba
awu, nè wàngata di—dikombo dìvwàye mweyèmènepù adi, nè
ùdìtàngija ku esètè, nè wàmba nè: “Kùlwe njiiji, nè yìbuukilè mu
beena Èjiiipìtù.” Kwalukilayè kuntwaku.

Ke bantu bônsò kwambabò nè: “Cintu nànsha cìmwè kî
ncyenzèke to. Cintu nànsha cìmwè kî ncyenzèke to.”
240 Kàdi ànu mu katancì kakesè cyanàànà, lujiiji lwà kale lwà
mâyì à matàmbà lùvwa nè cyà kwikala lubangè kunyùnguluka.
Paanyimà pàà katancì, yìvwa pàmwǎpa kìlô mujimà mu
bwalàbàlà bwà metèlè wumwe mu bule nè mu bucyàmà, yìvwà
muntu mufùke ku dîyì dyakula.
241 Ke Ramsès wa mamanya à mu mutù awu mwimàne
mwaba awu, uvwa ubèngangana; mutèndeleedi wa dikèma, nè
ùbèngangana nè Nyumà wa Nzambì udi nè mwoyi. Nènku meeji
à mubidi àvwa mwà kumòna ànu Ramsès. Kàdi meeji à nyumà
àkamòna mulayì, nè kuwùmòna wènzeka.
242 Èè, bu Yoshùwà nè Kalèbà mwà kubììkila beena Amàlèkà
abu, nè beena Hiwì, nè beena Yebùsà, byenze bu nè kabàvwakù
to, nànsha mùvwàbo misangu yìbìdì, anyì yìsàtù anyì yìnaayi
babàtàmbe bunène. Nènku meeji à mubidi, ku Kaadèsà-baanèà,
pààkayà batentekedi abu kuntwaku, bàmba nè: “Aa, katwèna
mwà kwangula mpasu to. Twêtù…Bàdi—mbatùtàmbe be. Èè,
tudi bu—tudi bu mùdì tupasu, ku luseke lwàbò.”
243 Kàdi Kaalèbà nè Yoshùwà bààkamòna bôbò mulayì wà
Nzambì, kwambabò nè: “Twêtù tudi batàmbe nè bukolè
bwà kucyènza.” Bwà cinyì? Bàvwa batàngìle ku nè: “Nzambì
mmwambè nè: ‘Ndi munùpèèshe buloba abu.’” Nwamònu anyì?
Meeji à musunya kaèna àcyùmvwa to. Meeji à nyumà àdi
àcìbàkula.
244 Nè bwà cinyì? Ndi muswè kunùkonkakù cintu kampàndà.
Beena Èjiipìtù kabààkamòna bintu ebi bwà cinyì? Bwalu
kabàvwa basungula to. Nzambì wàkambila Abraham kumpàlà
kwà kwenzekacì. Cyǔmvwaayi’s, nwênù èkèleezìyà udi mulààle
tulù! Nzambì wàkambila Abraham kumpàlà kwà kwenzekacì
nè: “Dimiinu dyèbè nedìsombe mu—mu Èjiipìtù, munda mwà
bidimu nkàmà yìnaayi, nènku Mêmè nêmbàpàtùlè.” Ke bwà
cinyì bààkacìmòna, bwalu bàvwa basungula bwà kucìmòna.

Bôbò ke disungula. Izàlèèlà ùvwa musungula bwà kumòna
cimanyinu cyà Nzambì, kàdi kupàtukabò mu Èjiipìtù mùvwa
beena bupidyà babùtùkìle.
245 Nènku, leelù ewu, Nzambì ùdi ùbììkila Basungula Bèndè,
Dimiinu dyà nyumà dyà Abraham, ku diitabuuja dìvwàye naadì
mu Dîyì dyà Nzambì. Kanwènaayiku numòna Dimiinu dyà
nyumà adi, leelè ewu anyì? Dìdì kadìyi dìmòna èkèleezìyà wa
mamanya à mu mutù adi. Dìdi dìmòna Dîyì. Nè Dìdi munkacì
mwà kubììkidiibwa bwà kupàtuka mu màngumba manène awu,
kubwela mu Bwikadi bwà Yesù Kilistò. Amen. Aci cìvwa
citòòke anyì? Nwacyǔmvù anyì? [Disangisha dìdi dyàmba nè:
“Amen.”—Muf.] È yo. Netùtuungunukè. Basungula, nkààyaabo!

Docteur D.L.Ph., kabêna bàCìmònakù to. Kabàvwa
basungula to.
246 Nènku, vùlukaayì nè, disungula edi, dìdi munkacì mwà
kulwa mpindyewu edi, kadyèna ànu bwà kuya ku ditùnga
dikwàbò nànsha, bàyaaya mu Butùmbi, mùdì mênà àbò mafùnda
mu Mukàndà wà Mwoyi wà Mwânà wa mùkòòkò. Kî mmwinshì
mwà nyama mukesè wa mwânà wa mùkòòkò wà mu bufùki,
wâkapàtula Izàlèèlà awu, mùvwàbo mwà kutwà cìmpìngà
mwaba awu nè kwalukila to. Kàdi, eci kacyèna mwà kwenza
nànku to. Eci cìdi mwînshì mwà Mashi à Mwânà wa mùkòòkò
wà Nzambì wâkashipiibwa kumpàlà kwà difùkà dyà dyulu
nè buloba awu. Nè mênà àbò àkafùndiibwa mu Mukàndà wà
Mwoyi wà Mwânà wa mùkòòkò kumpàlà kwà difùkà dyà dyulu
nè buloba. Nènku àdi munda amu, masungula. Nènku pàdì
ànu Bukênkè abu bùkèlebuka pambidi pààbò, mùshindù awu,
bimanu byà cyena-màngumba abi bìdi bìmata kule naabò, nè ki
bôbò bàlwalwà abu. “Pàtukààyi munkacì mwàbò,” mwàkambà
Nyumà Mwîmpè mu matùkù à ndekeelu aa. “Kanùlengi bintu
byàbò bikooyìke abi to. Mêmè nêngììkalè Nzambì kunùdì; nwênù
nenwìkalè bânà bàà balùme nè bàà bakàjì Kûndì.” Mpindyewu,
tàngilààyi.
247 Izàlèèlà ùvwa munkacì mwà kubandila. Bàvwa bamanyè nè
Nzambì ùvwa ùkwàta mudimu nè bapròfetà Bèndè. Bôbò…
Dîyì dyàkalwa kùdìbo, nè bôbò bààkalwa bwà kuDìmòna. Nè
bààkaDìmòna.
248 Nè mpindyewu cimanyinu cyà mamanya à mu mutù, tudi
tucìmòna mpindyewu, nè bàdi bììtabuuja malongolodi àbò.
Bàcìdi ànu mu twìtabààyi yàbò. Kàdi nànsha nànku bàdi…
249 Ànu mùvwà Baalàmà amu, wâkabànda ku lusongo lwà
kakùnà, kùvwà Izàlèèlà ùsanganyiibwa aku. Kùvwa Izàlèèlà, kî
nditùnga to, cìvwa ànu cisàmbà cìlalakana, nè cìvwa cipììle.
Nènku Moàbà, mwanààbò wa balùme, wa mamanya à mu
mutù awu, muntu mudìvwijè bulongolodi awu, wàkalwa ku
lusongo lwà kakùnà aku, nè mwèpiskòpò anyì mupròfetà uvwabò
nendè awu, nè kwibakayè cyoshelu, nè kulambula mulàmbù

wùmwèwùmwè awu. Kàdi wàkapanga kumòna Dikunji dyà
Kapyà nè Lubwebwe lutuuta munkacì mwà Izàlèèlà.
250 Ke mùdìbi kàbìdì leelù ewu. Meeji à mu mutù àvwa
matàngìle bantu bàà bamanyìke bikolè bàvwà biimàne mwaba
awu abu. Bàdi bàpanga kumòna Lubwebwe lutuuta alu. Nànsha
mene mwèpiskòpò, yêyè mwinè, wàkapanga kumòna bukolè
bwà Nyumà Mwîmpè, lubìlà lwà Mfùmù mu citùùdilu. Bàpanga
kucìmòna.
251 Pa nànku, ke mùshindù awu wùdìbi cyàkàbìdì leelù ewu.
Nzambì ùdi munkacì mwà kubììkila cisàmbà Cyèndè cisungula,
nè bôbò mbasungùdììbwe mpindyewu. Nènku mpindyewu
mbasungùdììbwe bwà cinyì? Bwà dibììkà dyà ku lufù. Nè
ncimanyinu cyà mùshindù kaayì cìdìYe ùbàleeja? Cimanyinu cyà
dibììkà dyà ku lufù.
252 CìvwàYe ùbàleeja ncinyì dîbà adi? Cimanyinu cyà disùngila,
bwà kubàsùngila ku bupika, cimanyinu cyà bukolè cìvwà mwà
kukànga maulu anyì mwà kufììkisha maulu.
253 Nènku mpindyewu Yêyè ùdi ùleeja bukolè bwà dibììkà
dyà ku lufù dyà Mwan’Èndè udi nè mwoyi munkacì mwàbò,
bwà kubàbììsha ku lufù mu nkìtà nè mu nkìtà mutùdì
tusanganyiibwa emu, batàngìle ku Buloba bùdìYe mutùlayè abu.
Cimanyinu cyà dibììkà dyà ku lufù, cìbììkila bwà kupàtuka mu
Èjiipìtù wa nyumà nè mu Baabùlòònà wa nyumà, bamanyè…
254 Swâyì ngǎmbè bwalu ebu mutùùkìje mpindyewu, bwà
nwamòna mwà kucìbàkula. Ùcyènzela ku ndongolwelu
umwèumwè wâkenzaYè ku cibangidilu awu, cintu cìmwècìmwè
cìdìYe munkacì mwà kwenza aci. Ùfofomija mêsù à mwena
bupidyà; ùtàbeeja mêsù à mwena kwitabuuja. Nè mònaayi mùdì
cìdììdì cìcyènza ku luseke lwà mamanya à mu mutù, cìdììdì nè
èkèleezìyà, cìdììdì nè matùnga, bintu byônsò; nè luseke lukwàbò
ndubàsokoka, bwalu kampàndà bwà nyumà.
255 Nzambì wàkangata muntu umwèpelè mu cipèèlà mwàmwa,
kumulongesha kuntwaku. Ke kumwalujayè, nè kwangatayè
cintu aci, nè kupatulayè cisàmbà aci. Nudi bûmvwè cîndì muswè
kwamba aci anyì? Yêyè kêna mwà kushintulula ndongamu
Wendè to. Yêyè ùdi Nzambì. Kààdyàkukwàtakù mudimu nè
cisùmbù to. Kacya Yêyè kàtukù mucyěnzè to. Yêyè ùdi ùkwàta
mudimu nè muntu-nkààyà; nè Yêyè wàkacyènza, nè Yêyè
neàcyěnzè. Nè Yêyè wàkalaya, nànsha mu Maalàkì 4 nè, Ùvwa
mwà kucyènza. Ncyà bushùwà. Pa nànku ke mulayì Wèndè
ngwôwò awu, cìvwàYe aci; mmulayè cìvwàYe mwambè nè
Neěnzè, kàdi’s ke twêtù aba. Mbantu kaayì, bàà disànka, bàtùdì
nè cyà kwikala’s; kubàpèèsha cimanyinu, ku cimanyinu cyà
Dîyì Dyèndè dilaya, Dîyì dilaya. Yêyè wàkalaya nè Ùvwa mwà
kucyènza. Nènku bôbò…“Neàlujululè Diitabuuja dyà bantu,
myoyi yà bantu, kubààluja ku Diitabuuja dyà baataatù bàà ku

cibangidilu bàà ku mpenta.” Yêyè ngwâkalaya bwà kucyenza,
ùleeja bimanyinu Byèndè.
256 “Nè ànu mwàkadìbi mu matùkù à Sodomà, ke mwìkalàbi
kàbìdì ku Dilwa dyà Mwânà wa muntu.” Ncimanyinu cyà
mùshindù kaayì cyàkamònàbo kùdì maèkèleezìyà ku Sodomà?
Èkèleezìyà wa mamanya à mu mutù awu wàkamòna cinyì?
Bayiishi bàbìdì. Ncinyì cyàkenzà Èkèleezìyà wa nyumà,
musungula, Abraham nè cisùmbù cyèndè? Wàkamòna Nzambì
mumwènèshììbwe mu mubidi wà musunya, wà mubidi wà
buntu, uvwa mwà kujingulula nyumà nè kwamba cìvwà Sarah
wàmba paanyimà Pèndè. “Ànu mwàkadìbi mu matùkù à
Lotà, ke mwìkalabi kàbìdì ku Dilwa dyà Mwânà wa muntu.”
Tudi tumòna Nyumà Mwîmpè munkacì mwètù, wènza cintu
cìmwècìmwè aci, ùkwàta mudimu mu mubidi wà buntu. Ke
dîbà ndyôdì edi. Nwamònu anyì? Tudi kaaba aka mene, balundà
bàànyì. Kwàjikì. Cimwangì cìdi munkacì mwà kwenzeka.
257 Kàdi mpindyewu mònaayi nè, Yêyè wàkacyènza dîbà adi
ku cinyì? Mònaayi’s, nè vwàlaayi ngeelèlù wenù wa meeji wa
nyumà awu. Nyumà Mwîmpè àtèèkèku ànu ku luseke kafulu
kàà kale kàà dibènga kucyùka dyà maalu aku mpindyewu, nè
tàngilaayi nè ntèmà. Nzambì Yêyè mwangàtekù dipàngadika
bwà kwenza cintu kampàndà, mu mùshindù kampàndà, Yêyè
kêna mwà kudìshintulula nànsha.
258 Mu budimi bwà Edènà, pààkaswàYe bwà kupikula muntu
bwà kumwaluja ku bwobùmwè, Wàkangata dipàngadika
nè: cìvwa m’mashi. Mbateetètèète dilonga dyà tùlaasà,
mbateetètèète dìngumba, mbateetètèète bwà kucìvwija cyà
ditùnga dijimà, nè bikwàbò byônsò, kàdi kabìyì bìkùmbanakù
to. Kùdi mwaba ànu wùmwèpelè wìkalàku Nzambì mwà
kutwìlangana nè muntu, mmwînshì mwà mashi meela panshì,
mwàkadìbi mu Edènà amu. Kacya kacìtukù cishintùlùke to.
Mwaba wùmwèpelè wàkatwìlanganà Nzambì, mu matùkù à
Yobò, wùvwa mwînshì mwà mwânà wa mùkòòkò wà mulàmbù
awu. Mwaba wùmwèpelè wàkatwìlanganàYe mu matùkù à
Izàlèèlà, mwînshì mwà mwânà wa mùkòòkò wà mulàmbù; ànu
mwàkenzàYe mu budimi bwà Edènà amu, ku mwinshì mwà
mwânà wa mùkòòkò wa mulàmbù awu.
259 Mwaba wùmwèpelè wùdìYe ùtwìlangana leelù ewu, kî mmu
màngumba to; bàdi bàkòkangana nè bàbìnduluka munkacì
mwàbò. Kî mmu bwena èkèleezìyà to; bàcìdi ànu bènza cintu
cìmwècìmwè aci. Kî mmu beena mamanya à mu mitù to; bônsò
mbasopàkàne bikolè. Kàdi mwînshì mwà Mashi à Mwânà wa
mùkòòkò, mwena kwitabuuja yônsò ùdi mwà kutwìlangana nè
bwobùmwè, mwaba wùdì Mwoyi awu.
260 Nzambì wàkasungula, mu matùkù à cimwangì, Wàkabììkila
kasùmbù bwà kupàtuka. Nènku mu kasùmbù aku, ndi muswè
bwà nwênù kumòna cintu kampàndà, Yêyè ùvwa ànu nè bàbìdì

bàvwà bayè ku buloba bulaya. Ncinyì cìvwàYe musungùle bwà
kubàpàtwilakù? Cìdììdì anyì? Bulongolodi anyì? Wàkasungula
mupròfetà, mwikàle nè cimanyinu citàmbe-mfùkilu cyà Dikunji
dyà Kapyà, bwà bantu kabàtùpakanyi to. Cyàkambà mupròfetà
aci cìvwa Bulelèlà. Ke Nzambì kupweka, mu Dikunji dyà
Kapyà, nè kuDìshìndika Yêyè mwinè, kuleeja Dîyì Dyèndè.
Ncyà bushùwà anyì? Ke mwàkatwalàYe, cimwangì Cyèndè cyà
kumpàlà. Cimwangì Cyèndè ciibîdì…
261 Nzambì ùtu misangu yônsò ànu wèndela mu ìsàtù. Yêyè
mmupwàngàne mu ìsàtù. Nwênù bônsò nudi numòna diyiisha
dyànyì, dìtu misangu yônsò ànu yìsàtù nè mwandamutekète.
Uh-huh. Mwandamutekète ke “dyoya.” Ìsàtù ke “bupwangane
Bwèndè.” Nkòkelu Wakumpàlà, Mwibîdì, nè Mwisâtù. Nènku,
kaa, byônsò, bintu byônsò. Nwamònu anyì? Dibingishiibwa,
dijidiibwa, dibàtiiza dyà Nyumà Mwîmpè. Taatù, Mwânà,
Nyumà Mwîmp-…Byônsò’s! Nwamònu anyì? Mònaayi.
262 CyàkenzàYe ncinyì, mu cimwangì cyà kumpàlà? Wàkatùma
mupròfetà, mulaaba nè Dikunji dyà Kapyà, nè Wàkabììkila
bantu bwà kupàtukabò. Ke cìvwà cimwangì Cyèndè cyà kumpàlà
ncyôcì aci.
263 Nènku pààkakùmbanà cikondo cyà Izàlèèlà, Wàkatùma
cyàkàbìdì, Mupròfetà-Nzambì, nè Dikunji dyà Kapyà. Yone
wàkaMumòna ùpweka ùfùmina mu Dyulu bu nkuci. Ke
kwambaYè nè: “Ndi nya ku Nzambì nè Ndi ngààlukila ku
Nzambì.”
264 Paanyimà pàà lufù, dijiikiibwa nè dibììkà Dyèndè dyà
ku lufù; Shawula wa ku Taashìshì, mu njila mutàngile ku
Damàsèkè, kumònayè Dikunji dyà Kapyà dìmwèdìmwè adi.
Nènku yêyè bu mùvwàye mwena Ebèlù, mulongèshììbwe bîmpè
mu Dîyì, wàkamba nè: “Mukalenge, Wêwè udi Nganyì?” Ùvwa
mumanyè nè ùvwa m’Mukalenge, Dikunji dyà Kapyà adi. Ùvwa
mwena Ebèlù. Yêyè nè: “Wêwè udi Nganyì?”

Ke Yêyè nè: “Mêmè ndi Yesù.”
265 Cimwangì ciibîdì, Yêyè wàkatwala Mupròfetà, mulaaba
maanyì, uvwa Mwan’Èndè awu, Mupròfetà-Nzambì. Môsà
wàkamba nè Yêyè ùvwa mwà kwikala Mupròfetà; nè ùvwa nè
Dikunji dyà Kapyà, nè ùvwa wènza bimanyinu nè maalu à
kukèma. Nè Mupròfetà umwèumwè awu wàkamba, nè: “Ewu
yônsò udi ungiitabuuja Mêmè, byenzedi bîNdì ngènza yêyè
neàbyěnzè pèndè.”
266 Nènku’s ki Yêyè ewu mulayè cintu cìmwècìmwè aci
mu cimwangì mu matùkù à ndekeelu, nè Yêyè kêna mwà
kucìshintululakù to. Nènku ku cijaadiki cyà maalu à mamanya,
ku bujaadiki bwà Nyumà, ku byenzedi byà Nyumà, tudi
tucìmòna leelù ewu, Dikunji dinène dyà Kapyà munkacì mwà
kukwàta mudimu munkacì mwètù; nè bimanyinu nè maalu à
kukèma byà dibììkà dyà ku lufù dyà Yesù Kilistò, bìbììkila

bantu bwà kuumuka ku cyena-màngumba, kubwela mu Bwikadi
bwà Yesù Kilistò, bwà kwikala nè mwoyi, kuya ku Buloba
kampàndà. Kakwèna ntùpàkànyì to, balundà bàànyì. Kî ncîndì
ngàmba to; mêmè ndi ànu mwanèènù cyanàànà. Kàdi, ncìdì
Nzambì munkacì mwà kunùjaadikila, ke cìdì cìcìvwijà Bulelèlà.
Dikunji dyà Kapyà dìmwèdìmwè dyàkakwàtàYe naadì mudimu
bwà bakwàbò bàbìdì abu, Yêyè mmuDìtwàle munkacì mwènù
leelù ewu, nè muDìjaadìke ku maalu à mamanya. Bu munùdì
bamanyè, cikàndàkàndà cyà Life nciDìpàtùle ngondo mushààle
ewu, kuntwaku. Mùvwà…
267 Mbanganyì bàvwàku kaaba aka nè bangûmvwè ndonda
bwalu abu, cyàkenzekà, kumpàlà kwà kwenzekacì? Ngeela
meeji, pàmwè nè muntu yônsò mu èkèleezìyà.
268 S’ki cyôcì aci. Kî mbamanyè nè bwalu bùdi cinyì to; beena
maalu à mamanya bàdi bàteeta bwà kumanya. Muntu yônsò
uvwa nè fòtô waDì, è kubììkila nè: “Ditutu, dyà kìlòmèètà
makùmi ànaayi nè yìbìdì mu butùmbùke, mu mmwènekelu
wa cipaapu cyà musàkà.” Banjèlò Mwandamutekète baleeja
muntw’amu, baaluja nè banùtwàdíle Dîyì dyà Nzambì, mu
busonsodi. Ùdi ùkwambila mêbà aùdì ulwakù nè mwikalemu
nè mwoyi aa. Meeji à nyumà neàcyǎngàtè mpindyewu mene,
nwamònu’s, nè neàcìpetè. Ncimwangì. Netùùmukè, dìmwè dyà
ku matùkù àdì panshì aa. Twasàkidila kùdì Nzambì. Vùlukààyi.

Nènku nênjikijè, ànu mu katancì kakesè cyanàànà. Ndi nè
tusunsa dikùmi.
269 Mònaayi Dikunji dyà Kapyà dyàkabàbììkilà bwà
kupàtukabò adi, dyàkabàlombola too nè ku buloba bulaya,
ku dilaabiibwa dyà mupròfetà. Dikunji dyà Kapyà dìvwàbo
mwà kutàngila adi, kubalombola too nè ku buloba bulaya,
nè mupròfetà mulaaba maanyì awu. Kàdi bààkamubènga ku
musangu nè ku musangu. Ncyà bushùwà anyì? Bushùwà’s.
270 Mpindyewu, ndi mumanyè nè bìdi bìkèngela bwà twêtù
kwenza mudimu wà dibàtiiza. Ndi nè mabèji makwàbò matwè
ku àsambòmbò kaaba aka, ngèèla meeji. Kàdi nêngììmanyikè
mpindyewu, ànu mu katancì kakesè cyanàànà.
271 Cìtàngìlaayi. Tudi mu dibììkila dyà kupàtuka. “‘Pàtukààyi
mu Baabùlòònà, cisàmbà Cyànyì,’ mùdì dîyì dyà mwanjèlò
dyâmbè.” Mu cinyì? Cibwejàkàjì. Ba-Méthodistes mbabinge,
anyì ba-Baptistes, anyì beena Kàtòlikè anyì? “Pàtukààyimù.”
Nzambì mmubinge. Wâmanyì munyì? “Dîyì dyà muntu yônsò
dììkalè mashimi, kàdi Dyànyì Bulelèlà. Pàtukààyi muntwamu.”
Nudi bamanyè cinyì? Dikunji dyà Kapyà dìmwèdìmwè adi,
Nyumà umwèumwè wa dilaabiibwa awu, mwikàle ulombola too
nè ku Buloba bulaya.
272 Mònaayi, kubalombola, kubàpàtula, kubàlombola ku buloba
bulaya; Izàlèèlà, ditùnga.

273 Nènku Nzambì umwèumwè awu, Dikunji dyà Kapyà
dìmwèdìmwè adi! Aci cìdi ànu…“Bàdi bàmba nè…cyamu
cyà fòtô aci…” Panwàkabala George J. Lacy; kî mmêmè
to, mpindyewu. Nudi babalè mwaba wùvwa George J. Lacy
mukenkète fòtô awu. Mfùmù wa F.B.I., bwà tushoonyi twà
byâlà nè mikàndà mifùnda, ke dîyì dyèndè ndyôdì adi.
“Bàmwè bàà kùdìbo bàmba nè: ‘Lumwènù lwà lùleeja njila
yìbìdì.’” Bantu binunu makùmi bàvwa baDìtàngìle, nè mêsù
àbò sungasunga. Tuvwa biimàne mwab’ewu nè baDìtàngìle.
Nukààdi baDìtàngìle. Kî nnànku to. “Bààkamba nè: ‘Cìvwa
dibwejakaja dyà lumònù.’” Mukalenge Lacy wàkamba cinyì?
“Dîsù dyà cyamu cyà fòtô eci kadyàkukwàtakù bintu byà mu
meeji to.” Uh-huh. Kacìvwa cibwejàkàjì cyà lumònù to. Cìvwa
mwaba awu, Dikunji dyà Kapyà dìmwèdìmwè adi.

Dîbà adi bàdi bàmba nè: “Kaa, èè, aci’s cìvwa cibwejàkàjì.”

Mpindyewu, byamu byà fòtô, byônsò, bwalu mu nkàmà yà
kìlòmèètà nè Tucson’s!
274 Ngondo yìsambòmbò kumpàlà kwà kwenzekacì, tudi
banwambìle, ku Nyumà Mwîmpè, mvwa mwà kwikala nya
kuntwaku bwà kwangata nguumù. Bwalu, Mifùndu yà mu
cipaapu cyà musàkà yìdì lwà pambèlu ayi, mùvwà mwanèètù
mulòòte cilòòtà aci, nè mêmè kunùùmvwijacì. Ki dyumvwija
mu kaabujimà ndyôdì adi. Mpindyewu, maalu masokoka
ônsò à dibingishiibwa, dijidiibwa, dibàtiiza dyà Nyumà
Mwîmpè, ônsò àvwa mamanè kumvwijiibwa. Mpindyewu
kwangulula bintu byônsò bishààle bilekelela byà cyôcì aci,
bìvwà bisokoka mu Bìtampì Mwandamutekète, kî ng’èkèleezìyà
mwandamutekète to. Bìtampì Mwandamutekète bìdi bìbuulula
maalu masokoka. Nè pashììshe Yêyè kukangula cintu aci, ku
lusongo, nè kusanganamù Lubwebwe, lutòòke, kàdi kapàvwa
pafùnda cintu to. Cìvwa mbwalu busokoka.
275 Nda ku Tucson; dyànjilà kucyàmba bangabanga nè
kwenzekacì. Imana ku nord wa Tucson, bantemu biimàne naacì
mwab’ewu, pààkalwa dikùbàkùbà, dyàkanyùkushà mikùnà,
kwamba kuyìjoomona panshì. Nènku pa dîbà dìmwèdìmwè adi,
cijèngù cyà Bukênkè cilembèlèle mu lupeepèlè mwàmwa, pàvwà
maalu à mamanya makwàte fòtô mpindyewu. “Kìlòmèètà
makùmi ànaayi nè yìbìdì mu butùmbùke,” misangu mitwè
ku yìtaanu yà ntàntà udi dibungi anyì ní ncinyì cyônsò mwà
kwikalakù awu. Nènku kabeenà mene mwà kujandula cìvwaà
cicyenze to.
276 “Nekwìkalè Bukênkè lwà ku ìbaamulòòlò. Kajila kàà
ku Butùmbi nenùkàpetè bushùwà,” panwìkalà basungula.
Dimiinu adi dìdi dìmata pa buloba bûme, anyì pa mabwe,
kaDyàdyàkwenzakù cintu nànsha cìmwè to; myoyi mikolè, yà
mabwe yìdì miswè kwikala kayìyì yìcyùka maalu ayi. Kàdi bu
Dyôdì mwà kumata pa buloba bwà bunèfùke, butekètàngànè

bwà diitabuuja, neDìkwamè mwena Kilistò, ùkwàma mamuma
à Nyumà.
277 Mònaayi mwàkenza Nzambì cyôcì aci’s. Mpindyewu Yêyè udi
nè Dikunji dyà Kapyà dìmwèdìmwè adi. Dìdì dishìndìkììbwe.

Muntu kampàndà wàkamba nè: “Bwà cinyì kùyikù uya
kambila beena maalu à mamanya bwà Cyôcì aci?”
278 Nudi nwela meeji nè bàvwa mwà kuCììtabuuja anyì?
“Kanwèdi masàngà ènù kumpàlà kwà ngulube to.” Yesù
ngwâkamba bwà kanwènji nànku to. Ncyêna mulombòdììbwe
bwà kucyènza to, kàdi musòmbèle ànu mu cimenga mùvwàbo
bàcìkeba amu’s. Mêmè kudyàmbidila nè ndi mufwànyìne
kupweka. Nyumà Mwîmpè kwamba nè: “Shààla kule. Kî
nkùdìbo bôbò to. Alùkìla ùkambìlè tabernacle.” Èyo.
279 “Nènku nebyènzekè nè…Pììkalà cìdìbo bàmba cìfika ku
dyenzeka, dîbà adi, nwàvùlukaayi nè, Ndi mwakùle,” mùdì
Mukalenge wàmba, “nwamònu’s, kumpàlà kwà kwenzekacì.” Ke
cyôcì cìdì cyènzeka aci’s. Tèèlejààyi Bible, Dîyì dyà mukana dyà
Nzambì dìnùbììkila mu ditùkù edi.
280 Mpindyewu ndi muswè bwà nùmonè. Dikunji dyà Kapyà
dìmwèdìmwè edi dìdi dìlombola bantu cyàkàbìdì ku Buloba
bulaya, Bukalenge bwà bidimu cinunu. Kùdì nè, tudi basangàne,
mu disonsodiibwa dyà Cìtampì Ciisambòmbò eci, kacya
kacìtukù cilongèshììbwe kumpàlà nànsha, mùshindù mwinè
wùdì buloba nè cyà kukezudiibwa bwà Bukalenge bwà bidimu
cinunu’s. Dikunji dyà Kapyà dìdi dìbàlombola too nè ku
Bukalenge bwà bidimu cinunu.
281 Nènku mònaayi nè Dikunji dyà Kapyà dyàkalombolà
Izàlèèlà kumupàtula mu bupika adi, mu cimwangì aci; Dikunji
dyà Kapyà, mu bulombodi bwà Nzambì…Nzambì ùvwa Kapyà,
nè Dikunji dyà Kapyà dyàkalaaba ànu mupròfetà maanyì.
Dikunji dyà Kapyà dìvwa nè cyà kwimana bu bujaadiki bwà mu
Dyulu bwà nè Môsà ùvwa mubììkìdììbwe bwà kupàtuka.
282 Nudi bavùluke Daatànà, nè bôbò abu, kwambabò nè:
“Èè, s’bìvwa bìkèngela twêtù kubanga bulongolodi kampàndà.
Môsà, udi ùdyangata wêwè mwine nè mushinga be. Udi uteeta
kwamba nè wêwè ke wa cijila umwèpelè munkacì mwètù.
Disangisha dyônsò dyà Mukalenge ndyà cijila. Mmunyì mûdì
mwà kudyàngacila wêwè cyônsò eci’s?”
283 Dîbà adi ke Môsà kupònayè mpàla panshì nè kwasayè
mwadi. Nzambì kwamba nè: “Tàpulukà wêwè mwinè
nendè. Mêmè nênkangulè ànu buloba bwà kumuminabù.”
Cifwànyikijilu’s. Mmunyì mùdì mwà…Môsà wàkabàmbila nè
yêyè ùvwa ùbambila cìvwa Nzambì mwâmbè, Nzambì mwikàle
ùshìndika nè Cìdi Bulelèlà.
284 Nànsha Milìyàmà mene, mupròfetà mukàjì awu yêyè mwinè,
nè Aalònà, bààkaseka Môsà, bwà disèlà dyà mwânà wa bakàjì

wa beena Éthiopie awu, bàmwelulwila’s. Kàdi Nzambì kufììka
munda; bwà kwakula bibì bwà musadidi Wendè. CyàkenzàYe
ncinyì? Wàkabàbììkidila ku ciibi cyà tabernacle. Kàdi Milìyàmà,
pèndè, ùvwa mupròfetà mukàjì. Kàdi Môsà ùvwa mutàmbe
nè mupròfetà, mutàmbe nè mupròfetà. Yêyè nè: “Kanwèna
nucììna Nzambì anyì? Kwôkò mupròfetà munkacì mwènù,
Mêmè Mukalenge nêngààkulè nendè mu bìkèènà-kumòna, nè
nDìmanyisha kùdìye mu bilòòtà, kàdi,” yêyè nè, “kî m’Môsà to.”
Yêyè nè: “Kanwèna nucììnakù Nzambì anyì?” Nènku yêyè—yêyè
ùvwa bu mumane kufwà nè nsudì, ànu mu kansusa aku. Aci’s
nudi bamanyè.
285 Yêyè kààkambakù nè: “Yone Mubàtiiji. Nuvwa bayè kamòna
mupròfetà anyì? Èyowà’s, mutàmbe nè mupròfetà”? Bwà cinyì?
Bwà cinyì yêyè ùvwa mutàmbe nè mupròfetà? Yêyè nguvwa
mùsànjeelà wa Cipungidi, mushèètè wa cipungidi wâkatwàngajà
bipungu bìbìdì abi awu.
286 Nènku leelù ewu, kùdì…citùdì naacì munkacì mwètù
eci, Nyumà Mwîmpè munène ewu, mmutàmbe nè mupròfetà.
N’Nzambì mumwènèshììbwe munkacì mwètù, nè Dîyì Dyèndè
bwà kucìjaadika. Wènza kutàmba nè mupròfetà, misangu cinunu
kutàmba nè mùdì bapròfetà bènza.
287 Elìyà, umwe wa ku bapròfetà bàà batàmbe bunène bàà
cikondo aci, mwenze ànu bintu bìnaayi bitàmbe-mfùkilu, mu
nsòmbelu wendè yônsò wa bidimu makùmi mwandamukùlù nè
byà mu njila awu. Nènku Elìshà, mwikàle nè bitùpà misangu
yìbìdì, wàkenza mwandamukùlù.
288 Kàdi tudi tumòna binunu kuvudija ku binunu, nè mêsù ètù
twêtù biinè, tutàngila Mwanjèlò wa Mukalenge, mu Dikunji
dyà Kapyà. Bukèbikebi bwà maalu à mamanya, bùya naabù
kùdì bàà pa buloba, bamanyè nè nebàlumbulwishiibwe ku Cyôcì
aci. Mwânà wa mùkòòkò awu wàkenza cinyì, Mwanjèlò wa
Mukalenge awu, uvwa Kilistò awu? Nudi nucììtabuuja anyì?
289 Yone Munsantu 6. Bônsò bàvwa bànwa mâyì aa, nè bàpìcila
mu cikondo cyà dicyònkomoka nè bàcyònkomoka. Yêyè kwamba
nè: “Mêmè ndi Dyâmpà dyà Mwoyi dìdì difùme kùdì Nzambì mu
Dyulu. Mêmè ke Lubwebwe lùvwà mu cipèèlà alu.”
290 Bôbò nè: “Mpindyewu tudi bamanyè nè Wêwè udi mupâle.
Udi—Udi mupâle. Udi—Udi nè démon pambidi Pèèbè. Wêwè
udi Muntu mupâle, mwikale nè dyabùlù.” Nudi bamanyè’s,
pàdì bantu nè nyumà kampàndà mubàkwàte, mîngà misangu
bàdì bàtàmba kudìfìla, batèndeleedi. Bôbò nè: “Wêwè’s udi—
Wêwè’s udi démon. Udi nè démon pambidi Pèèbè. Udi mwena
Sàmaalèyà, nè Udi nè démon pambidi Pèèbè.” Yêyè nè: “Kàdi
apa, Wêwè kwêna nànsha nè bidimu bipìte pa makùmi àtaanu
to, kàdi wamba mÛdì ‘mumòne Abraham’?”
291 Ndi mwà kuMumòna wàluja ndambù wa bidya paanyimà.
Wàmba nè: “NDI EWU ÛNDÌ. Kumpàlà kwà Abraham

kwikalayèku, NDI.” Aci’s cìvwa Kapyà kàà kwòsha, Dikunji dyà
Kapyà adi mu cipuka amu.
292 PààkafwàYe, nè kubììka ku lufù mu ditùkù diisâtù, nè
Shawùlà kutwìlangana Nendè mu njila wènda ùpweka, Yêyè
ùkaavwa mwalùkile ku Dikunji dyà Kapyà adi. Wàkamba nè:
“Ndi mufùme ku Nzambì, nè Ndi nya ku Nzambì.”
293 Pàvwà Peetèlò mu bùlokò, Dikunji dyà Kapyà adi
dyàkabwela, kukàngula biibi nè kumupàtula. Ncyà bushùwà.

Dikunji dyà Kapyà adi dyàkabàlombola penyì?
294 Mpindyewu, vùlukààyi nè, Môsà kàvwa Dikunji dyà Kapyà
to. Yêyè nguvwa mulombodi mwela maanyì, mu bukòòkeshi
bwà Dikunji dyà Kapyà adi, nè Dikunji dyà Kapyà diikàle ànu
dishìndika Mukenji wèndè nè bimanyinu nè maalu à kukèma.
295 Nènku Dikunji dyà Kapyà adi dyàkabàlombola ku buloba
bùvwà Nzambì mubàlayè abu, mùvwàYe, Yêyè mwinè,
mwà kuvwijiibwa mubidi munkacì mwàbò, dîngà ditùkù.
Ncyà bushùwà anyì? Bààkenza cinyì? Bààkanungana nè
bààkalubakana, nè bikwàbò byônsò, bwà kuleeja nè cìvwa
mwînshì mwà mashi à mwânà wa mùkòòkò wetù wa pàtupù
ewu.
296 Kàdi ewu musangu (Butùmbi kùdì Nzambì’s wè!), Dikunji
ditùdì tumòna munkacì mwètù adi, Dikunji dyà Kapyà
nedìtùlombòle too nè ku Bukalenge bwà bidimu cinunu,
kwapinganàYe kùdì cisàmbà Cyèndè mu bukòòkeshi bunènè
bwà Bukalenge bwà bidimu cinunu abu paanyimà pàà cimwangì
eci, mutwìkalà nè mwoyi Nendè Cyendèlèèlè. Yêyè utu misangu
yônsò ànu nè Dîyì dyà Taatù, ùtu misangu yônsò ànu ùjaadika
nè Dìdi dilelèlà.
297 Tudi mu cimwangì. Nè patùdì tuumuka, nè twimanyika
mikàbà yà mêyì mu katancì kakesè emu. Kaa, balundà bàànyì,
bânà bèètù, bônsò bàdìpu aba nè bììkalà mwà kutèèleja mikàbà
yà mêyì, ndekèlaayikù…bu mwanèènù nè mwena-ntanda wa
Bukalenge bwà Nzambì. Pàtukààyi, mu cimwangì eci, bwalu
bônsò bàdì bashààle paanyimà abu nebììkalè nè cimanyinu cyà
nyama wa lwonji. Pàtukààyi mu Baabùlòònà. Pàtukààyi mu
cibwejàkàjì eci. Pàtukààyi mu ndongolwelu eyi, nè nùkwacilè
Nzambì udi nè mwoyi mudimu. Lekèlaayi…
298 Mwanjèlò munène wa cipungidi ewu! “Yesù Kilistò, mu
mmwènekelu wa Nzambì, kààkeelakù meeji nè ncintu cyà
dinyènga to, kàdi kushààla mwena mulongo nè Nzambì.”
Mpindyewu Yêyè ùdi Dikunji dyà Kapyà, mu mmwènekelu
umwèumwè wuvwàYe kale wàwa awu, ùtwàla cimwangì cyà
kumpàlà aci, ùtwàla cimwangì ciibîdì, kàdi’s ke Yêyè ewu nè
cimwangì ciisâtù.
299 Cimwangì cyà kumpàlà, cyàkenzàYe ncinyì? Wàkabàpàtula
mu buloba bwà mubidi, batàngìle ku buloba bwà mubidi.

300 Cimwangì ciibîdì, Yêyè wàkabàpàtula mu ngiikàdìlù wa
nyumà, kubàbweja mu dibàtiiza dyà nyumà dyà Nyumà
Mwîmpè.

301 Mpindyewu Yêyè ùdi ùbàtwàla ku dibàtiiza dyà mu
nyumà dyà Nyumà Mwîmpè, kwalukila buludì mu Buloba
bwà Cyendèlèèlè bwà Bukalenge bwà bidimu cinunu nè bwà
Pashììshe bunène abu. Dikunji dyà Kapyà dìmwèdìmwè adi,
ku ndongolwelu umwèumwè mulaaba awu, Nzambì umwèumwè
awu wènza bintu bìmwèbìmwè abi! Nè Dîyì dìmwèdìmwè adi,
dyàkakòbola cyà kumpàlà aci, kukòboladì ciibîdì aci. Dîyì
dìmwèdìmwè adi, dyàkakòbola ciibîdì, ndikòbòle ciisâtù aci,
kàdi’s ke twêtù aba tuDìmòna munkacì mwêtù.

302 Pàtukààyi. Kaa! Pàtukààyi mu cimvundù cinène eci. Lwâyì
kùdì Nzambì udi nè mwoyi. Lwâyì ku Dîyì. “Nè Dîyì
dyàkavwijiibwa mubidi nè dyàkasòmbela munkacì mwètù.”
Nènku mpindyewu Yêyè ùdi mu mubidi wètù, musòmbèle
munkacì mwètù. Pàtukààyi nùkwacilè Nzambì udi nè mwoyi
mudimu.

303 Patùdì twinyika mitù yètù apa. [Mwanèètù wa balùme
kampàndà ùdi wàkula mu myakulu, mukwàbò mwanèètù wa
balùme ùdi wàndamuna—Muf.]

304 Nè mitù yènù miinyika. Byùmukila mu ndòndò yà musùùkà
wèbè, byùmukila mu ndòndò yà byônsò bìdì munda mwèbè, udi
muswè kuvùluka bwà…Udi babwîpì bwà kwimanyika bintu
byônsò byà pa buloba, nè kwikala nè mwoyi bwà Nzambì anyì?
Mpindyewu, wêwè kùyì wambilamù to, kùdìdìngi wênza nànku
to. Kàdi wêwè ucyàmba wambilamù, nè mwoyi wèbè wônsò
nè, udi mutwìshììbwe mpindyewu. Bu mwàkambà Yesù, ku
ndekeelu kwà mudimu Wèndè wà bwambi nè: “Mpindyewu nudi
nwitabuuja anyì?” Nudi batwìshììbwe nè bintu ebi mbilelèlà,
bishìndika kùdì Nzambì, nè tudi ku cikondo cyà nshììkidilu, nè
udi muswè bulelèlà kulwa kùdì Kilistò mpindyewu anyì? Bwelà
mu cimwangì eci, cyà dibììkidiibwa bwà kupàtuka mu dibènga
dicyùka, bwena-dìngumba, byejeeji nè maalu à pa buloba. Kàdi
wêwè muswè kudìlekelela nè mwoyi mujimà kùdìYe nè kupàtuka
mu cimwangì, bwà Buloba bulaya bubènèshììbwe abu, udikù
mwà kwela byanza byèbè muulu patùdì tusambila apa anyì? Udi
mutwìshììbwe bulelèlà nè udi muswè kupàtuka, muntu nè muntu
anyì?

305 Taatù wa mu Dyulu, aba bàdì nè byanza byàbò byela muulu
abu, swâkù bwà bàpatukè mpindyewu, Mukalenge. Swâkù bwà
Nyumà Mwîmpè, pa mulayì wà Dîyì, lekèlà Nyumà Mwîmpè
àbwelè mu myoyi yàbò. Mu disangisha dyètù emu, kùvwa byanza
bitwè ku makùmi àbìdì, ngèèla meeji, Taatù, bìdì bisànkìshììbwe
nè bimanyè nè cìdi—nè cìdi bulelèlà, nè mbaswè kupàtuka. Bu nè
kùvwa…

306 Mu matùkù à dipàtuka dyà Izàlèèlà, mu bantu mìlìyô yìbìdì
nè citùpà, ànu bàbìdì mbààkabwela mu buloba abu.
307 Mu matùkù à Yesù Kilistò, kùvwa bantu batwè ku lukàmà
nè makùmi àbìdì bàvwà bacyěnzè.
308 Nè mpindyewu, mu matùkù à ndekeelu wa buloba, Wêwè
wâkamba nè: “Mushìkù wà mbèlu mmubùmbàkàne, nè
njila mmubùlàkàne, nè nekwìkalè ànu bakesè bààmupetà.
Kàdi mwalàbale nnjila uyààya ku kabùtù, nè bààbûngì
nebàbwelemù.” Mêyì awu kaèna mwà kupangilakù to. Ngèèbè
Wêwè.
309 Mpindyewu ndi mbàsambidila, Mukalenge. Ndi ndòmba
bwà Wêwè, pa dîbà edi, ku Nyumà Mwîmpè Webè, wâtengulakù
myoyi ayi. Umushà bintu byônsò byà pa buloba. Tengùlàku
macì àbò, bwà bààmònakù mwà kuumvwa bitòòke tòò Dîyì
dyà Nzambì, dìbììkila, ku Dîyì Dyèndè nè ku Bukênkè bwà
ditùkù. Nènku enzàku, Mukalenge, bwà mêsù àbò àtabalè, bwà
bààmònakù butùmbì bwà Nzambì mu dîbà dyà ndekeelu dyà
dyoya edi. Wêwè wâkamba nè: “Bônsò bàdì Taatù muMpèèshe
nebàlwe, nè Mêmè nêmbàbììshè ku lufù ku ditùkù dyà ndekeelu.”
310 Mukalenge, pàmwǎpa kùdi bààbûngì kaaba aka bàdì kabàyì
bânjì kuumvwa to. Ndi ndòmba bwà Wêwè kukwata naabò
mudimu, nè kubàpèèsha mpùngà mukwàbò, Mukalenge, bwà
bààmònakù mwà kuumvwa, bwà kuKuumvwa wàkwila ku Dîyì
Dyèbè, ùDìjaadika Wêwè mwinè; nè pashììshe kwakula neetù
mu dîyì ditàmbe-mfùkilu, nè pashììshe biikàle nè dyumvwija;
pa kumòna byenzedi Byèbè binène munkacì mwà kuCìjaadika
nè ncilelèlà, bilondèshìle Bible. Ndi ndòmba, Nzambì, bwà
Ùtùfwìlèku luse ku mpèkaatù yètù, mpindyewu, nè pândì
ndyàdija mêmè mwinè pa Dîyì edi apa.
311 Nzambì, ndi ndyàmbidila nè, kwěnjì lumingu lujimà, mvwa—
mvwa mêmè mwinè mudyadìje pa muntu kampàndà mufwè
panshì apa. Mêmè kumòna Nyumà Mwîmpè munène awu
ùmwaluja ku mwoyi. Mêsù èndè makudimuke bifììke biyè
bishìye bitòòke paanyimà pàà mutù wèndè, mulaadika, mufwè.
Ànu myâkù mikesè, ndambù yà disòka Dînà Dyèbè, mêmè
kumumòna nè mwoyi. S’nyêyè ewu leelù ewu, nè mwoyi,
kàbìdì’s. Mukalenge, Wêwè udi Nzambì umwèumwè awu, udi,
pààkadyàdija Pôlò yêyè mwinè pa mwânà wa balùme awu,
uvwa munkacì mwà kumutèèleja ùyiisha ntàntà mule, muntu
wâkapòna ku dìdìdiishì awu. Wêwè udi Nzambì umwèumwè udi
mwà kwalujulula mwoyi awu. Tudi tuKusàkidila, Taatù. Swâkù
bwà…Mwena bupidyà ùdi mwà kubenga kwitabuuja. Kàdi
twêtù tudi twitabuuja, Mukalenge. Wêwè’s udi muDìjaadìke
kutùdì.
312 Mpindyewu lekèlàku bwà dyelangana dyà meeji dyà mu
mwoyi wànyì, nè meeji à mu mutù mwànyì, dikàndà dyànyì nè
byônsò, byèngulukè mu Dîyì edi. Nènku swâkù bwà Dîyì nè

mêmè, pàmwè, Mukalenge, pàmwè nè bantu, twěndè batàngìle
ku Bukalenge bwà Nzambì. Enzàku nànku, Mukalenge.
Tùfwìlèku luse ku mpèkaatù yètù. Ondòpàku mabèèdì ètù,
nè tùvwijèku bantu bàà Bukalenge Bwèbè.
313 Nènku mpindyewu, pàdì aba bàlwa apa, Mukalenge, nè
ciinà cyà mâyì cìdi munkacì mwà kukàngudiibwa, mâyì àdi
pabwîpì, nènku dibàtiiza nedìbangè mu tusunsa tukesè emu,
tudi tuvùluka nè pààkayiishiibwà Èvànjeelìyò umwèumwè ewu,
Bible mmwâmbè nè: “Bûngì bwônsò bwà bààkiitabuujà abu
bààkabàtijiibwa.”
314 Mishwâlà nyěyì mitèèka mwaba ewu, Mukalenge, yindì
mbènèsha mu Dînà dyà Yesù Kilistò, bwà dyondopiibwa dyà
babèèdì. Dîbà adi pàdì…
315 Masangisha ètù mmaleemàlè, maleepesha, bwalu mêbà
mmamanè kupìta. Tudi nè cyà kutèèka Dîyì munda amu
pàcìdìku buloba bwà kuDìtèèkamù apu, bwalu muvù wà
mashìka wùdi munkacì mwà kulwa. Tudi tucìmòna. Mabèji àdi
munkacì mwà kupòòpoka, nè tudi bamanyè nè muvù wà mashìka
wùkaadi pabwîpì menemene. Tudi nè cyà kukoona pa mutù pàà
buloba bwà kukùna Dimiinu. Pa nànku, ndi ndòmba, Taatù wa
mu Dyulu, bwà Wêwè kwakula nè mwoyi wônsò.
316 Nè Bible mmwâmbè nè: “Bûngì bwônsò bwà bààkiitabuujà
abu bààkabàtiijiibwa.” Nènku, Mukalenge, kwôkò mpindyewu
bààbûngì kaaba aka bàdì biitàbùùje, kàdi kacya kabàyìku banjì
kubàtiijiibwa mu Dînà dyà Mwânà Webè munanga, Yesù, swâkù
bwà bàlwe mu dìndà emu, nè kalolo nè didìpwekesha dyônsò,
nè bàtonda mpèkaatù wabò, nè bàfwa ku bintu byà pa buloba;
bwà kujiikiibwabò, bwà kwangata Dînà dyà Yesù Kilistò;
bwà kwikala nè nsòmbelu wa difwànà dyà Nzambì, pashììshe,
ku dikwàcisha dyà Nyumà Mwîmpè. Tudi tubàlàmbula Kûdì
mpindyewu, Mukalenge, bwà kiipàcìlà aka, mu Dînà dyà Yesù
Kilistò. Amen.
317 Mpindyewu tudi tufìla disangisha kùdì Mwanèètù Neville,
nè cyônsò cìdìye nè cyà kwamba aci, pàdìye ùdìlongolola bwà
mudimu wà dibàtiiza apu.
318 Nènku dilòòlò edi, pa dîbà mwandamutekète nè tusunsa
makumi àsàtù, bu Mukalenge mwà kwanyisha, ndi muswè
kukwàta Diyiisha dikwàbò edi pa mukàbà wà mêyì. Nzambì
ànùbènèshè too nè pa dîbà adi. 



63­0630M Cimwangì Ciisâtù
Branham Tabernacle

Jeffersonville, Indiana États­Unis

CILUBA

©2026 VGR, ALL RIGHTS RESERVED

VOICE OF GOD RECORDINGS
P.O. BOX 950, JEFFERSONVILLE, INDIANA 47131 U.S.A.

www.branham.org

